
МУҚАДДИМА 

Мубрамии мавзуи (предмети) таҳқиқот: Дар шароити ҷаҳонишавӣ 

ташаккули фарҳанги таҳаммулпазирӣ аз лиҳози иқтисодӣ ва сиёсӣ чун 

яке аз масъалаҳои муҳимми рушди устувори ҷомеа ва такмили маънавию 

ахлоқии инсон арзёбӣ мегардад. Ин ба суръатбахшии назарраси 

равандҳои иҷтимоӣ, сиёсӣ ва фарҳангӣ дар саросари ҷаҳон вобаста 

мебошад.   

Дар ин вазъият мушкилоти мавҷудаи муносибатњои тањаммулпазирї 

ва њамзистии осоиштаи байни иттињодияњо, кишварњо ва минтаќањои 

гуногун мубрамии аввалиндараља пайдо намудаанд. Аҳамият ва 

зарурати ҳалли онҳоро, қабл аз ҳама, афзоиши низоъҳо, ташаннуҷҳои 

иҷтимоӣ, густариши ифротгароӣ ва афзоиши бесуботии сиёсӣ дар ҷаҳон, 

ки ба вазъи ҷомеа таъсири манфӣ мерасонанд, таќвият мебахшанд. 

Аз ин ҷанба, бояд эътироф кард, ки дар ҷомеаи муосир фарҳанги 

таҳаммулпазирӣ ҳамчун арзиши умумибашарӣ, механизми танзими 

муносибатҳои иҷтимоӣ ва шарти муҳимми ҳамкории созанда байни 

гурӯҳҳои гуногуни иҷтимоӣ баррасӣ мешавад. Он на танҳо муносибати 

эҳтиромона ба фарқиятҳои фарҳангӣ, миллӣ ва динӣ, балки омодагӣ ба 

муколама, ҳамдигарфаҳмӣ ва ҳамкориро дарбар мегирад. Њамин тавр, 

фарҳанги таҳаммулпазирӣ ҳамчун низоми арзишҳо, меъёрҳо ва 

рафторҳое фаҳмида мешавад, ки ба нигоҳдории суботи иҷтимоӣ ва 

рушди ҳамгироии ҷомеа мусоидат мекунад.  

Бахусус, барои Ҷумҳурии Тоҷикистон масъалаи таҳаммулпазирӣ 

аҳамияти махсус дорад. Зеро ҷомеаи муосири Тоҷикистон аз лиҳози 

таркиби иҷтимоӣ ҷомеаи сермиллат ва гуногунии фарҳангиву динӣ буда, 

дар айни замон таҷрибаи мураккаби таърихиро аз сар мегузаронад.  

Давраи гузариш ба истиқлоли давлатӣ, бартараф намудани оқибатҳои 

ҷанги таҳмилии шаҳрвандӣ, таҳкими ваҳдати миллӣ ва бунёди 

давлатдории муосир зарурати ташаккули арзишҳои сулҳдӯстӣ, 

ҳамдигарфаҳмӣ ва ҳамзистии осоиштаро бештар намоён месозад.  

Фарҳанги таҳаммулпазирӣ дар чунин шароити тағйирёбиҳои 

иҷтимоию сиёсӣ ва фарҳангию иқтисодӣ, ҷаҳонишавии арзишҳо ҳамчун 

шарти асосии нигоҳдории суботи сиёсӣ, амнияти мардум ва таҳкими 

давлат баромад менамояд. Аз ин мавқеъ таҳқиқи масъалаи мазкур аз 

актуалӣ будани мавзуи таҳқиқотӣ далолат мекунад. 

Диссертант ќайд мекунад, ки анъанаҳои фарҳангии халқи тоҷик аз 

қадим бо ғояҳои инсонпарварӣ, сабру таҳаммул, эҳтироми инсон ва 

инкори зӯроварӣ ғанӣ мебошанд. Ин арзишҳо дар осори мутафаккирони 

тоҷик ва мероси адабӣ-фалсафии форсу тоҷик ба таври равшан инъикос 

ёфта, ҳамчун пояи ахлоқии ҷомеа хизмат кардаанд. Дар айни замон 

ҷомеаи муосири Тоҷикистон зери таъсири равандҳои ҷаҳонӣ қарор 

дошта, ба мутобиқсозии анъанаҳои миллӣ бо арзишҳои умумибашарӣ 

ниёз дорад. Бинобар ин, аз ҷанбаи иҷтимоӣ таҳқиқи фалсафии фарҳанги 

таҳаммулпазирӣ дар шароити муосир барои фаҳмиши қонунмандии 

рушду таҳаввули ҷомеа ва муайяннамоии роҳу равишҳои таҳкими 

ҳамгироӣ ё вусъат касб кардани ҳамбастагии иҷтимоӣ аҳамияти махсус 

касб мекунад. 

Бидуни фарҳанги таҳаммулпазирӣ њамчун омили муҳимми 

ташаккули ҷомеаи шаҳрвандӣ ва рушди ниҳодҳои демократӣ наметавон 

фазои муколамаи иҷтимоӣ, ҳамкории байни давлат ва ҷомеа, эҳтироми 

ҳуқуқу озодиҳои инсон ва гуногунандеширо таъмин намуд. Дар шароити 

ҷомеаи иттилоотӣ, ки бо паҳншавии босуръати иттилоот ва таъсири 

шабакаҳои иҷтимоӣ тавсиф мешавад, зарурати ташаккули фарҳанги 

таҳаммулпазирӣ боз ҳам бештар мубрам мегардад. 

Бояд гуфт, ки пажӯҳишгарон, пеш аз ҳама, ба таҳлили арзишҳои 

суннатии иҷтимоӣ – таҳаммулпазирӣ, некхоҳӣ, инсондӯстӣ, 

ҳамдигарфаҳмӣ ва сулҳпарварӣ ҳамчун мероси ахлоқию фарҳангии 

тоҷикон таваҷҷуҳ кардаанд. Ин арзишҳо дар раванди ҳамгироии 

иҷтимоӣ нақши ҳалкунанда мебозанд. Муаллиф муътақид аст, ки дар 

тањќиќоти фалсафї  ва фарҳангшиносии муосир бештар ба таъсири 

робитаҳои байни инсондӯстӣ, дину ахлоқ ва таъсири онҳо ба ташаккули 

шуури ҷамъиятӣ таваҷҷуҳ зоҳир карда шудааст. Гузашта аз ин, 

таҳаммулпазириро як масъалаи иҷтимоӣ-сиёсӣ, арзиши умумибашарӣ ва 

шарти асосии ҳамзистии осоиштаи халқу мазҳабҳои гуногун дониста, 

олимон бар он ақидаанд, ки рушди муносибатҳои таҳаммулпазирӣ дар 

ҷомеа ба равандҳои ҷаҳонишавӣ, муҳоҷират, ҳамкориҳои байнифарҳангӣ 

ва зарурати ҳифзи суботи ҷомеа иртибот дорад. 

Зимнан, бояд гуфт, ки то имрӯз масъалаҳои таҳаммулпазирӣ дар 

фалсафаи тоҷик ба таври кофӣ ва ҳамаҷониба таҳқиқ нашудаанд. Аксари 

осори илмӣ, ки ҳатто ба таври мухтасар ба ин масъала иртибот доранд, 

ба ҷанбаҳои мушаххас – таърихӣ, ахлоқӣ, динӣ ва сиёсӣ таваҷҷуҳ зоҳир 

мекунанд. Ин падида ҳамчун як низоми арзишҳои фарҳангӣ ва иҷтимоӣ 

то ҳол мавриди таҳлили ҳамаҷониба қарор нагирифтааст. Ҳамин тариқ, 

робитаи таҳаммулпазирӣ ва ташаккули ҷомеаи шаҳрвандӣ, рушди 

институтҳои демократӣ ва мутобиқсозии арзишҳои миллӣ ба арзишҳои 

умумибашарӣ омӯзиши амиқро тақозо мекунад. 

Диссертант бо дарназардошти ҳолатҳои дар боло зикршуда ба 

хулосае омадааст, ки проблемаи тарбияи фарҳанги таҳаммулпазирӣ дар 

ҷомеаи муосири тоҷик ба далели аҳаммияти назариявӣ ва амалии худ 

таҳқиқи ҳамаҷониба ва муназзами иҷтимоию фалсафиро тақозо мекунад. 

Муаллиф кӯшиш кардааст, ки ин тадқиқотро дар рисолаи худ амалӣ 

созад. 

Дараҷаи таҳқиқи мавзуи илмӣ. Фарҳанги таҳаммулпазирӣ ҳамчун 

падидаи иҷтимоӣ-фалсафӣ дар илмҳои гуманитарӣ мавқеи муҳим дошта, 

дар сатҳи илмҳои фалсафа, ҷомеашиносӣ, сиёсатшиносӣ, психология ва 

фарҳангшиносӣ ба таври густурда мавриди таҳқиқ қарор гирифтааст. 

Дар анъанаи фалсафаи ҷаҳонӣ ғояҳои таҳаммулпазирӣ дар доираи 

масъалаҳои гуманизм, озодии виҷдон, плюрализми фарҳангӣ ва ҳуқуқҳои 

инсон баррасӣ гардида, ҳамчун шарти ҳамзистии осоишта ва рушди 

тамаддун арзёбӣ шудаанд. 

Мутафаккирони давраи маорифпарварӣ ва намояндагони фалсафаи 

муосир таҳаммулпазириро ҳамчун принсипи асосии ҷомеаи демократӣ ва 

ҳуқуқбунёд маънидод намудаанд. Дар анъанаи фалсафаи Шарқ низ 

ғояҳои марбут ба таҳаммулпазирӣ решаҳои амиқи таърихӣ доранд. Онҳо 

бештар дар таълимоти ахлоқӣ-динӣ, тасаввуф, ҷаҳонбинии инсонгароёна 

ва анъанаҳои фарҳангӣ ифода ёфтаанд. Мафҳумҳое чун сабр, таҳаммул, 

меҳрубонӣ, бахшиш, беозорӣ ва сулҳдӯстӣ дар осори мутафаккирони 

Шарқ ҳамчун арзишҳои асосии ҳаёти ҷамъиятӣ баррасӣ шудаанд. 

Вобаста ба самтгирї ва вижагии тањќиќоти анљомдодаи муњаќќиќон 

адабиёти илмиро ба чањор гурўњ људо менамоем: 

1) сарчашмањои илмии дар марҳалаҳои гуногуни таърихӣ 

таълифкардаи файласуфону љомеашиносон, ки дар онҳо масъалаи шарњу 

тавзењи мафњуми тањаммулгарої, ошкор кардани моњият ва мазмуни он, 

фарњанги тањаммулгароӣ њамчун заминаи устувори рушди љомеа, 

тањаммулгарої василаи мувофиќи њалли низоъ ва ѓайра муфассал тањќиќ 

шудааст. Ба ин гурӯҳ, асарҳои файласуфони зерин дохил мешавад: 

Афлотун [77], Арасту [17], Абунасри Форобӣ [16],  Абуалӣ Ибни Сино [12], 

И.Кант [54], Љ.Локк [61] Ф.М.Волтер, [33],  Т.Гоббс [35], Х.-Г.Гадамер [36] 

ва дигарон. 

2) асарњое, ки дар онҳо консепсияҳои гуногуни коркардкардаи 

муњаќќиќони Ѓарб дар бораи ахлоќ ва фарњанги тањаммулпазирї бозтобї 

ёфтаанд. Ба ин ќисмат муњаќќиќони зеринро метавон шомил кард: Л.В.Баева 

ва Л.Я.Подвойский [20], М.Бубер [22], Н.А.Бердяев [25], П.К.Гречко [39], 

В.В.Шалин [102], М.М.Лянов [118],  В.М.Таланов [130], Н.Н.Жердева [163] 

ва ѓайра. 

3) корҳои анҷомдодаи муҳаққиқони эрониву афѓонистонї, ки таваљљуњи 

хосса ба баррасии масъалаи фарњанги тањмммулпазирї додаанд, дохил 

мегарданд: Э.Баширї [23], К.Замонї [44], А.Зарринкуб [45], Н.Пурљавадї 

[80] А.Тадаюн [89], З.Х.Хазаи [141] ва дигарон.  

4) корҳои тањќиќотии анҷомдодаи муҳаққиқони ватанї, ки дар онњо 

ҷанбаҳои гуногуни фарњанги тањаммулпазирї таҳлилу баррасӣ гардидааст. 

Аз љумла: М.А.Бањоваддинов [27], М.Диноршоев [42], К.Олимов [73;74], 

М.Музаффарї [66], А.Муњаммадхољаев [67], А.Шамолов [103], 

Б.Абдурањмон [11], Ѓ.Ќ.Ќањњоров [114], М.Њазратќулов [142], 

М.Мањмадљонова [120], М.Рањимов [81],  М.Х.Умедов [94] ва дигарон. 

Асарњои бунёдии арзишманди таълифкардаи Пешвои миллат муњтарам 

Эмомалї Рањмон [83, 84]. 

Тавре маълум мешавад, паҳлуҳои гуногуни фарҳанги 

таҳаммулпазирӣ аз ҷониби олимони хориҷӣ ва ватанї ба таври муфассал 

мавриди омӯзиш қарор гирифтаанд. Аммо аз дидгоњи фалсафаи иљтимої 

масъалаи ташаккули фарњанги тањаммулпазирї дар љомеаи муосири 

тољик ба таври љузъї  мавриди омўзиш ќарор гирифтааст. Ин чунин 

маъно дорад, ки то њол ин масъала камомўхта буда, дар бораи он 

тањќиќоти мукаммал анљом дода нашудааст, ки заруратро барои 

пажўњиши мавзуи мазкур пеш овард. 

 Робитаи кор бо барномаҳо (лоиҳаҳо) ва мавзуъҳои илмӣ: Таҳқиқоти 

диссертатсионӣ ба «Самтҳои афзалиятноки таҳқиқоти илмӣ ва илмию 

техникӣ дар Ҷумҳурии Тоҷикистон барои солҳои 2021–2025», ки бо 

Қарори Ҳукумати Ҷумҳурии Тоҷикистон аз 26 сентябри соли 2020, №503 

тасдиқ гардидаанд, «Нақшаи корҳои илмӣ-таҳқиқотии олимон ва 

омӯзгорони Донишгоҳи давлатии Кӯлоб ба номи Абуабдуллоҳи Рӯдакӣ 

барои солҳои 2019–2023», ки 14 январи соли 2019 тасдиқ шудааст, 

инчунин нақшаи фаъолияти илмӣ-таҳқиқотии кафедраи фалсафаи 

Донишгоҳи давлатии Кӯлоб ба номи А.Рӯдакӣ аз рӯйи равияи илмии 

«Фалсафа ва ҷаҳонбинӣ», проблемаи илмии «Масъалаҳои фалсафаи 

экологӣ ва ҷаҳонбинӣ» ва мавзуи панҷсола — «Омӯзиши ҷанбаҳои 

назариявию методологии синергетизм ва информатсиогенез» мувофиқат 

мекунад.  

ТАВСИФИ УМУМИИ ТАҲҚИҚОТ 

Тавсифи умумии таҳқиқот ҷиҳатҳои асосии рисоларо оид ба 

масъалаи ташаккули фарҳанги таҳаммулпазирӣ дар ҷомеаи имрӯзаи 

Тоҷикистон фаро мегирад. Дар он мабонии назариявӣ ва методологии 

таҳлили фарҳанги таҳаммулпазирӣ ба сифати падидаи иҷтимоӣ-фалсафӣ, 

ҳамчунин омилҳо, механизмҳо ва пешзаминаҳои иҷтимоию таърихӣ, 

сиёсӣ ва фарҳангии пайдоиши он ба таври фишурда шарҳ дода 

мешаванд. Дар қисмати мазкур пайванди таҳқиқот бо барномаҳову 

консепсияҳо, стратегияҳо ва санадҳои барномавии давлатии Ҷумҳурии 

Тоҷикистон муайян гардида, ҳадаф, вазифаҳо, объект ва предмет, 

инчунин марҳала, ҷуғрофия ва чорчӯбаи хронологии рисола мушаххас 

карда мешаванд. Заминаҳои назариявӣ, методологӣ ва эмпирикӣ, доираи 

манбаъҳо ва пойгоҳи иттилоотии кор муаррифӣ гардида, тозагии илмӣ, 

муддаоҳои барои ҳимоя пешниҳодшаванда, арзиши назариявию амалӣ 

ва дараҷаи боэътимодии дастовардҳо асоснок мешаванд. 

Ниҳоят, ҳиссаи бевоситаи довталаби дараҷаи илмӣ, раванди тасвиб 

ва татбиқи натиҷаҳо, интишорот доир ба мавзуъ, сохтор ва ҳаҷми рисола 

инъикос ёфта, натиҷагириҳои илмӣ ва тавсияҳои амалии муаллиф бо 

истидлолу мулоҳизаҳои мушаххаси илмӣ пуштибонӣ карда мешаванд. 

Мақсади таҳқиқот: таҳқиқи моҳият, хусусиятҳо ва омилҳои 

ташаккули фарҳанги таҳаммулпазирӣ дар ҷомеаи муосири Тоҷикистон 

ва муайян кардани нақши он дар таъмини суботи иҷтимоӣ ва рушди 

ҷомеаи шаҳрвандӣ мебошад. 

Вазифањои тањќиќот: барои расидан ба мақсади гузошташуда 

вазифаҳои зерин муайян карда шудаанд: 

- таҳлили мафҳум ва моҳияти фарҳанги таҳаммулпазирӣ дар 

фалсафаи иҷтимоӣ; 

-муайян ва омӯхтани сарчашмаҳои назариявӣ ва методӣ, ки дар онҳо 

ба ташаккули фарҳанги таҳаммулпазирӣ таваҷҷуҳи хоса дода мешавад; 



10 
 

- асоснок ва муќоисаи заминањои иљтимоию таърихї ва сиёсии 

ташаккули фарњанги тањаммулпазирї дар љомеаи муосири Тољикистон; 

- пайгирӣ ва нишон додани таъсири равандҳои ҷаҳонишавӣ ба 

арзишҳое, ки дар заминаи ташаккул ва рушди фарҳанги таҳаммулпазирӣ 

қарор доранд; 

- илман асоснок кардани нақши фарҳанги таҳаммулпазирӣ дар 

таҳкими ваҳдати миллӣ ва суботи иҷтимоии ҷомеаи муосири Тоҷикистон; 

- мушаххас нишон додани аҳаммияти фарҳанги таҳаммулпазирӣ дар 

рушди ҷомеаи шаҳрвандӣ дар Ҷумҳурии Тоҷикистон. 

Объекти таҳқиқот: равандҳои иҷтимоӣ ва фарҳангии ҷомеаи 

муосири Тоҷикистон, ки ба ташаккул ва рушди фарҳанги 

таҳаммулпазирӣ алоқаманд мебошанд. 

Предмети таҳқиқот: хусусиятҳо, механизмҳо ва омилҳои ташаккули 

фарҳанги таҳаммулпазирӣ ҳамчун падидаи иҷтимоӣ-фалсафӣ дар ҷомеаи 

муосири Тоҷикистон маҳсуб меёбад. 

Марҳила, макон ва давраи тањќиќот (доираи таърихии таҳқиқот). 

Диссертатсия дар кафедраи фалсафаи ДДК ба номи А.Рӯдакӣ дар давоми 

солҳои 2020-2026 таҳия гардидааст. Таҳқиқот, асосан, давраи истиқлоли 

давлатии Ҷумҳурии Тоҷикистонро (аз соли 1991 то имрӯз) фаро мегирад. 

Дар айни замон, барои дарки амиқи моҳияти масъала баъзе ҷанбаҳои 

таърихии ташаккули арзишҳои таҳаммулпазирӣ дар фарҳанги тоҷику 

форс ба таври ретроспективӣ баррасӣ мешаванд. 

Асосҳои назариявии таҳқиқот: Муаллиф зимни тањлили мушкилоти 

фарњанги тањаммулпазирї ба мафњумњои фалсафаи иљтимої, назарияи 

гуманизм, гуногунандешї, љомеаи шањрвандї ва муколамаи фарњангњо 

такя кардааст. Аз ин рӯ, дар таҳқиқот, аз корҳои зерин истифода 

шудаанд: «Этикаи Никомах»-и Арасту, «Рисолањои фалсафї»-и Форобї, 

«Тадбири манзил»-и Ибни Сино, «Ман ва Ту»-и М.Бубер, «Маснавии 

маънавї»-и Љалолиддини Балхї, «Рисолаи дар бораи тањамулпазирї»-и 

Ф.Р.Волтер, «Ахлоқ ва фарҳанги таҳаммулгароӣ»-и Л.В.Баева, 

Л.Я.Подвойский, «Таҳаммулпазирӣ: масоили фаҳмиши он дар илми 

муосир»-и Н.Н.Жердева, «Таҳаммулпазирӣ ҳамчун масъалаи фалсафаи 

инсоншиносӣ»-и В.М.Золотухин, «Асосҳои иҷтимоӣ-фалсафии 

таҳаммулпазирӣ», «Имрӯзи фарҳанги тоҷик»-и С.Х.Раҳимов», «Андешаҳо 

пиромуни ирфон ва фалсафа»-и А.Муҳаммадхоҷаев, «Ташаккули ҷомеаи 

шаҳрвандӣ дар Тоҷикистон: ҳолат, омилҳои рушд ва дурнамо» 

(Монгорафияи дастаҷамъӣ зери таҳрири Ш.Шоисматуллоев), «Тағйирёбии 

ҷомеаи тоҷик»-и У.Х.Идиев, «Зоҳиршавии ифротгароии динӣ-сиёсӣ дар 

шароити инкишофи ҷомеаи тоҷик ва роҳҳои пешгирии он»-и 

Н.Д.Маҳмадизода, бавижа, асарҳои арзишманд ва бунёдии Пешвои миллат 

«Тоҷикон дар оинаи таърих. Аз ориён то Сомониён», «Чеҳраҳои 

мондагор»», «Забони миллат - ҳастии миллат»» ва ғайра ба сифати 

сарчашмаи назариявӣ мавриди истифода қарор дода шуданд. 

Асосҳои методологии таҳқиқот: Методологияи таҳқиқот ба маҷмуи 

усулҳо ва принсипҳои фалсафаи иҷтимоӣ такя намуда, имкон медиҳад, 

ки фарҳанги таҳаммулпазирӣ ҳамчун падидаи мураккаби иҷтимоӣ-

фарҳангӣ дар ҷомеаи муосири Тоҷикистон ба таври ҳамаҷониба таҳлил 

карда шавад. Дар раванди таҳияи диссертатсия методҳои таҳлил ва 

ташхис, индуксия ва дедуксия, усули таърихию мантиқӣ, усули 

муқоисавӣ, таҳлили консептуалӣ ва категориявӣ, усули умумисозии илмӣ 

истифода шудааст. Ҳамчунин, таҳқиқот ба принсипҳои объективият, 

илмият, пайдарпайии мантиқӣ ва робитаи назария бо амалия асос 

ёфтааст. 

Сарчашмаи маълумот. Сарчашмҳои илмии таҳқиқотро осори 

бунёдии мутафаккирони мактабҳои гуногуни фалсафӣ, таълифоти  

файласуфон, фарҳангшиносон ва ҷомеашинонсони ватанию хориҷӣ, 

санадҳои меъёрии ҳуқуқию соҳавӣ, асарҳои арзишманди Пешвои миллат 

ташкил медиҳанд. 

Заминаҳои эмпирикии таҳқиқотро далелҳои ба илм асосёфта, 

натиҷаҳои таҳқиқот ва хулосаҳои таҳқиқоти  хусусияти фарҳангӣ,  



12 
 

фалсафӣ-иҷтимоидошта, ки аз ҷониби муҳаққиқони кафедраи фалсафаи 

ДДК ба номи А.Рӯдакӣ гузаронида шудаанд, инчунин мақолаҳои дар 

маҷаллаҳои илмӣ интишорёфта ташкил медиҳанд. 

Пойгоњи тањќиќот. Таҳқиқоти мазкур дар заминаи кафедраи 

фалсафаи ДДК ба номи А.Рӯдакӣ ба анљом расидааст. Инчунин, пойгоњи 

тањќиќотро сарчашмањои илмї, осори таълифкардаи муњаќќиќони 

ватанию хориљї, доир ба мавзуҳои марбут ба фалсафаи фарҳанг, 

инчунин санадҳои меъёрии ҳуқуқии дар ин самт таълиф ва амалкунанда 

ташкил доданд. 

Навгонии илмии таҳқиқот: Навгонии илмии диссертатсия аз он 

иборат аст, ки дар он бори аввал дар илми иҷтимоӣ-фалсафии тоҷик 

масъалаи ташаккули фарҳанги таҳаммулпазирӣ дар ҷомеаи муосири 

Тоҷикистон ҳамчун падидаи низоми иҷтимоӣ-фарҳангӣ, ки ба равандҳои 

таърихӣ, сиёсӣ ва маънавӣ вобаста аст, ба таври комплексӣ таҳлил 

шудааст.  

Дар таҳқиқот бори нахуст: 

- моҳият ва мазмуни таҳаммулпазирӣ ҳамчун категорияи фалсафаи 

иҷтимоӣ ва механизми худнигоҳдорӣ ва рушди устувори ҷомеа асоснок 

карда шудааст; 

- асосҳои назариявӣ ва методологии таҳлили фарҳанги 

таҳаммулпазирӣ бо такя ба равиши фаъолиятӣ ва арзишӣ муайян 

гардидаанд; 

- заминаҳои иҷтимоӣ-таърихӣ ва сиёсии ташаккули фарҳанги 

таҳаммулпазирӣ дар марҳалаи муосири давлатдории миллӣ таҳқиқ ва 

мушаххас гардонида шудаанд; 

- паёмадҳои ҷаҳонишавӣ, сабабҳои афзоиши муҳоҷирати аҳолӣ ва 

гуногунрангии этникӣ-динӣ ба таҳаввули арзишҳои таҳаммулпазирӣ дар 

ҷомеаи муосири Тоҷикистон ошкор карда шудааст; 

- нақши сулҳу ваҳдати миллӣ ҳамчун шарти бунёдии ташаккули 

фарҳанги таҳаммулпазирӣ дар ҷомеаи муосири Тоҷикистон аз ҷиҳати 

иҷтимоӣ-фалсафӣ асоснок шудааст; 

- саҳми мероси фарҳангии тоҷику форс ва анъанаҳои ахлоқӣ-

маънавии миллӣ дар ташаккули шуури таҳаммулпазир нишон дода 

шудааст; 

- фарҳанги таҳаммулпазирӣ ба сифати омили асосии субот ва 

ҳамгироии иҷтимоӣ, ташаккул ва рушди ҷомеаи шаҳрвандӣ таҳқиқу 

баррасӣ гардидааст; 

- нақши ниҳодҳои шаҳрвандӣ, механизмҳои иҷтимоишавӣ ва 

ҳамкории байни гурӯҳҳои иҷтимоӣ дар таҳаввули фарҳанги 

таҳаммулпазирӣ муайян карда шудааст. 

Нуктаҳои ба ҳимоя пешниҳодшаванда: 

1. Асоснок карда шудааст, ки фарҳанги таҳаммулпазирӣ ҳамчун 

падидаи иҷтимоӣ-фалсафӣ маҷмуи арзишу меъёрҳо, шаклҳои рафтори 

иҷтимоиро инъикос медорад, ки ба эътирофи гуногунандешӣ, эҳтироми 

ҳуқуқу озодиҳои инсон ва ҳамзистии осоиштаи гурӯҳҳои иҷтимоӣ асос 

меёбад. Дар робита бо ин, таҳаммулпазирӣ на танҳо сифати ахлоқии 

шахсият, балки механизми муҳимми танзими муносибатҳои ҷамъиятӣ 

буда, суботи иҷтимоӣ ва ҳамгироии ҷомеаро таъмин менамояд. 

2. Муқаррар карда шудааст, ки ташаккули фарҳанги 

таҳаммулпазирӣ дар ҷомеаи муосири Тоҷикистон ба омилҳои таърихӣ, 

сиёсӣ ва иҷтимоӣ вобаста буда, махсусан, таҷрибаи сулҳу ваҳдати миллӣ 

ва давраи баъдиҷангӣ дар ин раванд нақши ҳалкунанда дорад. Дар 

навбати худ, равандҳои ҷаҳонишавӣ, муҳоҷират ва густариши робитаҳои 

байнифарҳангӣ зарурати таҳкими арзишҳои таҳаммулпазириро ҳамчун 

шарти мутобиқшавии ҷомеа ба муҳити ҷаҳонӣ афзоиш медиҳанд. 

3. Ошкор карда шудааст, ки мероси фарҳангӣ ва ахлоқии мардумони 

тоҷику форс, ки ба арзишҳои инсонпарварӣ, сабр, сулҳдӯстӣ ва эҳтироми 

инсон асос ёфтааст, пояи маънавии ташаккули фарҳанги таҳаммулпазирӣ 

дар ҷомеаи муосири Тоҷикистонро ташкил медиҳад. Фарҳанги 

таҳаммулпазирӣ яке аз омилҳои муҳимми таҳкими ваҳдати миллӣ, 

пешгирии низоъҳои иҷтимоӣ ва таъмини амнияти маънавии ҷомеа ба 

ҳисоб меравад. 

4. Муайян карда шудааст, ки сатҳи таҳаммулпазирии ҷомеа ба 

рушди институтҳои демократӣ ва ҷомеаи шаҳрвандӣ таъсири мустақим 

расонида, шарти муҳимми фаъолияти самараноки онҳо мебошад. 

Ҳамчунин, асоснок карда шудааст, ки ташаккули шуури таҳаммулпазир 

дар раванди иҷтимоишавии шахсият, махсусан, тавассути низоми 

маориф, фарҳанг ва воситаҳои ахбори омма амалӣ мегардад. 

Таҳаммулпазирӣ ҳамчун арзиши умумибашарӣ ва ҳамзамон, миллӣ 

имкон медиҳад, ки ҷомеаи Тоҷикистон бо нигоҳ доштани худшиносии 

фарҳангӣ ба фазои тамаддуни ҷаҳонӣ муттаҳид гардад. Инчунин, баланд 

бардоштани сатҳи фарҳанги таҳаммулпазирӣ шарти зарурии рушди 

устувори иҷтимоӣ, сиёсӣ ва маънавии Тоҷикистон дар шароити муосир 

мебошад. 

Аҳамияти назариявӣ ва амалии таҳқиқот. Аҳамияти назариявии 

таҳқиқот дар он зоҳир мегардад, ки натиҷаҳои он фаҳмиши илмиро оид 

ба фарҳанги таҳаммулпазирӣ ҳамчун падидаи иҷтимоию фалсафӣ ғанӣ 

гардонида, заминаи назариявии омӯзиши минбаъдаи масъалаҳои суботи 

иҷтимоӣ, ҳамгироии миллӣ ва рушди ҷомеаи шаҳрвандиро таҳким 

мебахшанд.  

Аҳаммияти амалии таҳқиқот дар он аст, ки хулосаҳо ва пешниҳодҳо 

метавонанд дар фаъолияти ниҳодҳои давлатӣ, муассисаҳои таълимӣ ва 

ташкилотҳои ҷамъиятӣ ҷиҳати таҳкими фарҳанги таҳаммулпазирӣ ва 

пешгирии низоъҳои иҷтимоӣ истифода шаванд. 

Натиҷаҳои таҳқиқот метавонанд дар таҳияи барномаҳо ва 

стратегияҳои давлатӣ, дар фаъолияти муассисаҳои таълимӣ барои 

тарбияи шаҳрвандӣ ва фарҳанги таҳаммулпазирии ҷавонон, ҳангоми 

таҳияи курсҳои таълимӣ аз фанҳои фалсафа, ҷомеашиносӣ, 

фарҳангшиносӣ, сиёсатшиносӣ ва ахлоқ, дар фаъолияти воситаҳои 

ахбори омма  (ВАО) ва ташкилотҳои ҷамъиятӣ ҷиҳати ташаккули фазои 

иҷтимоии таҳаммуломез истифода шаванд ва барои баланд бардоштани 

сатҳи фарҳанги таҳаммулпазирӣ, таҳкими ваҳдати миллӣ ва рушди 

устувори ҷомеаи Тоҷикистон мусоидат намоянд. 

Дараҷаи эътимоднокии натиҷаҳои таҳқиқот бо асоснокии назариявӣ 

ва методологии масъала, истифодаи маҷмуи усулҳои илмии мувофиқ ба 

мақсад ва вазифаҳои таҳқиқот, инчунин, такя ба манбаъҳои боэътимоди 

илмӣ таъмин гардидааст. Натиҷаҳои диссертатсия бо асоснокии илмӣ, 

объективият ва мутобиқат ба воқеияти иҷтимоӣ тавсиф ёфта, метавонанд 

ҳамчун манбаи боэътимоди илмӣ барои омӯзиши минбаъдаи масъалаҳои 

таҳаммулпазирӣ ва рушди ҷомеаи шаҳрвандӣ истифода шаванд. 

Мутобиқати диссертатсия ба шиносномаи ихтисоси илмӣ. 

Диссертатсия зери унвони «Ташаккули фарҳанги таҳаммулпазирӣ дар 

ҷомеаи муосири Тоҷикистон: тањлили иљтимої-фалсафї» бо 

шиносномаи илмии ихтисоси 6D020106 - Фалсафаи иҷтимоӣ, ки аз 

ҷониби КОА-и назди Президенти Ҷумҳурии Тоҷикистон мушаххас карда 

шудааст, мувофиқат мекунад. 

Саҳми шахсии довталаби дараҷаи илмӣ дар таҳқиқот. Саҳми 

шахсии довталаби илмӣ дар интихоби мавзуи таҳқиқоти диссертатсионӣ, 

муайян намудани мақсад ва вазифаҳо, таҳияи консепсияи илмӣ, 

ҷамъоварӣ ва таҳлили маводи назариявӣ ва амалӣ, инчунин, дар 

коркарди хулосаҳо ва пешниҳодҳои илмӣ ифода меёбад. 

Тасвиб ва амалисозии натиҷаҳои диссертатсия. Диссертатсия дар 

кафедраи фалсафаи ДДК ба номи А.Рӯдакӣ дар таърихи 28 марти соли 

2026 (суратмаҷлиси №7) муҳокима гардида, барои ҳимоя тавсия шудааст. 

Ғояҳо, муқаррарот ва натиҷаҳои назариявӣ ва амалии таҳқиқот дар 

ҷаласаҳои кафедра ва конференсияҳои илмӣ-назариявӣ, ҷумҳуриявӣ ва 

байналмилалӣ, ки  дар ДДК ба номи А.Рӯдакӣ, Институти фалсафа ва 

сиёсатшиносии ба номи А.Баҳоваддинови АМИТ ва дигар муассисаҳои 

таҳсилоти олии касбии кишвар баргузор гардиданд, ба таври гузориш 

баррасӣ шуданд. Аз ҷумла:  

- маъруза дар мавзуи  «Асосҳои фарҳанги иҷтимоии идеяи 

таҳаммулпазирӣ дар фалсафаи тоҷик/Конференсияи илмӣ-назариявии 

ҳайати профессорону омӯзгорон ва донишҷӯён оид ба натиҷагирии 

корҳои илмӣ-таҳқиқотӣ дар соли 2022 ва вазифаҳо барои соли 2023. – 

Кӯлоб, ДДК ба номи Абуабдуллоҳи Рӯдакӣ, 14 апрели соли 2023; 

- маъруза дар мавзуи  «Фарҳанги таҳаммулпазирӣ моҳият ва 

фаҳмиши илмии он»/Конфренсияи илмӣ-назариявии ҷумҳуриявии 

«Нақши ҷавонон дар таҳкими сулҳу суботи Тоҷикистон». - ДДК ба номи 

А.Рӯдакӣ. - Кӯлоб, 24-25 - умии майи 2024;  

- маъруза дар мавзуи  «Тањамммулпазирї њамчун принсипи 

иљтимої-фалсафї дар таълимоти антропологии Фахриддина 

Розї»/Конференсияи илмӣ-назариявии «Илм ва маориф ҳамчун заминаи 

таҳкими амнияти миллӣ дар шароити ҷаҳонишавӣ». - Кӯлоб, 19 декабри 

соли 2025; 

- маъруза дар мавзуи  «Таҳаммулпазирӣ дар заминаи тағйирёбии 

сохторҳои иҷтимоӣ: таҳлили фалсафӣ ва методологӣ»/Конференсияи 

илмӣ-назариявии «Илм ва маориф ҳамчун заминаи таҳкими амнияти 

миллӣ дар шароити ҷаҳонишавӣ». - Кӯлоб, 19 декабри соли 2025. 

Интишорот аз рӯйи мавзуи диссертатсия: Натиҷаҳои асосии 

таҳқиқоти диссертатсионӣ дар 12 мақолаҳои илмии диссертант инъикос 

гардидаанд, ки аз ин шумора 4 мақола дар маҷаллаҳои илмии аз ҷониби 

КОА-и назди Президенти Ҷумҳурии Тоҷикистон эътирофшуда, ба чоп 

расидаанд. 

Сохтор ва ҳаҷми диссертатсия. Диссертатсия аз муқаддима, се боб, 

шаш зербоб, хулоса ва рӯйхати адабиёти истифодашуда иборат аст. 

Ҳаҷми диссертатсия 177 саҳифаро дарбар мегирад. 

БОБИ I. АСОСҲОИ НАЗАРИЯВӢ ВА МЕТОДОЛОГИИ 

ТАҲЛИЛИ ФАРҲАНГИ ТАҲАММУЛПАЗИРӢ 

1.1. Таҳлил ва муқоисаи ҷанбаҳои иҷтимоии фарҳанги 

таҳаммулпазирӣ дар консепсияҳои илмӣ  

 

Тайи ду садсолаи охир вожаи фарҳангро файласуфону ҷоемашиносон, 

фарҳангшиносону антропологҳо дар таҳқиқоти бунёдии худ ба таври возеҳу 

равшан шарҳу тавзеҳ дода, ба он таърифҳои воқеии илмӣ додаанд, ки тамоми 

ҷанбаҳои фарогирандаи онро инъикос медоранд. Масалан, фарҳангшиноси 

шинохта М.М.Бахтин ба мафҳуми фарҳанг чунин таъриф медиҳад: «шакли 

муоширати байни одамони тамаддунҳои гуногун, механизми асосии 

худмуайянкунии шахсият, шакли азхудкунии дониш ва идроки воқеии олам 

мебошад» [21]. Ба андешаи муҳаққиқи дигар М.Бубер бошад, «фарҳанг 

ҳамчун ҳастӣ, санади озоди эҷод ва муколама, принсипи мавҷудияти инсон 

мебошад» [144]. 

Мувофиқ ба фаҳмиши муҳаққиқони тоҷик С.Х.Раҳимов ва 

А.Муҳаммадӣ «Фарҳанг – марҳилаи муайяни рушди ҷамъият, неруи эҷодӣ ва 

қобилияти инсон, тамоми офарида ва дастоварди одамӣ (ғайр аз маҳсулоти 

табиӣ), аз ҷумла ром кардани ҳайвонот ва бордоркунии сунъии растаниҳоро 

дарбар мегирад» [82]. 

Агар муҳаққиқ Н.Бердяев ҳама гуна фарҳангро маънавиёт шуморад, вале 

аз таҳлилу муқоисаи таърифҳои бешумори олимони ватанию хориҷӣ метавон 

ба чунин натиҷа расид, ки фарҳанг маҷмуи сарватҳои моддию маънавии 

офаридаи инсонро ифода медорад. Ин арзишҳо дар ҳамбастагӣ ва тавассути 

меҳнати дастаҷамъӣ ҷиҳати қонеъ кардани талаботи моддию маънавии 

одамон офарида шуда, ҳамарӯза мавриди истифода қарор мегиранд. 

Пас, таҳаммулпазирӣ чи гуна падида аст, дар консепсияҳои гуногуни 

илмӣ ба кадом маъно ва мазмун шарҳу тавзеҳ дода мешавад? 

Таҳаммулпазирӣ чӣ гуна ҷанбаҳои иҷтимоӣ дошта, бо мафҳуми фарҳанг 

иртибот барқарор мекунад? Дар посух ба ин саволҳо месазад ироа дошт, ки 

мафҳуми таҳаммулпазирӣ аз ҷузъҳои муҳим ва асосии рушд ва ташаккули 

шахсият мебошад. Чунки агар ин ё он шахс нисбат ба ашхоси дорои 

урфу одат ва фарҳангҳои гуногун принсипи таҳаммулпазириро риоя  

накунад, ногузир аст, ки ҳамчун шахсият ташаккул ёбад. Гузашта аз ин, 

агар ҷомеаи шаҳрвандӣ нисбат ба ҳар як арзиши фарҳанги бегона 

таҳаммулнопазир бошад, ҷомеа, бавижа ҷомеаи гуногунмиллат 

наметавонад ба таври устувор рушд кунад. Бинобар ин, тарбияи 

таҳаммулпазирӣ дар тинати ҳар як фард ин зарурати объективии 

инкишофи босуръати ҳар як фард ва билкул ҷомеа мебошад. 

Аз ин мавқеъ, мафҳуми таҳаммулпазирӣ мазмунан ва мантиқан 

муносибати таҳаммулпазирона доштанро ба ақидаҳо, анъанаҳо ва 

ахлоқи гуногун ифода менамояд. Ин падида ҳама гуна 

таҳаммулнопазирии миллӣ, фарҳангӣ, иҷтимоӣ ва мазҳабӣ нисбат ба 

дигарон ва зулми иҷтимоии онҳоро истисно мекунад. Муносибати 

некхоҳона ва боэҳтиромонаи шахс ба ақидаҳои сиёсии дигарон аз сатҳи 

фарҳанги баланд ва тарбияи хуби ашхос шаҳодат медиҳад.  

Дар баробари ин, агар ин ҷо мо мафҳуми таҳаммулпазириро аз 

нуқтаи назари низоъ таҳлилу баррасӣ намоем, пас, ин мафҳум он маъноро 

дар худ таҷассум медорад, ки низоми ҳамкории одамон бо принсипҳои 

инсонпарварӣ ва умумибашарӣ асос ёбад. Чунки таҳлилҳо нишон 

медиҳанд, ки низоъҳои мухталиф дар ҳар давраи рушди ҷомеа бар асари 

мушкилоти байнишахсӣ ба миён меоянд ва яке аз иллатҳои ноамнӣ ва 

бесуботӣ дар ҷомеа мебошанд. Бинобар ин, муқовимат як хислати 

инкишофёфтаи шахсият мебошад, ки бо дараҷаи баланди худбинӣ ва 

қобилияти худмуайянкунӣ дар амал хос аст. Маҳз мутобиқшавӣ аст, ки 

рафтори муваффақ, гуфтор ва пиндори некро дар муҳити иҷтимоӣ, 

махсусан дар ҷомеа таъмин мекунад. Бо дарназардошти хатари 

ифротгароӣ дар марҳалаи кунунии рушди ҷомеаи ҷаҳонӣ масъалаи 

фарҳанги таҳаммулпазирӣ аҳаммияти хоса дорад. Ташаккул ва рушди 

таҳаммулпазирии иҷтимоӣ-фарҳангӣ яке аз муҳимтарин шартҳои 

муколамаи фарҳангҳо ва иртиботи тамаддунҳо мебошад. 

Мувофиқ ба равиши иҷтимоӣ-фарҳангӣ мафҳуми таҳаммулпазириро 

ба маънои васеъ «ҳамчун муносибати пуртоқат ва эҳтиром нисбат ба 

ҳама чизи «таззоднок» мефаҳманд ва шарҳ медиҳанд. Онҳо 

таҳаммулпазириро ба зарурати тарбияи рӯҳияи эҳтиром дар ҷомеа ва аз 

байн бурдани монеаҳои иҷтимоӣ, фарҳангӣ ва равонӣ, ки ба пайдоиши 

ифротгароӣ ва бадбинӣ мусоидат мекунанд, иртибот медиҳанд»[178]. 

Бояд таъкид намуд, ки таҳлили назариявии фарҳанги 

таҳаммулпазирӣ ва маъноҳои гуногуни он - «сабр», «таҳаммул», 

«бардошт» пеш аз ҳама, дар анъанаи фалсафии Ғарб, дар давраи ислоҳ 

(Реформатсия) шакл гирифтааст. Аммо ғояи муносибати таҳаммуломез 

байни одамон решаҳои хеле қадима дорад. Он пеш аз пайдоиши худи 

истилоҳ дар анъанаҳои гуногуни фалсафӣ ва фарҳангӣ мавриди баррасӣ 

қарор гирифта буд. Аз ин рӯ, барои дарки амиқи моҳияти фарҳанги 

таҳаммулпазирӣ зарур аст, ки ба таҳлили консепсияҳои асосии фалсафӣ, 

ки дар доираи онҳо ин ғоя ташаккул ёфтааст, муроҷиат карда, мазмуни 

онҳоро ба таври муфассал баррасӣ намоем. 

Бояд таъкид кард, ки таҳаммулпазирӣ ҳамчун падидаи фарҳангӣ-

иҷтимоӣ дар давраи қадим пайдо шудааст. Мафҳуми "таҳаммулпазирӣ» 

аз калимаи лотинии tolerantia гирифта шуда, маънояш сабр мебошад. 

Муносибати бомаромро ба эҳсосот, андешаҳо, рафтор, муносибат ва 

ҷаҳонбинии дигарон ифода медорад. Синонимҳои онро калимаҳои 

таҳаммул, қабул ва сабр ташкил медиҳанд. Аз ин рӯ, инсони 

таҳаммулпазир шахсиятест, ки дорои арзишҳо ва сифатҳои маънавию 

ахлоқӣ мебошад.  

Муҳаққиқи рус К.М.Хоруженко дар корҳои пажӯҳишии худ дар 

бораи пайдоиши ин мафҳум таваҷҷуҳ дода, зикр медорад, ки   

«Таҳаммулпазирӣ (аз забони англисӣ, фаронсавӣ, tolerantia ва лотинии 

tolerantia) гирифта шуда, ба маънои нармӣ нисбат ба ақидаҳо, эътиқодҳо, 

рафтор, урфу одатҳои дигарон, фарҳанг, ҳиссиёт ва идеяҳо истифода 

мешавад. Ин яке аз принсипҳои бунёдии демократӣ буда, бо мафҳумҳои 

гуногунандешӣ, озодӣ ва ҳуқуқи инсон зич алоқаманд аст» [101, с. 488]. 

Тибқи назари муҳаққиқи дигар Т.Е.Вежевич «Рушди 

таҳаммулпазирӣ дар эҳтиром ба ҳаёт, инсон, шаъну шараф ва ҳуқуқҳои 

онҳо, рад ва пешгирии зӯроварӣ ифода меёбад. Садоқат ба принсипҳои 

демократия, озодӣ, адолат, ҳамбастагӣ ва ҳамдигарфаҳмӣ чӣ дар байни 

халқҳо ва чӣ дар байни миллатҳо, динӣ ва дигар гурӯҳҳо фарҳанги 

таҳаммулпазириро дар рӯҳияи сулҳ, таҳаммулпазирӣ ва муоширати 

инсондӯстонаи байни миллатҳо тарбия мекунад»[32, с.93]. 

Аз мазмуни ин андешаҳо бармеояд, ки таҳаммулпазир фардест, ки 

принсипи гуногунандеширо қабул мекунад ва муносибати фаъол ва 

эҷодӣ дорад. Вақте ки бо низоъ рӯ ба рӯ мешавад, чунин фард ақлонӣ, 

имконот ва роҳҳои ҳалли онро меҷӯяд. Аммо, таҳаммулпазирӣ даст 

кашидан аз эътиқоди худ ё пурра қабул кардани нуқтаи назари 

дигаронро талаб намекунад. Баръакс, ин эътимод доштан ба худ, 

эътимод ба мавқеи худ ва омодагӣ ба муҳокимаи созанда мебошад. 

Барои тақвияти ин гуфта метавон аз таълимоти Маздак далеле овард, ки ӯ 

пайваста таъкид медошт: «Ҳеҷ чизро набояд аз меҳмон дареғ дошт, аз ҳар 

тоифа ва миллате, ки бошад, ҳатто нисбат ба душманон ҳам мебоист бо 

меҳрубонӣ ва утуфат рафтор кард»[55, с.3]. 

Ҳусайн Воизи Кошифӣ, ки дар таърихи рушди афкори фалсафӣ ва 

ахлоқии мардуми тоҷик ҳамчун таблиғгари принсипи таҳаммулпазирӣ 

шинохта мешавад, масъалаи ҷавҳарии таълимоташро мафҳуми 

таҳаммулгароӣ ташкил медиҳад. Масалан, дар як ҳикмати худ дар бораи 

муносибат бо дӯст, ҳамсуҳбат чунин ироа медорад, ки «Агар пурсанд, ки бо 

кадом забон сухан мегӯӣ? Бигӯй: ба забони сидқ». Агар пурсанд, ки сухан ба 

кадом гӯш мешунавӣ? Бигӯй: ба гӯши қабул... Агар пурсанд, ки сухани нек 

кадом аст? Бигӯй: он ки аз он нафъе ба касе расад. Агар пурсанд, ки сухани 

бад кадом аст? Бигӯй: он ки аз он зараре ба касе оид шавад»[55, с.160]. 

Ҳамин тавр, агар ба таърихи ташаккул ва шаклгирии мафҳуми фарҳанги 

таҳаммулпазирӣ таваҷҷуҳ диҳем, метавон маълумот дод, ки решаҳои 

фалсафии омӯзиши мафҳуми «фарҳанги таҳаммулпазирӣ» ба анъанаи 

фалсафаи антиқӣ пайвандӣ дорад, ки дар осори Арасту, Гераклит, 

Перикл, Афлотун, Суқрот, Фукидид ва дигар мутафаккирон инъикос 

ёфтааст.  

Дар фалсафаи антиқӣ инсон ҳамчун «микрокосм - ҷаҳони хурд» 

фаҳмида мешуд, ки гуногунрангии космосро дар худ таҷассум намуда, 

қисми таркибии тартиби умумиҷаҳонӣ мебошад. Аз ин нуқтаи назар, 

таҳаммулнопазирӣ ҳамчун вайроншавии ҳамоҳангӣ, меъёр ва тартиби 

кайҳонӣ арзёбӣ мегардид, ки аз надонистани инсон нисбат ба табиати 

микрокосмии худ бармеояд. Дар таълимоти Афлотун чунин ҳолат бо 

камбуди дониш ва норасоии камолоти маънавӣ вобаста дониста 

мешавад. Аз ин рӯ, фалсафаи антиқӣ дорои дастури нонавиштаи 

таҳаммулпазирӣ ҳамчун шарти нигоҳдории ҳамоҳангии инсон ва ҷаҳон 

мебошад. 

Афлотун таҳаммулпазириро ҳамчун уҳдадории инсон мешуморид, 

ки аз зарурати устувории ҷомеа бармеояд, махсусан, дар ҳолатҳое, ки 

инсон ҳанӯз маънои воқеаҳои рӯйдодаро пурра дарк карда наметавонад. 

Арасту ин андешаро инкишоф дода, таҳаммулпазириро ҳамчун фазилати 

ахлоқӣ маънидод мекунад, ки тавассути одат ташаккул ёфта, дар 

рафтори амалӣ ҳамчун риояи «миёнаи тиллоӣ» зоҳир мегардад [17, с.53-

95]. Дар ин таълимот таҳаммулпазирӣ унсури хирадмандии амалӣ ва 

шарти рафтори мутаносиб дар ҷомеа мебошад. 

Дар фалсафаи эпикуриҳо ва стоикҳои барвақт таҳаммулпазирӣ бо 

қобилияти таҳаммули ранҷҳо алоқаманд дониста мешуд. Зулм ва 

беадолатӣ на танҳо падидаҳои манфӣ, балки имкони тарбияи устувории 

руҳӣ ва шуҷоат ҳисобида мешуданд. Стоикҳои дертар - Сенека, Эпиктет 

ва Марк Аврелий - ин ғояҳоро ҷамъбаст намуда, ба мафҳуми сабр 

мазмуни васеътари ахлоқӣ бахшиданд. Барои Сенека сабр асоси шуҷоат 

аст, дар ҳоле ки М.Аврелий онро бо арзишҳое чун адолат, ҳақиқат, 

хирадмандӣ ва матонат мепайвандад. 

Фаҳмиши гуманистии муносибатҳои байни инсонҳо дар таълимоти 

софистон ва скептикҳо низ инкишоф ёфт. Софистон нисбияти дониш ва 

гуногунандеширо таъкид намуда, ба таҳаммулпазирӣ нисбат ба 

андешаҳои гуногун мусоидат карданд. Суқрот бошад, мафҳумҳои некию 

адолат, ҳақиқат ва зебоиро арзишҳои олӣ медонист, ки хусусияти 

умумибашарӣ доранд. Скептитсизм ҳамчун мавқеи маърифатӣ ва ахлоқӣ 

инсонро ба худдорӣ аз ҳукмҳои қатъӣ ва эҳтиром ба нуқтаи назари 

дигарон даъват мекард. Ин анъана дар давраи Эҳё ва Замони нав 

таъсири назаррас расонд. 

Стоитсизм, ки яке аз равияҳои мукаммали фарҳанги антиқӣ 

мебошад, идеяи ҷомеаи умумибашариро инкишоф дод [86]. 

Намояндагони ин мактаб (Зенон аз Китий, Хрисипп ва дигарон) 

инсониятро ҳамчун воҳиди ягона медонистанд, ки ба қонуни умумии 

ақлонӣ тобеъ аст. Онҳо идеяи космополитизм - табдил ёфтани космос ба 

«давлати ҷаҳонӣ» бо қонунҳои ягона барои ҳамаи одамонро асоснок 

намуданд. Дар доираи ин консепсия таҳаммулпазирӣ ҳамчун шарти 

зарурии ҳамзистии инсонҳо дар низоми ахлоқии умумӣ баромад мекунад 

[14]. 

 Аз зуҳуроти равшани гуманизм дар фалсафаи антиқӣ таълимоти 

Эпикур мебошад, ки маънои зиндагии инсонро дар саодати заминӣ 

медид. Хирадмандӣ, адолат, дӯстдорӣ ва муътадилӣ моҳияти ин 

консепсияро ташкил медод, зеро маҳз ин фазилатҳо ҳамзистии ҳамоҳанги 

одамонро таъмин мекунанд. Чунин фаҳмиши табиати инсон ба таври 

объективӣ, эҳтиром ба шахсият ва муносибати таҳаммуломез нисбат ба 

дигарон мусоидат менамояд. 

 Мавқеи гуманистӣ, инчунин, дар андешаҳои Ситсерон - намояндаи 

барҷастаи афкори иҷтимоӣ-сиёсии Рими қадим  равшан ифода ёфтааст. Ӯ 

зарурати риояи адолат нисбат ба ҳамаи одамонро таъкид намуда, 

баробарии табиии онҳоро эътироф мекард ва нобаробарии иҷтимоиро 

бо шароити таърихӣ, сатҳи маърифат ва муносибатҳои моликияти хусусӣ 

мепайваст. Ин мавқеъ ба ташаккули идеяи ягонагии ахлоқии инсоният 

мусоидат намуд. 

 Дар маҷмуъ, дар фалсафаи антиқӣ маҷмуи ғояҳое ташаккул ёфтанд, 

ки метавон онҳоро ҳамчун заминаҳои назариявии фарҳанги 

таҳаммулпазирӣ арзёбӣ кард: эътирофи арзиши шахсият, принсипи 

адолат, идеали дӯстӣ ва ҳамзистии осоишта, инчунин, идеяи баробарии 

табиии одамон. 

 Дар тафаккури аврупоии асрҳои миёна масъалаи таҳаммулпазирӣ, 

асосан, дар доираи тафсири илоҳиётии матнҳои Инҷил баррасӣ 

мегардид. Ин тафсир шаклҳои гуногун - маънои мустақим, рамзӣ ва 

ахлоқӣ дошт. Дар анъанаи патристикӣ таҳаммулпазирӣ ҳамчун ифодаи 

муҳаббати масеҳӣ, хайрхоҳӣ ва раҳмдилӣ нисбат ба инсон фаҳмида 

мешуд [96, с.41-56]. Дар осори падарони калисо - Августини Муқаддас 

[13], Василии Бузург [30] ва дигарон, он ҳамчун фазилати руҳӣ баромад 

мекунад, ки тарзи фикр ва рафтори эътиқодмандонро муайян менамояд. 

Ҳамин тавр, дар анъанаи Аҳди ҷадид таҳаммулпазирӣ арзиши динӣ буда, 

ба ахлоқи муҳаббат ба наздикон асос меёбад. 

 Бо вуҷуди ин, рушди таърихии масеҳият бо 

институтсионализатсияи дин ва таҳкими низоми марҳилавии мансабҳои 

динӣ дар калисо ҳамроҳ гардид, ки боиси сахттар шудани догматика ва 

афзоиши ҳолатҳои таҳаммулнопазирӣ нисбат ба андешаҳои мухталиф 

шуд. Ҳифзи ягонагии эътиқод аксар вақт ба маҳдуд намудани озодии 

фикр ва низоъҳои конфессионалӣ оварда мерасонд. 

Ба андешаи Абунасри Форобӣ [15] таҳаммулгароӣ омили муҳимми 

ҳамоҳангсози ҷомеа дониста мешавад. Қайд мекунад, ки ҷомеаи некӯкор бар 

пояи ҳамкорӣ, ҳамдигарфаҳмӣ, меҳнати дастаҷамъӣ бино меёбад. Ибни Сино 

[12] бошад, муътақид бар он назар буд, ки ахлоқи ҳамида, эҳтироми якдигар 

ва муоширати хуб унсурҳои ҷудоинопазири таҳаммулпазирӣ маҳсуб меёбанд 

ва маҳз тавассути ин фазилатҳо субот дар ҷомеа таъмин гашта, соҳаҳои он 

рушд мекунанд. Мавлоно Ҷалолиддини Балхӣ [106], ки меҳвари 

таълимоташро тарғиби фарҳанги таҳаммулпазирӣ ташкил медиҳад, қайд 

медорад, ки муҳаббат, инсондӯстӣ, гуногунандешӣ ҷузъҳои ҷудоинопазири 

таҳаммулпазирӣ мебошанд ва маҳз таҳаммулгароӣ новобаста аз мазҳабу 

забон, нажоду ҷинсият роҳи расидан ба ваҳдати одамон мебошад. 

Таҳаммулпазирӣ дар анъанаи динӣ-фалсафии ислом ҳамчун 

категорияи бунёдии иҷтимоӣ-фалсафӣ ва ахлоқӣ-меъёрӣ баромад намуда, 

низоми муносибатҳои байниинсонӣ, байнигурӯҳӣ ва байнифарҳангиро 

дар шароити гуногунрангии тамаддунӣ танзим менамояд. Дар доираи 

ҷаҳонбинии исломӣ ин мафҳум на танҳо хусусияти равонӣ ё ахлоқии 

инфиродӣ, балки мақоми универсалии иҷтимоӣ дорад, зеро он ба 

таъмини суботи иҷтимоӣ, ҳамбастагии ҷамъиятӣ ва ҳамзистии осоиштаи 

субъектҳои дорои ҳувиятҳои гуногун равона шудааст. Бар хилофи 

тафсири маҳдуди таҳаммул ҳамчун таҳаммул ба маънои «таҳаммул 

кардан» ё «таҳаммул намудани дигарон», консепсияи исломӣ онро 

ҳамчун мавқеи фаъоли арзишӣ-меъёрӣ мефаҳмонад, ки бар принсипҳои 

раҳмдилӣ, адолат, эҳтироми каромати инсон (каромат ал-инсон), 

масъулияти ахлоқӣ ва худогоҳии динӣ асос ёфтааст. 

Дар анъанаи иҷтимоӣ-фалсафии ислом таҳаммулпазирӣ бо 

категорияи марказии ахлоқи нек - ҳусн ал-хулуқ - робитаи органикӣ 

дорад. Ин мафҳум маҷмуи сифатҳои шахсиятиро дарбар мегирад, ки 

барои фаъолияти иҷтимоии мусбат ва ҳамкории созанда заруранд: 

мулоимат, сабр, худдорӣ, ростқавлӣ, эҳтироми дигарон, масъулият ва 

омодагӣ ба ҳамкорӣ.  

 Бояд эътироф кард, ки дар марҳалаҳои баъдина, аз ҷумла дар асрҳои 

XV-XVI тағйироти муҳим дар фаҳмиши таҳаммулпазирӣ ба амал 

омаданд, вақте ки дар натиҷаи таҳаввулоти иҷтимоӣ ва иқтисодӣ, 

муносибатҳои байни калисо ва давлат дигаргун шуданд. Дар кишварҳое, 

ки муносибатҳои бозорӣ инкишоф ёфтанд, давлат тадриҷан вазифаи 

муттаҳидсозии ҷомеаро ба зимма гирифт. Масалан, дар Англияи асри 

XVII афзоиши қудрати давлатӣ бо коҳиши таъсири калисо ба ҳаёти 

иҷтимоӣ ҳамроҳ буд. Баръакс, дар кишварҳое, ки тағйироти иқтисодӣ 

суст буд (Испания, Италия) калисои католикӣ таъсири худро ба сиёсати 

давлатӣ нигоҳ дошт. 

 Мустаҳкамшавии ҳуқуқии таҳаммулпазирии динӣ дар қарорҳои 

таърихии муҳим инъикос ёфт. Созишномаи динии Аугсбург (1555) ва 

Эдикти Нант (1598) ҳуқуқи мавҷудияти конфессияҳои гуногунро эътироф 

намуда, барои коҳиши низоъҳои динӣ замина гузоштанд. Бо рушди 

муносибатҳои буржуазӣ ва густариши робитаҳои иқтисодӣ 

боқимондаҳои таҳаммулнопазирии асрҳои миёна тадриҷан бартараф 

гардида, озодии дин мақоми иҷтимоӣ пайдо кард. 

 Дар ин раванд омилҳои иқтисодӣ низ нақши муҳим доштанд. 

Рушди савдо ва соҳибкорӣ, суботи иҷтимоӣ ва ҳамзистии осоиштаи 

гурӯҳҳои гуногунро талаб мекард. Таҳаммулнопазирии динӣ ба 

инкишофи озоди иқтисодӣ халал мерасонд. Дар натиҷа, идеяи 

таҳаммулпазирӣ ҳамчун шарти зарурии тартиботи иҷтимоӣ, рушди 

иқтисодӣ ва суботи сиёсӣ дар ҷомеа мустаҳкам гардид. 

 Ҳамин тариқ, дар асрҳои миёна ва замони нави барвақт 

таҳаммулпазирӣ аз фазилати динӣ ба принсипи сиёсӣ-ҳуқуқӣ табдил ёфт, 

ки ҳамзистии конфессияҳо ва гурӯҳҳои иҷтимоиро таъмин мекард. Ин 

раванд заминаи назариявии фаҳмиши минбаъдаи таҳаммулпазирӣ дар 

давраи маорифпарварӣ гардид. 

 Дар асрҳои XVI–XVII таҳаммулнопазирии динӣ ба авҷи рушди худ 

расид ва дар шакли таъқибҳои оммавӣ ва қатлу кушторҳои бераҳмона 

зуҳур кард. Ин амалҳоро таъқиби бидъаткорон, «шикори ҷодугарон», 

куштори шаби Варфоломей (1572) ва дигар ҳодисаҳои фоҷиавӣ ташкил 

медиҳанд. Миқёси харобиҳо нишон дод, ки идомаи мавҷудияти ҷомеаҳои 

аврупоӣ танҳо дар сурати гузаштан ба принсипҳои таҳаммулпазирӣ ва 

ҳамзистии осоишта имконпазир аст. 

 Дар чунин шароит мафҳуми муосири таҳаммулпазирӣ ташаккул 

ёфт, ки дар ибтидо бо масъалаи озодии динӣ алоқаманд буд. Зарурати 

маҳдуд намудани адовати конфессионалӣ боиси ворид шудани мафҳуми 

таҳаммулпазирӣ ба гуфтугӯи сиёсӣ ва иҷтимоӣ гардид. Фалсафаи 

аврупоӣ онро ҳамчун «воситаи пешгирии низоъҳои иҷтимоӣ ва таъмин 

намудани суботи ҷомеа арзёбӣ кард» [61, с.141]. 

 Тафсири натуралистии таҳаммулпазирӣ ба тасаввуроте асос 

меёбад, ки рафтори инсонро ҳамчун падидаи вобаста ба қонунҳои табиат 

мефаҳмонад. Дар доираи ахлоқи натуралистӣ принсипи асосӣ талаботи 

«зиндагӣ мувофиқи табиат» мебошад, ки мавҷудияти неку бади табииро 

пешбинӣ мекунад. Аз ин рӯ, таҳаммулпазирӣ ҳамчун сифате арзёбӣ 

мешавад, ки дар худи табиати инсон реша дорад. 

Асоси методологии ин равишро консепсияи антропологии соматизм 

ташкил медиҳад, ки мувофиқи он моҳияти инсон хусусияти табиӣ-

ҷисмонӣ дорад. Идеяҳои «инсони табиӣ» ва баробарии табиии одамон 

дар фалсафаи Эҳё ва маорифпарварӣ (М.Монтень, Т.Гоббс, Ж.Ламетри, 

Л.Фейербах) инкишоф ёфтаанд. 

Файласуф Т.Гоббс «ҳолати табиии ҷомеаро ҳамчун ҳолати душманӣ 

ва таҳаммулнопазирӣ тавсиф намуда, онро натиҷаи табиати ҳайвонии 

инсон медонист»[35]. Баръакси ақидаи ӯ М.Монтен моҳияти инсонро бо 

гуманизм пайваста «таҳаммулпазириро сифати табиии ӯ мешуморид. Ӯ 

маргро қонуни табиат дониста, таъкид мекард, ки онҳоро худи табиат ба 

марг маҳкум кардааст» [68, с.117]. Ба ақидаи ӯ, инсон мавҷуди ҷисмонӣ 

буда, равандҳои руҳӣ ба сохтори физиологӣ вобаста мебошанд [120, 

с.487]. 

Дар ахлоқи натуралистии Монтен асоси ахлоқ табиат аст. Ӯ 

ягонагии ҷисм ва рӯҳро таъкид намуда, таҳаммулпазириро ҳамчун 

хусусияти табиии инсон шарҳ медиҳад. Яъне «Ҳеҷ чизе нест, ки табиат 

инсонро бештар аз муоширати дӯстона ба он водор кунад» [68, с.237]. 

Монтен дӯстиро шакли олии муносибатҳои инсонӣ медонист. Ба 

андешаи ӯ, «дӯстии ҳақиқӣ на аз манфиат, балки аз интихоби озод ва 

ҳамоҳангии рӯҳӣ ба вуҷуд меояд ва ба муттаҳидшавии шахсиятҳо 

мерасонад. Аз даст додани дӯст ҳамчун аз даст додани қисми худ эҳсос 

мегардад» [68, с.239-250]. 

Дар таълимоти Л.Фейербах низ муошират ҳамчун шарти асосии 

ташаккули инсон баррасӣ мешавад. Ба ақидаи ӯ моҳияти инсонӣ дар 

ягонагии инсон бо инсон зоҳир мегардад. Ӯ таъкид мекард, ки барои 

пайдоиши «Ман» мавҷудияти «Ту» зарур аст. Аммо ин муошират, 

асосан, ба муносибатҳои биологӣ ва ҷинсӣ нисбат дода мешавад. Шакли 

олии таҳаммулпазирӣ ба андешаи ӯ, муҳаббат ба инсон мебошад. Дар ин 

маврид таъкид медорад, ки мо бояд муҳаббат ба инсонро дар ҷойи аввал 

гузорем. Муҳаббат низ ҳамчун сифати табиии инсон арзёбӣ мегардад. 

Ҳамин тариқ, ба андешаи мо, фаҳмиши натуралистии 

таҳаммулпазирӣ бар он асос меёбад, ки муошират талаботи табиии 

инсон аст ва одамон ҳамчун намояндагони як навъи ягонаи инсонӣ ба 

ҳамдигар вобастаанд.  

Тафсири психоаналитикии таҳаммулпазирӣ ба ғояҳои психоанализи 

классикии З.Фрейд ва рушди минбаъдаи он дар таълимоти Э.Фромм асос 

меёбад. Дар ин равиш инсон ҳамчун мавҷуди дорои зиддиятҳои дохилӣ 

баррасӣ мешавад, ки миёни хоҳишҳои ноошкор ва талаботи ҷомеа қарор 

дорад. Пайдоиши фрейдизм ва неофрейдизм ба буҳрони маънавии 

ҷомеаи ғарбии охири асри XIX ва ибтидои асри XX вобаста буд. 

Психоанализ фарҳангро ҳамчун низоми маҳдудкунандаи импулсҳои 

табиии инсон шарҳ дода, ба ҳолати бегонагӣ ва изтироби иҷтимоӣ посух 

медод. Дар чунин шароит ҳисси «шуури бадбахт» ба вуҷуд меояд, ки дар 

он инсон худро аз ҷомеа ҷудо ва дар муқобили он эҳсос мекунад. Барои 

дарки таҳаммулпазирӣ дар ин равиш таълимоти З.Фрейд дар бораи ду 



28 
 

неруи асосии равонӣ - эрос ва танатос  аҳаммияти калидӣ дорад. Эрос 

нерӯи ҳаёт ва муҳаббат буда, танатос неруи таҷовуз ва вайронкорист. 

Маҳдуд шудани ин неруҳо аз ҷониби ҷомеа боиси муноқишаи дохилии 

шахс мегардад. 

З.Фрейд ахлоқро сохтори сунъӣ медонист, ки барои идора кардани 

таҷовузи инсон ба вуҷуд омадааст. Аз ин рӯ, таҳаммулпазирӣ низ на аз 

табиати инсон, балки аз таъсири фарҳанг ва иҷтимоӣ бармеояд. Ӯ 

инчунин, пайдоиши таҷовузро бо шаклҳои ибтидоии ҷомеа вобаста 

мекард, ки дар онҳо ҳукмронии шахси қавӣ боиси ташаккули 

психологияи оммавӣ мегашт. Бо вуҷуди ин, психоанализ роҳҳои рафъи 

душманиро пешниҳод менамояд. З.Фрейд сублиматсияро ҳамчун 

табдили неруҳои харобкор ба шаклҳои созандаи фаъолият муҳим 

мешуморид. 

Мутафаккир Э.Фромм ин идеяҳоро инкишоф дода, онҳоро бо 

фалсафаи экзистенсиалӣ пайваст намуд. Ӯ ҷомеаи муосирро ҳамчун 

ҳолати бегонагӣ ва бесарусомонии маънавӣ тавсиф карда, роҳи 

баромадро дар ташаккули «ориентатсияи ҳосилхез» мебинад - қобилияти 

инсон барои амалӣ намудани имкониятҳои худ ва нигоҳ доштани 

тавозуни байни наздикӣ ва мустақилият. Механизми асосии рафъи 

бегонагӣ, ба андешаи Э.Фромм – ин муҳаббат аст. Ӯ муҳаббатро ҳамчун 

муносибати фаъол ба ҷаҳон мефаҳмад, ки эҳтиром ба шахсияти 

дигаронро дарбар мегирад. Эҳтиром ба шахсият дар асл шакли 

таҳаммулпазирӣ мебошад - қобилияти дидани инсон «чунин ки ҳаст». 

Э.Фромм, инчунин, мафҳуми «муносибати динӣ ба ҳаёт»-ро 

пешниҳод мекунад, ки дорои маънои ахлоқӣ буда, ба ҷустуҷӯи маънои 

зиндагӣ равона шудааст. Муҳаббат ҳамчун равияи умумии шахсият ба 

ҷаҳон баромад мекунад ва воситаи бартараф намудани бегонагӣ 

мегардад. Ҳамин тариқ, назарияи психоаналитикии таҳаммулпазирӣ 

онро ҳамчун натиҷаи ҳамкории импулсҳои биологӣ, меъёрҳои иҷтимоӣ 

ва рушди шахсият баррасӣ мекунад. Таҳаммулпазирӣ дар раванди 

иҷтимоӣ шудан ташаккул ёфта, метавонад тавассути рушди қобилияти 

муҳаббат ва худшиносӣ таҳким ёбад. 

Тафсири этикӣ-аксиологии таҳаммулпазирӣ онро ҳамчун мавқеи 

муҳимми ахлоқӣ шарҳ медиҳад, ки устуворӣ ва рушди мутаносиби 

ҷомеаи инсонӣ аз он вобаста мебошад. Ҳаёти иҷтимоӣ бе танзими 

рафтори фардҳо ғайриимкон аст ва чунин танзим тавассути низоми 

арзишҳо, меъёрҳо ва идеалҳои дар ҷомеа пазируфташуда амалӣ 

мегардад. Дар раванди фаъолияти ҳаётии худ инсон ногузир амалҳои 

худро бо ин арзишҳои иҷтимоӣ муқоиса мекунад. Яке аз механизмҳои 

асосии танзими иҷтимоӣ ахлоқ мебошад, ки талаботи объективии 

ҷомеаро дар шакли арзёбиҳо, қоидаҳои умумӣ ва дастурҳои амалии 

рафтор инъикос менамояд. Чунон ки таъкид мешавад: «Талаботи 

объективии ҷомеа, ки дар ахлоқ таҷассум меёбанд, шакли арзёбиҳо, 

қоидаҳои умумӣ ва дастурҳои амалии рафторро қабул мекунанд»[98]. 

Ахлоқ талаботи ҷомеаро нисбат ба шахсият ва гурӯҳҳои иҷтимоӣ 

мустаҳкам намуда, ҳамзамон, ҳамчун роҳнамои рафтори онҳо дар фазои 

иҷтимоӣ хизмат мекунад. Бо вуҷуди ин, чунин талабот масъалаи 

таносуби «лозим» ва «мавҷуд» - ро ба миён меорад, яъне муносибати 

байни тартиби идеалии меъёрӣ ва вазъи воқеии муносибатҳои иҷтимоӣ. 

Таҳаммулпазирӣ ҳамчун мавқеи ахлоқӣ ба соҳаи «лозим» тааллуқ дошта, 

идеали меъёрии ҳамкории байнифардӣ ва байнигурӯҳиро ифода мекунад. 

Ҷойгиршавии он дар низоми муносибатҳои ахлоқӣ ба таҳкими 

ҳамдигарфаҳмӣ, пешгирии низоъҳо ва нигоҳдории суботи иҷтимоӣ 

мусоидат менамояд. 

Фаҳмиши муосири фалсафии таҳаммулпазирӣ таҳти таъсири афкори 

фалсафаи классикии аврупоӣ, пеш аз ҳама, осори Ҷ.Локк ва И.Кант 

ташаккул ёфтааст. Дар таҳияи консепсияи таҳаммулпазирии динӣ нақши 

махсус ба Ҷ.Локк тааллуқ дорад, ки як қатор асарҳои бунёдиро ба ин 

масъала бахшидааст, аз ҷумла «Таҷриба дар бораи таҳаммулпазирии 

динӣ» ва «Нома дар бораи таҳаммулпазирии динӣ». Дар ин асарҳо 

файласуф зарурати ҷудоии калисо аз давлат ва ҳамзистии осоиштаи 

намояндагони мазҳабҳои гуногунро асоснок менамояд. 

Ҷ.Локк ҳангоми исботи зарурати ҷудоии калисо ва давлат  фарқияти 

вазифаҳои иҷтимоии онҳоро нишон медиҳад. Бахусус, қайд мекунад, ки 

«Давлат барои ҳифзи ҳуқуқҳои табиии инсон ва таъмини риояи адолати 

табиӣ масъул аст, дар ҳоле ки калисо ба наҷоти рӯҳонии инсон ва паҳн 

намудани меъёрҳои ахлоқи динӣ равона шудааст. Ин мавқеъ ба он асос 

меёбад, ки на Худо ҳокимонро ба ҳокимияти мутлақ дар масъалаи 

эътиқод ваколат додааст ва на шаҳрвандон ҳангоми бастани шартномаи 

иҷтимоӣ, ҳуқуқи дахолат ба озодии виҷдонро ба давлат супоридаанд»[61, 

с.139-184]. 

Дар доираи равиши этикӣ-аксиологӣ таҳаммулпазирӣ ҳамчун яке аз 

арзишҳои олии ахлоқии шахсият баррасӣ мешавад, ки хусусияти 

муносибатҳои ӯро бо дигарон дар шароити гуногунандешии иҷтимоӣ ва 

фарҳангӣ муайян мекунад. Он ҳамчун роҳнамои умумиахлоқӣ хизмат 

намуда, шахс бояд дар муносибат бо одамоне, ки дорои эътиқод ва 

ҷаҳонбинии гуногун - аз ҷумла динӣ, сиёсӣ ва фалсафӣ  мебошанд, аз он 

истифода намояд. Дар ин маъно таҳаммулпазирӣ эътирофи ҳуқуқи 

дигарон ба фарқият, эҳтироми шаъну шараф ва озодии эътиқоди онҳоро 

дарбар мегирад, ки барои ҳамзистии осоиштаи гурӯҳҳои гуногуни 

иҷтимоӣ замина фароҳам меорад. 

Дар шароити давлати ҳуқуқбунёд таҳаммулпазирӣ тавассути низоми 

ҳуқуқӣ мустаҳкам гардида, аз ҷониби қонун дастгирӣ мешавад. Пеш аз 

ҳама, сухан дар бораи озодии фикр, виҷдон, сухан, эътиқод ва ҷамъомад 

меравад, ки ҳамчун механизмҳои ҳуқуқии ҳифзи плюрализми ҷаҳонбинӣ 

хизмат мекунанд. Бо ин роҳ таҳаммулпазирӣ на танҳо арзиши ахлоқӣ, 

балки принсипи ҳуқуқии ташкили ҷомеаи демократӣ мегардад. 

Дар фалсафаи иҷтимоӣ ва сиёсӣ-ахлоқии муосири Ғарб ин ҷанбаи 

таҳаммулпазирӣ ба таври васеъ таҳқиқ шудааст. Яке аз назарияҳои 

таъсирбахш дар ин самт ба Ҷ.Роулс тааллуқ дорад, ки ташаккули идеали 

таҳаммулпазириро бо таҷрибаи таърихии низоъҳои мазҳабии давраи ислоҳ 

мепайвандад. Ба андешаи ӯ «намунаи таҳаммулпазирӣ ҳамчун посух ба 

ҷангҳои мазҳабии давраи ислоҳ ба вуҷуд омада, баробарии озодии виҷдон, 

ҳуқуқҳои баробари сиёсӣ ва эътирофи мухторияти фардиро дарбар 

мегирад»[152].  

Дар таърихи фалсафа нисбат ба масъалаи худтатбиқкунии моҳияти 

инсон ду усули консептуалӣ мушоҳида мешавад. Усули аввал ба «Ман»-и 

мустақил ва худкифо такя мекунад, ки барои тасдиқи ҳастии худ ва 

ташаккули шахсият ба муошират ниёз надорад. Ин тамоюл дар шаклҳои 

гуногун ифода ёфтааст: дар фалсафаи Р. Декарт, ки нуқтаи ибтидоӣ ва 

боварнокии маърифатро дар тезиси «Ман меандешам, пас ман вуҷуд 

дорам» мебинад; дар таълимоти Г.Лейбниц, ки шахсиятро ҳамчун 

монадаи пӯшидаи худфаъол мефаҳмад; дар фаҳмиши И.Фихте, ки 

«Ман»-ро ҳамчун субстансияе медонад, ки «На-Ман»-ро ба вуҷуд 

меорад; дар версияҳои радикалии индивидуализм (М.Штирнер, 

Ф.Нитсше), инчунин, дар экзистенсиализми классикии асри XX, ки 

танҳоӣ ҳамчун хусусияти асосии ҳастии инсон қонуният пайдо мекунад. 

Равиши дуюм, баръакс, аз табиати коммуникативии инсон оғоз 

намуда, таъкид мекунад, ки моҳияти инсон дар муносибатҳои 

байнишахсӣ, яъне дар робитаи «Ман - Ту» ташаккул меёбад. Ин самт дар 

фалсафаи коммунологӣ шакл гирифтааст, ки пайдоиши он ҳам ба 

таҳаввулоти дохилии фикри фалсафӣ ва ҳам ба шароити иҷтимоӣ-

таърихӣ вобаста мебошад. Аз нигоҳи таърихӣ, яке аз сарчашмаҳои он ба 

масъалагузории «Ман» ва «Ту» дар фалсафаи Л.Фейербах иртибот 

дорад, ҳарчанд он дар доираи материализми антропологӣ тафсир 

шудааст. Ҳамзамон, доминант гардидани позитивизм ва неопозитивизм 

аз солҳои 30-юми асри XIX то солҳои 20-уми асри XX боиси 

«миёнасозӣ»-и инсон ҳамчун фард гардид. Пайдоиши экзистенсиализм 

«гардиши антропологӣ»-ро нишон дод, аммо бо фаҳмиши ҷаҳон ҳамчун 

«Оно» - ҳастии бегона ва душманона ва бо пазируфтани танҳоӣ ҳамчун 

сифати асосии шахсият натавонист роҳҳои рафъи «бехонагӣ»-и инсонро 

пурра шарҳ диҳад. 

Дар шароити ташаккули ҷомеаи оммавӣ ниёзи инсон ба 

«ҳамҷамъиятҳои идеалӣ» афзуд, ки дар онҳо ӯ метавонад худро 

ҳифзшуда ҳис намуда, танҳоиро тавассути муоширати рӯҳию маънавӣ 

бартараф созад. Ин тамоюл дар афзоиши шумораи ҷомеаҳои динӣ ва 

дунявӣ дар асри XX низ зоҳир гардид. Шарҳи назариявии ин равандҳо 

дар фалсафаи коммунологӣ (М. М. Бахтин, Н. А. Бердяев, М. Бубер, С. 

Л. Франк) ба вуҷуд омад [25].   

Нуқтаи ибтидоии намунаи коммуникативии таҳаммулпазирӣ 

ташхиси экзистенсиалии ҷомеа ҳамчун фазои бегонагӣ мебошад, ки дар 

он худмуайянкунии рӯҳии шахс душвор мегардад. Н.А.Бердяев байни 

муошират - (Communion) ва (Communication) - иттилоот /коммуникатсия 

фарқ мегузорад. Ба андешаи ӯ, муколама танҳо дар муносибатҳои «Ман - 

Ту» имконпазир аст, дар ҳоле ки ҷомеа ҳамчун «Онҳо»-и объектившуда 

зуҳур мекунад. Аз ин рӯ, шахс дар ҷомеа танҳо мемонад: «Ман… ҳамеша 

танҳоам… Ва аз ҳама дардноктарин танҳоӣ - танҳоӣ дар ҷомеа аст». Дар 

чунин ҳолат, таҳаммулпазирӣ дар сатҳи «коммуникатсия» бештар ба 

одоби зоҳирӣ маҳдуд гардида, маънои рӯҳии худро пурра ошкор 

намекунад: «Коммуникатсия… ҳамеша бар ҷудоӣ асос меёбад». М. Бубер 

низ нишон медиҳад, ки ҳангоми аз байн рафтани муносибати шахсӣ, 

ҳатто «Ту» метавонад ба «Онҳо» табдил ёбад. 

Масъалаи маърифат дар муошират гуногун шарҳ дода мешавад. 

Н.А.Бердяев менависад: «рафъи танҳоӣ… танҳо дар уфуқи муошират 

имконпазир аст»[25]. С.Л.Франк бошад, бо вуҷуди имкони худкушодагӣ, 

аз «боқимондаи ноқобили баён» ёд мекунад [96, с.183-603] М.Бубер 

муносибат ва маърифатро ҷудо намуда, мегӯяд: «Инсонеро, ки ман ба ӯ 

«Ту» мегӯям… ман намешиносам… Дониш дур шудан аз «Ту» аст» [22, 

с.175]. 

Муҳаққиқ Н. Бердяев бошад, таъкид менамояд, ки «Муҳаббат худ 

рафъи танҳоӣ мебошад» [25]. Дар анъанаи динӣ-фалсафии русӣ муҳаббат 

ҳамчун «ошкор гардидани муқаддасияти шахсият» маънидод мешавад 

[22, с.183-603]. М.Бубер муҳаббатро на танҳо эҳсос, балки принсипи 

ҳастӣ медонад: «Эҳсосотро инсон аз сар мегузаронад, муҳаббат бошад 

рух медиҳад… инсон дар муҳаббати худ зиндагӣ мекунад; дар ин ҳол 

дигарон барои инсон ба «Ту» табдил меёбанд» [22, с.175]. 

 Умуман, барои ҳастии устувор ва рушди ҷомеаи инсонӣ танзими 

иҷтимоии рафтори фардҳо аҳаммияти ҳалкунанда дорад. Дар ҷараёни 

зиндагӣ дар ҷомеа инсон маҷбур аст аз арзишҳо ва меъёрҳое роҳнамоӣ 

гирад, ки дар он пазируфта шудаанд. Яке аз механизмҳои асосии 

танзими иҷтимоӣ ахлоқ мебошад. Талаботи объективии ҷомеа, ки дар 

ахлоқ мустаҳкам мегарданд, «шакли арзёбӣ, қоидаҳои умумӣ ва 

дастурҳои амалиро қабул мекунанд» [29].  

Дар фалсафаи Ҷ.Локк таҳаммулпазирӣ, пеш аз ҳама, асоси динӣ-

сиёсӣ ва ҳуқуқӣ дорад. Дар асарҳое, ки ба масъалаи таҳаммулпазирии 

динӣ бахшида шудаанд, ӯ зарурати таҳаммулпазириро дар муносибатҳои 

байни намояндагони мазҳабҳои гуногун исбот менамояд. Асоси ин 

мавқеъ ҷудо кардани калисо аз давлат мебошад: қонунҳои давлат ҳифзи 

ҳуқуқҳои табиӣ ва адолати умумиро таъмин мекунанд, дар ҳоле ки 

вазифаи калисо наҷоти рӯҳ ва густариши меъёрҳои ахлоқи масеҳист. 

Ҷ.Локк бар он аст, ки Худо ба ҳокимони давлат қудрати мутлақ дар 

масъалаи эътиқод надодааст. Ғайр аз ин, мардум ҳангоми бастани 

шартномаи ҷамъиятӣ ҳуқуқи маҳдуд кардани озодии виҷдонро ба 

ҳокимият вогузор накардааст. Далели муҳимми дигар он аст, ки қудрати 

давлат ба маҷбурияти беруна такя мекунад, дар ҳоле ки наҷоти рӯҳ ба 

интихоби озоди ирода вобаста мебошад; аз ин рӯ, сахтии қонунҳо 

наметавонад эътиқодро таъмин намояд, зеро қарор дар масъалаи имон аз 

ҷониби ақл ва интихоби инфиродӣ қабул мегардад. 

 Ҷ.Локк таҳаммулпазирии диниро нишонаи калисои ҳақиқӣ 

мешуморад ва онро бо истинод ба ахлоқи Инҷил асоснок мекунад: «Агар 

ба Инҷил ва ҳаввориён бовар кардан мумкин бошад…» [61, с.139-184]. Ӯ 

таъкид мекунад, ки ҳақиқати ниҳоии динро на инсон, балки Худо муайян 

мекунад. Бинобар ин, маҷбур кардани дигарон ба эътиқод аз нигоҳи 

ахлоқӣ ва маърифатӣ асос надорад. Таҳамулпазирӣ нисбат ба ҷараёнҳои 

динӣ ба ахлоқи масеҳӣ мухолиф буда, истифодаи зӯр бештар аз ғурур ва 

ҳавас шаҳодат медиҳад, на аз муҳаббат ба дигарон. 

 Дар назди Ҷ.Локк таҳаммулпазирӣ мақоми дугона дорад: аз як 

тараф, он арзишест барои муносибатҳои байни одамони дорои эътиқоди 

гуногун. Аз ҷониби дигар, натиҷаи шартномаи ҷамъиятӣ ва унсури 

ҳуқуқест, ки озодии андеша, виҷдон ва иттиҳодро таъмин мекунад. 

Дар таълимоти ахлоқии И.Кант моҳияти аксиологии таҳаммулпазирӣ 

тавассути мафҳумҳои «қонуни умумии ахлоқӣ», «иродаи нек», «қарз» ва 

«озодии интихоб» ошкор мешавад. И.Кант манбаи қонуни ахлоқиро дар 

ақли априорӣ мебинад: «Ақли пок… қонуни ахлоқиро медиҳад…». Ин 

қонун «a priori дар ақл» пайдо мешавад ва аз таҷрибаи эмпирикӣ 

барнамеояд. Аз ин рӯ, он ҳамчун принсипи олитарини амалии ахлоқ 

баромад мекунад. Қонуни ахлоқӣ дар шакли императиви категориявӣ ба 

инсон дода шудааст. И.Кант инсонро мавҷуди дугона мешуморад: ӯ ҳам 

мавҷуди ақлонӣ аст ва ҳам мавҷуди эҳсосотӣ. Аз ҳамин сабаб, дар ҳаёти 

инсон ирода ва қарз ҳамеша мувофиқат намекунанд; инсон метавонад ба 

дараҷаи балантар амал кунад, ки ба қонуни ахлоқ мухолифанд: «…иродаи 

муқаддасро пешбинӣ кардан мумкин нест…» [54, с.219-310]. Аз ин рӯ, 

қонуни ахлоқӣ барои инсон шакли уҳдадории бечунучаро мегирад ва 

амали ахлоқӣ ҳамчун амал аз рӯйи қарз фаҳмида мешавад, на аз рӯйи 

майл. 

 Дар асоси равиши этикӣ-аксиологӣ таҳаммулпазирӣ ҳамчун арзиши 

олӣ ва принсипи меъёрии муносибатҳои байнишахсӣ, махсусан, дар 

шароити гуногунандешӣ ва гуногунэътиқодӣ баррасӣ мешавад. Дар 

давлати ҳуқуқӣ он тавассути қонун озодӣ ва ҳуқуқҳоро таъмин намуда, аз 

ҷумла озодии андеша, виҷдон ва ҷамъомадро ҳимоя мекунад. Дар 

фалсафаи муосири Ғарб ин ҷанба бештар таҳқиқ шудааст. Ҷ.Роулс 

таъкид мекунад: «…намунаи таҳаммулпазирӣ ба вуҷуд омада, баробарии 

ҳуқуқҳо ва озодиҳои шахсият, аз ҷумла баробарии озодии виҷдонро дар 

бар мегирад…» [152]. Аз ин рӯ, таҳаммулпазирӣ ҳамчун арзиши ҳамгиро 

баромад мекунад, ки ахлоқи «уҳдадорӣ»-ро бо кафолатҳои ҳуқуқии 

озодии шахсият мепайвандад. 

Давраи маорифпарварии асри XVIII, одатан, ҳамчун замони ғалабаи 

ақл, гуманизм ва таҳаммулпазирӣ арзёбӣ мешавад. Аммо дар баробари 

рушди озодии фикр ва танқиди фанатизми динӣ, ин давра шаклҳои 

шадиди радикализми рационалистиро низ ба вуҷуд овард, ки намунаи 

равшани он фанатизми якобинӣ дар давраи Инқилоби Фаронса 

мебошад. Ин ҳолат нишон медиҳад, ки худи ратсионализм кафолати 

таҳаммулпазирӣ нест. 

Яке аз мунаққидони пайгиронаи фанатизм ва ҳомии барҷастаи 

таҳаммулпазирӣ Ф.Вольтер буд. Ба ӯ гуфтаи машҳуре нисбат дода 

мешавад: «Ман бо гуфтаҳои шумо розӣ нестам, аммо омодаам барои 

ҳуқуқи шумо ба изҳори андеша ҷони худро фидо кунам», ки моҳияти 

таҳаммулпазириро ҳамчун эътирофи озодии фикри дигарон ифода 

мекунад. Дар «Рисола дар бораи таҳаммулпазирии динӣ (Traité sur la 

tolérance)» (1763) Волтер ягон дини мушаххасро танқид намекунад, балки 

нишон медиҳад, ки чӣ гуна хурофот ва таҳаммулнопазирӣ онҳоро аз 

дарун заиф мегардонад. Ба андешаи ӯ, ҳамаи эътиқодҳо бояд имкони 

озодонаи баён дошта бошанд, дар ҳоле ки талаб кардани якрангии 

фикрҳо дар масъалаҳои абстрактӣ нишонаи ифротгароии ақлонӣ 

мебошад [33].  

Дар анъанаи иҷтимоӣ-фалсафии марксизм мафҳуми таҳаммул дорои 

мазмуни таърихӣ-мушаххас буда, арзиши универсалии ахлоқӣ надорад. 

Он, пеш аз ҳама, бо усулҳо ва роҳҳои ҳаллу фасли зиддиятҳои иҷтимоӣ, 

ки дар шароити муборизаи синфӣ ба вуҷуд меоянд, алоқаманд аст. 

Марксизм бар он асос меёбад, ки низоъҳои иҷтимоӣ аз манфиатҳои 

объективии иқтисодӣ ва иҷтимоии синфҳои гуногун сарчашма мегиранд, 

бинобар ин ҳаллу фасли онҳо наметавонад танҳо ба категорияҳои 

ахлоқии ҳамдигарфаҳмӣ ё оштӣ маҳдуд шавад. Аз ин рӯ, зиддиятҳои 

иҷтимоӣ ҳамчун натиҷаи муноқишаҳои воқеии сохторӣ арзёбӣ 

мегарданд, на ҳамчун натиҷаи нофаҳмиҳои субъективӣ (Маркс, Энгельс, 

«Манифести Партияи Коммунистӣ»)[28]. 

Аз ин нуқтаи назар, таҳаммулпазирӣ танҳо дар ҳолате қобили қабул 

аст, ки  расидан ба ҳадафҳои стратегии рушди ҷомеа мусоидат намояд ва 

бо мубориза барои тағйири муносибатҳои иҷтимоии мавҷуда халал 

нарасонад. Давлат ҳамчун институти бетараф не, балки ҳамчун 

механизми ҳукмронии синфӣ арзёбӣ мегардад, ки муносибатҳои 

иҷтимоии мавҷударо бозсозӣ мекунад»[59]. 

Дар чунин фаҳмиш таҳаммулпазирӣ арзиши мустақил нест, балки 

хусусияти инструменталӣ дошта, ба вазифаҳои раванди таърихӣ тобеъ 

мебошад. Бар хилофи консепсияҳои либералӣ, ки гуногунандеширо 

асоси суботи ҷомеа мешуморанд, назарияи марксистӣ муқобилияти 

идеологиро унсури ногузири рушди иҷтимоӣ медонад. Дар сатҳи шуури 

ҷамъиятӣ ин раванд дар шакли муборизаи идеологияҳо зуҳур мекунад, 

ки ба андешаи Г.Лукач шарти зарурии динамикаи таърихии ҷомеа 

мебошад [62]. 

Аз ин рӯ, ҳудуди таҳаммулпазирӣ дар тафсири марксистӣ на аз 

меъёрҳои ахлоқии абстрактӣ, балки аз вазъияти мушаххаси иҷтимоӣ-



37 
 

таърихӣ ва таносуби қувваҳои синфӣ вобаста аст. Таҳаммулпазирӣ 

категорияи нисбӣ буда, ба шароити таърихӣ ва ҳадафҳои сиёсӣ тобеъ 

мебошад ва танҳо ҳамчун шакли муваққатии ҳамкорӣ барои расидан ба 

вазифаҳои васеи иҷтимоӣ-сиёсӣ қабул карда мешавад. 

Фалсафаи ғайриклассикии охири асри XIX - XX тасаввуротро дар 

бораи инсон, ҷомеа ва фарҳанг ба таври ҷиддӣ дигаргун сохт, ки дар 

натиҷа мазмуни категорияи таҳаммулпазирӣ ба таври радикалӣ 

густариш ёфт. Бар хилофи анъанаи классикии ратсионалистӣ, ки 

таҳаммулпазириро, асосан ҳамчун меъёри ахлоқӣ-ҳуқуқӣ ё фазилати динӣ 

маънидод мекард, андешаи ғайриклассикӣ онро ба соҳаи таҷрибаи 

экзистенсиалии шахс, муносибатҳои байнисубъективӣ, плюрализми 

арзишҳо ва муоширати фарҳангӣ мегузаронад. Дар ин замина 

таҳаммулпазирӣ ҳамчун шарти бунёдии ҳамзистии фарқиятҳо дар ҷаҳоне 

фаҳмида мешавад, ки аз пояи ягонаи метафизикӣ маҳрум аст. Чунин 

тафсир барои ҷомеаҳои сермиллат, сермазҳаб ва фарҳангӣ гуногун, аз 

ҷумла барои Тоҷикистони муосир, аҳаммияти махсус дорад. 

Дар доираи фалсафаи ҳаёт Ф.Нитше ахлоқи анъанавиро ҳамчун 

«ахлоқи ғуломон» ба танқид кашида, меъёрҳои умумии аз ҷониби ҷомеа 

таҳмилшударо инкор мекунад ва гуногунрангии шаклҳои зиндагӣ ва 

арзишҳоро тасдиқ менамояд. Консепсияи ӯ дар бораи «аз нав 

баҳогузории ҳамаи арзишҳо» таҳаммулнопазирии догматикро заиф 

гардонда, эътирофи ҳаққи вуҷуд доштани қувваҳои гуногуни ҳаётиро 

пешбинӣ мекунад [72].  

Дар фалсафаи А.Бергсон таҳаммулпазирӣ бо идеяи ҷомеаи кушода 

иртибот мегирад, ки бар муҳаббат, озодии маънавӣ ва таҳаввули эҷодӣ 

бунёд ёфтааст. Интуитсия ҳамчун воситаи роҳ ёфтан ба ҷаҳони ботинии 

дигар инсон ва дарки ягонагии хоссаи ӯ баррасӣ мешавад[24]. Ин гуна 

фаҳмиш бо анъанаҳои таърихии фарҳанги тоҷикӣ ҳамоҳанг аст, зеро дар 

он меҳмоннавозӣ, эҳтиром ба калонсолон, раҳму шафқат ва талош ба 

сӯйи ҳамоҳангии иҷтимоӣ ҷойгоҳи муҳим доранд. 

Антропологияи фалсафии М.Шелер инсонро ҳамчун ҳомили 

арзишҳо маънидод намуда, қобилияти ҳамдардӣ ва ҳамэҳсосиро таъкид 

мекунад. Иерархияи арзишҳо рафтори ахлоқиро муайян месозад ва 

эътирофи шаъну шарафи шахсият ва нодирии ӯ ба сифати асоси 

муносибати таҳаммулпазирона нисбат ба дигарон баромад менамояд 

[79]. Барои Тоҷикистони муосир, ки ба таҳкими ҷомеаи шаҳрвандӣ ва 

давлати ҳуқуқбунёд равона аст, ин мавқеъ зарурати ташаккули фарҳанги 

эҳтиром ба инсонро новобаста аз мансубияти этникӣ, динӣ ё иҷтимоии ӯ  

муҳим мегардонад. 

А. Гелен, ки инсонро ҳамчун «мавҷуди аз лиҳози биологӣ нокифоя» 

тавсиф мекунад, зарурати институтҳои иҷтимоиро барои таъмини 

устувории ҷомеа нишон медиҳад. Дар ин замина таҳаммулпазирӣ ҳамчун 

механизми коҳиши низоънокӣ ва ҳифзи тартиботи иҷтимоӣ зуҳур 

мекунад [37]. Барои ҷомеаи Тоҷикистон, ки марҳалаҳои мураккаби 

тағйироти таърихиро паси сар кардааст ва ба рушди устувор нигаронида 

шудааст, ин идея дорои аҳаммияти хос мебошад. 

Дар экзистенсиализм масъалаи таҳаммулпазирӣ тавассути 

категорияҳои озодӣ ва муоширати байнишахсӣ шарҳ дода мешавад. 

К.Ясперс мафҳуми «муоширати экзистенсиалӣ»-ро ҳамчун вохӯрии 

воқеии одамон дар вазъиятҳои ҳаддӣ пешниҳод намуда, эътирофи 

мутақобили озодиро шарти зарурии фаҳмиши байниҳамдигарӣ 

мешуморад [110]. Дар шароити Тоҷикистони муосир инро метавон 

ҳамчун зарурати муколама миёни гурӯҳҳои гуногуни иҷтимоӣ, наслҳо ва 

мавқеъҳои ҷаҳонбинӣ тафсир кард. 

Ж.-П.Сартр «дигар»-ро ҳамчун шарти худшиносии шахсият баррасӣ 

мекунад; эътирофи озодии дигарон таҳаммулпазириро ҳатто дар ҳолати 

муноқишанокии муносибатҳо ногузир мегардонад [83]. А.Камю 

ҳамбастагии одамонро бо муқовимати гуманистӣ ба зӯроварӣ ва абсурд 

пайванд дода, арзиши ҳаёти инсониро тасдиқ мекунад [53]. Ин ғояҳо 

барои ҷомеае, ки ба таҳкими сулҳ ва ризоияти миллӣ равона аст, 

махсусан муҳиманд. 

Герменевтикаи Х.Г.Гадамер «фаҳмишро ҳамчун муколамаи 

фарҳангҳо ва «ҳамоҳангии уфуқҳо» маънидод мекунад; дар чунин равиш 

таҳаммулпазирӣ ба сифати омодагӣ барои қабули диди дигаргун ба 

ҷаҳон зуҳур мекунад» [36]. Барои Тоҷикистон, ки дар нуқтаи бархӯрди 

таъсирҳои гуногуни тамаддунӣ қарор дошта, дар равандҳои 

байналмилалӣ фаъолона иштирок мекунад, ин мавқеъ аҳаммияти махсус 

пайдо мекунад. 

Фалсафаи ғайриклассикӣ асоси назариявии фаҳмиши 

таҳаммулпазириро ҳамчун падидаи мураккаби иҷтимоӣ-фарҳангӣ шакл 

медиҳад, ки эътирофи шаъну шарафи шахсият, эҳтиром ба фарқиятҳо, 

омодагӣ ба муколама ва масъулият барои ҳифзи суботи иҷтимоиро дар 

бар мегирад. Дар Тоҷикистони муосир таҳаммулпазирӣ ҳамчун шарти 

таҳкими давлатдорӣ, ваҳдати миллӣ ва рушди устувор аҳаммияти махсус 

дорад. Он на танҳо фазилати ахлоқӣ, балки захираи стратегии рушди 

ҷомеа мебошад, ки ҳамзистии ҳамоҳанги арзишҳои анъанавӣ ва 

равандҳои навсозиро таъмин менамояд. 

Ниҳоят, дар ҷараёни рушди таърихӣ таҳаммулпазирӣ тадриҷан аз 

доираи танҳо таҳаммулпазирии динӣ берун рафта, ба принсипи умумии 

танзими муносибатҳои иҷтимоӣ табдил ёфт. Масалан, Л.Ноэл шаш 

параметри «фазои таҳаммулпазирӣ»-ро нишон медиҳад: нажод, синф, 

тендер, самти ҷинсӣ, синну сол, инчунин саломатии ҷисмонӣ ва рӯҳӣ 

[153]. Ба ин рӯйхат метавон соҳаҳои дониш, сиёсат, муошират, 

муносибатҳои байналмилалӣ ва ахлоқро низ илова намуд. 

Дар маҷмуъ, таҳлилҳо нишон медиҳанд, ки дар ташаккули 

тасаввуроти илмӣ оид ба таҳаммулпазирӣ дар андешаи иҷтимоии Ғарб 

саҳми назаррасро низоми арзишҳои демократии ҷомеаҳои рушдёфта бо 

тасаввурот дар бораи меъёрҳои сатҳи ташкили низоми арзишии 

фарҳанги сиёсӣ ва хусусияти робитаи он бо арзишҳои анъанавӣ муайян 

мегардад. Меъёри аввал хусусиятҳои сохтори муносибатҳои иҷтимоӣ ва 

арзишҳои анъанавӣ, аз ҷумла динӣ, ҳамчун пояи онҳо, инчунин тарзи 

ҳамгироии онҳо бо меъёрҳои демократиро инъикос мекунад. Дар ин 

замина сатҳи иерархиявии муносибатҳои иҷтимоию сиёсӣ ва дараҷаи 

итоат ба ҳокимияти олӣ нишондиҳандаи сатҳи рушди фарҳанги сиёсӣ ба 

ҳисоб меравад. Фарҳангҳое, ки дар онҳо арзиши анъанавии ҳокимияти 

олӣ ва иерархияи қатъии иҷтимоию сиёсӣ бартарӣ дорад, дорои 

имконияти камтари таҳкими ниҳодҳои демократӣ арзёбӣ мешаванд. Бо 

вуҷуди ин, анъанавияти иерархӣ ягона асоси арзёбии низоми арзишҳо 

нест. Меъёри дуюм ба муносибатҳои уфуқӣ дар ҷомеа дахл дошта, дар 

сатҳи эътимоди мутақобилаи байни одамон зоҳир мегардад. Эътимод 

ҳамчун меъёри устувори иҷтимоӣ ба ҳамгироии арзишҳои анъанавӣ ва 

демократӣ мусоидат намуда, пайдарҳамӣ ва суботи фарҳанги сиёсиро 

таъмин мекунад. 

Меъёри сеюм бо хусусиятҳои муносибатҳои байнигурӯҳӣ вобаста 

буда, дар сатҳи таҳаммулпазирӣ ва бенизоъии ҳамкории иҷтимоӣ ифода 

меёбад. Ба андешаи С. Ҳантингтон, таҳаммулпазирӣ ҳамчун меъёри 

арзишӣ эътирофи қонунияти созиш ва таҳаммул ба фарқиятҳои байни 

гурӯҳҳои иҷтимоӣ ва сиёсиро дар бар мегирад ва нишондиҳандаи 

демократии фарҳанги сиёсӣ мебошад. Баръакс, кӯшиши ҳукмронӣ 

ҳамчун воситаи рафъи гуногунрангии иҷтимоӣ нишонаи хусусияти 

авторитарӣ ё тоталитарии низоми сиёсӣ маҳсуб меёбад[156]. 

Аксари муҳаққиқони ғарбӣ мавҷудияти робитаи зич байни эътимод, 

таҳаммулпазирӣ ва демократиятнокии фарҳанги сиёсиро эътироф 

намуда, онҳоро нишондиҳандаҳои муҳимми сатҳи демократикунонии 

ҷомеаи шаҳрвандӣ медонанд. Ҳамзамон, дар масъалаи таърифи 

мафҳумҳои «дастгирии демократия», «эътимод» ва «таҳаммулпазирӣ», 

инчунин, интихоби равишҳои методологӣ ихтилофи назарҳо вуҷуд 

дорад. 

Дар солҳои 1960-ум дастгирии демократия, асосан, дар доираи 

равиши институтсионалии Д.Истон баррасӣ мегардид, ки муносибати 

шаҳрвандонро ба ниҳодҳои сиёсӣ таҳлил мекард. Дар солҳои 1970-ум 

Р.Дал ин моделро такмил дода, диққатро ба самтгирии инфиродӣ ва 

афзалиятҳои шаҳрвандон нисбат ба равандҳои демократӣ равона намуд. 

Консепсияи рационалистии Дал чунин арзишҳои асосии демократиро 

дар бар мегирад: озодии иттиҳодҳо, озодии сухан, ҳуқуқи интихоботӣ, 

ҳуқуқи интихоб шудан, рақобати сиёсӣ, гуногуншаклии манбаъҳои 

иттилоот, интихоботи озод ва вобастагии сиёсати давлатӣ аз иродаи 

шаҳрвандон[157]. 

Агар дар анъанаи ғарбӣ пояи таҳаммулпазирӣ таърихан бар асоси 

усулҳои таҳаммулпазирии динӣ, инчунин, эътирофи ҳуқуқ ва озодиҳои 

инсон ташаккул ёфта бошад, дар ҷомеаҳои шарқӣ ин падида ба заминаи 

арзишӣ-меъёрии дигар такя мекунад, ки бо хусусиятҳои хоси рушди 

тамаддунии Шарқ муайян мегардад. Хусусияти тамаддуни шарқӣ боиси 

ташаккули механизмҳои махсуси ҳамкории байнифарҳангӣ ва байнидинӣ 

гардидааст, ки дар онҳо танзими муносибатҳои иҷтимоӣ бештар на аз 

тариқи институтсионализатсияи ҳуқуқҳои фардӣ, балки тавассути низоми 

меъёрҳои ахлоқӣ, анъанаҳои ҷамъгароӣ, таълимоти динӣ-фалсафӣ ва 

усулҳои мувофиқати иҷтимоӣ таъмин мегардад. 

Дар шароити ҷаҳонишавӣ таҳаммулпазирӣ ба яке аз шартҳои 

муҳими суботи ҷомеаҳои бисёрмиллат ва бисёрдин табдил ёфтааст. 

Фалсафаи иҷтимоии муосир онро ҳамчун механизми танзими ихтилофҳо, 

воситаи пешгирии экстремизм ва заминаи рушди ҷомеаи шаҳрвандӣ 

арзёбӣ мекунад. Эъломияи принсипҳои таҳаммулпазирии ЮНЕСКО 

(1995) таҳаммулпазириро ҳамчун эҳтиром ва қабул намудани 

гуногунрангии фарҳангҳои ҷаҳон муайян намуда, онро унсури калидии 

фарҳанги сулҳ медонад [151]. Ин таъриф бо фаҳмиши исломӣ мувофиқат 

дошта, ҳуқуқи инсонро барои нигоҳ доштани ҳувият ва ҷаҳонбинии худ 

дар доираи ҳамзистии осоишта тасдиқ менамояд. 

Барои ҷомеаи муосири Тоҷикистон масъалаи таҳаммулпазирӣ 

аҳаммияти стратегӣ дорад, зеро он бо таҳкими ваҳдати миллӣ, суботи 

сиёсӣ ва рушди ҳамкории байнифарҳангӣ алоқаманд мебошад. Таҷрибаи 

таърихии минтақа нишон медиҳад, ки тамаддуни тоҷикон дар тӯли асрҳо 

дар муҳити бисёрфарҳангӣ ташаккул ёфта, анъанаҳои таҳаммулпазирии 

динӣ ва этникиро инкишоф додааст. Дар шароити давлатдории муосир 

ин анъанаҳо ҳамчун омили муҳимми таҳкими ҳамгироии иҷтимоӣ ва 

пешгирии низоъҳои байнигурӯҳӣ хизмат мекунанд. 

Ҳамин тариқ, дар ҷамъбасти зербоби аввали боби якум зимни таҳлилу 

муқоисаи назарияҳои мавҷуда доир ба фаҳмиши фарҳанги таҳаммулпазирӣ 

метавон ба чунин хулоса омад, ки аз ҷанбаи фалсафӣ падидаи 

таҳаммулпазирӣ – ин қобилияти эътирофи ақидаҳои гуногун, ҳуқуқи ҳар як 

шахс ба озодии баён ва фикр мебошад. Дар улуми иҷтимоӣ он василаи 

таъмини ҳамбастагӣ ва ҳамзистии осоиштаи ҳамаи қишрҳои аҳолӣ, аз ҷумла 

гурӯҳҳои иҷтимоӣ, фарҳангӣ, динӣ ва ғайра маҳсуб меёбад. Сиёсатшиносон 

таҳаммулпазириро асоси демократия, ҳимояи ҳуқуқ ва озодиҳои шаҳрвандон 

мефаҳманд. Дар илми равоншиносӣ таҳаммулпазирӣ ифодакунандаи 

сифатҳои шахсият, қобилияти фаҳми дигарон мебошад. 

Дар улуми иҷтимоӣ-инсонгароӣ падидаи таҳаммулпазирӣ дорои 

намудҳои зерин мебошад: гендерӣ - эҳтиром доштан ба ҷинси муқобилро 

таҷассум медорад; нажодӣ – ифодакунандаи он маъно аст, ки нисбат ба 

намояндагони нажоди дигар рафтори таҳаммулпазирона бояд дошт; 

миллӣ – ифодаи эҳтиром нисбат ба дигар миллатҳоро дорад; маъюбӣ – 

дастгирӣ ва бароварда кардани эҳтиёҷоти афроди ниёзмандро бозтобӣ 

медорад;  динӣ - ин эҳтиром ва қабули намояндагони динҳои дигарро 

бозгӯӣ мекунад;  сиёсӣ – таҳаммулпазирӣ нисбат ба намояндагони ҳизбу 

ҳаракатҳои гуногуни сиёсӣ мебошад; таълимӣ – муносибати баробар ба 

шахсони дорои маълумоти олӣ ва бе таҳсилот мебошад; байнисинфҳо - 

эҳтироми ҳамаи одамон новобаста аз вазъи молиявии онҳоро дар назар 

дорад ва ғайра.  

Манофеи таҳаммулпазирӣ он аст, ки «ба одамгарӣ ва фаҳмиши 

дигарон мерасонад; ба рафъи тарсҳои марбут ба муошират бо одамони 

дорои ақидаҳои гуногун, ба шарофати қобилияти эҷоди муоширати 

муассир кӯмак мекунад; ба фаҳмиши одамоне мусоидат мекунад, ки 

худро бо тарзҳои гуногун баён мекунанд, баъзан бо тарзе, ки ба 

ақидаҳои аз ҷониби умум қабулшуда мувофиқат намекунанд; тавассути 

интиқоли таҷриба ва дониш, тавассути ҳамкории байни одамоне, ки 

нуқтаи назари гуногун доранд, боиси рушди шахсият ва рушди иҷтимоӣ 

мегардад»[179]. 

Принсипҳои асосии таҳаммулгароӣ иборатанд аз: 1) эҳтироми 

ҳамдигар. Яъне ҳуқуқҳои баробар ва шаъну шарафи ҳамаи одамон, сарфи 

назар аз ҳама гуна хусусиятҳо (ҷинс, нажод, тамоюли ҷинсӣ, дин ва 

ғайра) эътироф карда мешаванд; 2) Набудани табъиз. Ҷомеа зӯроварӣ, 

таҳдид ва табъизро дар асоси фарқиятҳои байни одамон истисно 

мекунад; 3) Озодии баён. Одамон метавонанд озодона андеша ва 

фикрҳои худро бидуни зӯроварӣ ва таҳдид баён кунанд; 4) Эҳтиром ба 

арзишҳои якдигар. Ҷомеаи таҳаммулпазир ба интихоби дин, эътиқод, 

фарҳанг ва анъана эҳтиром мегузорад; 5) Имкониятҳои баробар. 

Шароит муҳайё карда шудааст, ки дар он ҳар як одам имкониятҳои 

худро баробар дарк намояд; 6) Маориф. Дониши одамон дар бораи 

фарҳанг, тарзи зиндагонӣ ва эътиқод васеъ шуда, стереотипҳоро кам 

мекунад. 7) Муқовимат ба зӯроварӣ. Ҷомеа ба ифротгароӣ, 

таҳаммулнопазирӣ ва хушунат фаъолона мубориза мебарад [180]. 

Ниҳоят, аз таҳлили андешаҳои фавқӣ бармеояд, ки дар аксари 

мавридҳо, таҳаммулпазирӣ ба меъёрҳои ахлоқие дахл дорад, ки бо 

таҳаммулпазирии шахс муайян карда мешаванд. Масалан, шахс 

метавонад нисбат ба ҷинояткор таҳаммулпазир бошад, аммо бояд худи 

ҷиноятро маҳкум кунад. Мумкин аст нисбат ба одамони дорои 

инҳирофоти ҷинсӣ таҳаммулпазир бошад, аммо худи пешбурди ин гуна 

инҳирофҳо радкуниро ба вуҷуд меорад. Таҳаммулпазирӣ маънои хомӯш 

истоданро тақозо надорад, балки қабул кардан, ақидаи худро доштан ва 

қобилияти ҳифзи онро талқин мекунад. 

 

1.2. Омилҳо ва шаклҳои ташаккули фарҳанги таҳаммулпазирӣ дар 

ҷомеа 

Дар шароити ҷаҳонишавӣ ва ҷомеаи бисёрфарҳангӣ, ки дар он 

намояндагони мухталифи этникӣ, динӣ ва фарҳангӣ ҳамзистӣ доранд, 

ҳамкории онҳо дар дараҷаҳои гуногуни ҳаёти ҷамъиятӣ ба субот ва рушди 

ҷомеа таъсири назаррас мерасонад. Аз ин рӯ, яке аз шартҳои асосии 

фаъолияти устувор ва пешрафти чунин ҷомеа ташаккули фарҳанги 

таҳаммулпазирӣ мебошад, ки ҳамкории созандаи гурӯҳҳои иҷтимоиро 

таъмин намуда, пешгирии низоъҳо ва таҳкими ризоияти шаҳрвандиро 

фароҳам меорад. 

Мафҳуми «фарҳанги таҳаммулпазирӣ» категорияи мураккабест, ки 

аз ҳамбастагии ду унсури ба ҳам иртиботдошта: фарҳанг ва 

таҳаммулпазирӣ ба вуҷуд омадааст. Фарҳанг падидаи мураккаб буда, бо 

ҳамаи соҳаҳои калидии ҷомеа: иқтисод, сиёсат, илм, санъат, маориф, 

тарбия, маънавият, ахлоқ, дин ва ҳуқуқ алоқамандӣ дорад. Гуногунии 

типологияҳои фарҳанг мавҷуд аст, аз ҷумла тақсимбандӣ ба фарҳанги 

моддӣ ва маънавӣ, ҷаҳонӣ ва миллӣ, оммавӣ ва элитарӣ.  

Ба андешаи муҳаққиқ А.М.Маркова, яке аз вазифаҳои асосии 

фарҳанг инсонсозӣ ва инсонгаро намудани ҷомеа тавассути такмили 

шахсият мебошад, ки ташаккули арзишҳо ва меъёрҳои рафторро таъмин 

намуда, ба ҳамоҳангии муносибатҳои иҷтимоӣ мусоидат мекунад. 

Файласуфи олмонӣ И.Кант бошад, дар таълимоти худ ба неруи 

тарбиявии амалҳои ахлоқие, ки аз рӯйи қарз ва мутобиқи қонуни умумии 

ҳуқуқ анҷом дода мешаванд, аҳаммияти махсус медиҳад. Бо итоат ба ин 

қонун ва равона сохтани шуури худ ба рафтори таҳаммулпазир, инсон, 

ба андешаи файласуф, метавонад тавассути интихоби такрории ахлоқӣ 

мавқеи устувори маънавиро ташаккул диҳад, ки тадриҷан ба одат 

мубаддал мегардад.  

И.Кант таъкид мекунад, ки иҷрои вазифа метавонад оҳиста-оҳиста 

ба майли ботинӣ табдил ёбад: «Зеро агар ман касеро аз рӯйи вазифа дӯст 

дорам, ба воситаи эҳтиром завқи дӯст доштанро ба даст меорам ва 

муҳаббати аз рӯйи вазифа пайдошуда ба муҳаббати аз рӯйи майл 

зуҳурёфта, табдил меёбад» [119, с.1]. 

Гарчанде рафтори бар асоси майл барои шахс танзимгари соддатар 

ба ҳисоб меравад, зеро талаб намекунад, ки ӯ пайваста дар бораи 

вазифаи худ андеша кунад, маҳз дастурҳои ақлӣ амали ангезаи воқеии 

ахлоқиро таъмин менамоянд. Онҳо инсонро дар вазъияти интихоби озод 

қарор дода, ӯро ба қабули бошууронаи қарорҳои ахлоқан дуруст водор 

месозанд.  

Бо вуҷуди ин, И.Кант ин дастурҳоро ба олами ақлонӣ нисбат 

медиҳад, ки ахлоқро аз воқеияти иҷтимоии эмпирикӣ ҷудо намуда, 

татбиқи амалии идеали ахлоқиро душвор мегардонад. Дар натиҷа, дар 

ахлоқшиносии кантӣ миёни ҳастӣ ва боядият (долженствование) танише 

ба вуҷуд меояд, ки ҳамчун зиддият байни идеали ахлоқӣ ва амалияи 

иҷтимоӣ зоҳир мегардад. 

Дар адабиёти илмӣ таҳаммулпазирӣ ҳамчун падидаи бисёрҷанбаи 

иҷтимоӣ-фалсафӣ баррасӣ мегардад, ки як қатор ҷанбаҳои ба ҳам 

алоқамандро дар бар мегирад. Дар байни онҳо шаклҳои байниэтникӣ ва 

байни конфессионалӣ аҳаммияти махсус доранд.  

Таҳаммулпазирии байниэтникӣ ташаккули муносибатҳои 

таҳаммуломез ва эҳтиромона байни намояндагони этносҳои гуногунро 

дар назар дорад, ки омодагии онҳоро ба ҳамзистии осоишта, ҳамкории 

созанда ва ҳамкории мутақобилан судманд дар соҳаҳои сиёсӣ, иқтисодӣ 

ва фарҳангии ҳаёти ҷамъиятӣ таъмин менамояд.  

Таҳаммулпазирии байниконфессионалӣ бошад, дар муносибати 

эҳтиромона байни пайравони динҳои гуногун, инчунин, нисбат ба 

шахсони ғайридиндор зоҳир гардида, қобилияти ҳамзистӣ ва ҳамкории 

бесалоҳият дар шароити гуногунандешии динӣ дар ҷомеаро дарбар 

мегирад. Дарки ин шаклҳои таҳаммулпазирӣ мустақиман бо масъалаи 

фаҳмиши миллат ҳамчун падидаи иҷтимоӣ-фарҳангӣ алоқаманд 

мебошад.  

Чунончи, П.В.Терешкович «ду равиши асосии тафсири онро ҷудо 

менамояд: сиёсӣ ва этнофарҳангӣ. Дар доираи равиши аввал миллат 

«ҳамчун ҷомеаи сиёсии шаҳрвандони як давлат» муайян карда мешавад, 

дар ҳоле ки равиши дуюм онро «ҳамчун ҷомеаи этникӣ бо забон ва 

худшиносии ягона» шарҳ медиҳад» [90, с.460].  

Фарҳанги таҳаммулпазириро бе таҳлили таҳаммулнопазирӣ ҳамчун 

муқобили он пурра дарк кардан имконнопазир аст, зеро 

таҳаммулнопазирӣ дар шаклҳои шадид метавонад ба ифротгароӣ ва 

ҳатто, терроризм табдил ёбад. Он дар намудҳои гуногуни рафтори 

таҷовузкорона, ки ба инсон ҳамчун мавҷуди биоиҷтимоӣ хос аст, зоҳир 

мегардад, аз ҷумла таҷовузи ҷисмонӣ ва лафзӣ, фаъол ва ғайрифаъол, 

мустақим ва ғайримустақим, ки дорои шаклҳои сершумор ифода 

мебошад.  

Дар психологияи иҷтимоӣ таҷовуз ҳамчун «рафтор ва амалҳои 

инфиродӣ ё гурӯҳӣ, ки ба расонидани зарари ҷисмонӣ ё равонӣ ба 

дигарон ё нобуд сохтани онҳо равона шудаанд», [84] муайян карда 

мешавад. Чунин зуҳурот аз иқтидори вайронкунандаи 

таҳаммулнопазирӣ шаҳодат медиҳанд, ки асосҳои ҳамкории иҷтимоӣ ва 

суботи ҷомеаро халалдор месозад. 

Бояд эътироф кард, ки ташаккули мафҳуми таҳаммулпазирӣ ҳамчун 

категорияи мустақили афкори ҷамъиятӣ ба давраи ислоҳоти динӣ дар 

Аврупои асри XVI рост меояд. Маҳз дар ҳамин давра масъалаи 

таҳаммулпазирии динӣ хусусияти низомманд пайдо намуда, мавриди 

таҳлили назариявӣ қарор гирифт. Аммо татбиқи амалии принсипҳои 

таҳаммулпазирӣ танҳо пас аз ҷангҳои тулонии мазҳабии асрҳои XVI-

XVII имконпазир гардид, ки бо эътирофи ҳуқуқи мавҷудияти 

конфессияҳои гуногун, аз ҷумла калисоҳо ва равияҳои ҷудошуда, анҷом 

ёфтанд. Бо ин тартиб, ташаккули фарҳанги таҳаммулпазирӣ аз нигоҳи 

таърихӣ бо раванди рафъи низоъҳои динӣ ва устувор гардидани 

принсипҳои ҳамзистии осоишта дар шароити гуногунандешии динӣ ва 

ҷаҳонбинӣ алоқаманд мебошад. 

Файласуфи рус П.К.Гречко ҳангоми таҳлили заминаҳои таърихии 

ташаккули таҳаммулпазирӣ дар тамаддуни аврупоӣ аҳаммияти махсуси 

давраи ислоҳро ҳамчун марҳилаи тағйироти амиқи динӣ ва иҷтимоӣ-

фарҳангӣ таъкид менамояд. Ба андешаи ӯ, «Ислоҳ - ин дуюмин ихтилофи 

бузург дар масеҳият мебошад.  

Ба як маъно он аз ихтилофи аввал - ҷудошавии калисо ба 

православии византиягӣ ва католикии римӣ  низ шадидтар буд. Дар он 

ҳолат ҷонибҳои муқобил, ҳатто, аз ҷиҳати ҳудудӣ аз ҳамдигар ҷудо 

шуданд: бархе дар Шарқ, дигарон дар Ғарб қарор гирифтанд. Дар ин ҷо 

бошад, калисои нав - протестантӣ,  дар қаламрави таърихӣ ва анъанавии 

калисои дигар - католикӣ  ба вуҷуд омад. Хонаҳо гуногун, аммо дар як 

бино. Аз ҳамсоягӣ гурехтан мумкин набуд, лозим буд ба гунае ҳамзистӣ 

кард» [39].  

Ин вазъият ба таври объективӣ зарурати таҳияи механизмҳои 

ҳамзистии ҷомеаҳои гуногуни динӣ ва ҷаҳонбиниро ба миён овард, ки ба 

ташаккули амалияи таҳаммул мусоидат намуд. 

Дар заминаи давраи ислоҳ таҳаммулпазирӣ, пеш аз ҳама, дар шакли 

таҳаммули динӣ зоҳир мегардид, яъне эътирофи ҳуқуқи мавҷудияти 

эътиқодҳои гуногуни мазҳабӣ. Маҳз чунин маънидодро аксари 

мутафаккирони асрҳои XVII-XVIII, аз ҷумла П.Бейл, Ф.Вольтер, 

И.Кант, Ҷ.Локк, Ҷ.Милтон ва дигарон пешниҳод кардаанд. Аммо, 

чуноне ки П.К.Гречко қайд мекунад, таҳаммули динӣ танҳо зуҳури 

берунии равандҳои амиқтар буд, зеро он «қисми рӯйиобии айсберги 

ислоҳи аврупоӣ буд, ки пушти он низоми пурраи тағйироти дунявӣ - 

иқтисодӣ, иҷтимоӣ-сиёсӣ ва маънавӣ  қарор дошт» [39]. 

Аз ин рӯ, ташаккули таҳаммулпазирӣ на танҳо бо омилҳои динӣ, 

балки бо навсозии маҷмуии ҷомеаи аврупоӣ алоқаманд буд. 

Таҳаммули динӣ дар давраи ислоҳ, инчунин, ба таҳкими принсипи 

шахсият ҳамчун шарти муҳимми таҳаммулпазирӣ мусоидат намуд. 

Муносибати таҳаммулпазир, пеш аз ҳама, ба шахсе хос аст, ки дорои 

ҳисси арзишмандии шахсӣ, худмухторӣ ва эътимод ба худ мебошад. 

Танҳо чунин шахс ба муносибати эҳтиромона ва таҳаммуломез ниёз 

дошта, метавонад нисбат ба дигарон низ ҳамин гуна муносибатро зоҳир 

намояд.  

Баръакс, фарде, ки худшиносии шахсии ӯ нокифоя ташаккул 

ёфтааст, ба осонӣ зери таъсири анъанаҳо, урфу одатҳо ва фишори 

аксарият қарор мегирад. Бо ин тартиб, таҷрибаи таърихии ислоҳ 

робитаи зичи фарҳанги таҳаммулпазириро бо равандҳои фардиятёбӣ ва 

ташаккули шахсият ҳамчун субъекти мустақили ҳамкории иҷтимоӣ 

нишон медиҳад. 

Дар асарҳои П.К.Гречко ба робитаи таҳаммулпазирӣ бо озодӣ 

ҳамчун шарти бунёдии ташаккули шахсият ва фардият диққати махсус 

дода мешавад. Дар ин маврид муҳаққиқ таъкид мекунад, ки «Фардият, 

шахсият - ҳамаи ин аз манбаи озодӣ, интихоби озоди инсон нерӯ 

мегирад. Аз ин ҷо як ҷанбаи дигари таҳаммулпазирӣ - озодӣ ба миён 

меояд.  

Таҳаммулпазирӣ воқеан танҳо дар шароити озодӣ зарур аст. Дар 

ҷойе ки он вуҷуд надорад, ҷомеа бо ҷойгузинҳои таҳаммулпазирӣ - 

сарнавишти умумии таърихӣ, хешутабории этникӣ, «мардуми 

бисёрмиллат», «идеологияи муосир» ва ғайра  қаноат мекунад.  

Таҳаммулпазирӣ дар шакли таҳаммули динӣ таърихан ба манфиати 

озодӣ амал кардааст» [39]. 

Аз ин рӯ, таҳаммулпазирӣ на танҳо натиҷаи озодӣ, балки воситаи 

таҳкими он низ мебошад, зеро имкони ҳамзистии ҷаҳонбинӣ ва тарзҳои 

гуногуни зиндагиро дар доираи як фазои иҷтимоӣ таъмин менамояд. 

Илова бар озодӣ, ҷанбаи муҳимми таҳаммулпазирӣ хусусияти 

институтсионалии он мебошад, ки аллакай дар асрҳои XVI-XVII дар 

амалияи таҳаммули динӣ дар муҳити протестантӣ зоҳир гардидааст. 

Ташаккули фарҳанги таҳаммулпазирӣ бе дастгирии институтҳои давлатӣ 

ва ҷамъиятӣ имконнопазир аст, зеро маҳз онҳо меъёрҳои ҳамзистии 

осоишта ва эҳтироми мутақобиларо дар низоми ҳуқуқӣ ва иҷтимоӣ 

мустаҳкам мекунанд. Дар сурати набудани таҳаммулпазирии 

институтсионалӣ, муносибатҳои шахсии таҳаммул маҳдуд ва ноустувор 

боқӣ мемонанд.  

Дар марҳилаи баъдӣ, махсусан дар заминаи дигаргуниҳои 

буржуазии асрҳои XVIII-XIX эҳтиёҷоти ҷамъият ба раҳоии шахс ва 

табдил ёфтани омма ба маҷмуи субъектҳои мустақил бештар эҳсос 

гардид. Озод шудани инсон аз тарс ва вобастагӣ ба ташаккули шаклҳои 

нави муносибатҳои иҷтимоӣ мусоидат кард, ки бар муколама, 

ҳамдигарфаҳмӣ ва эътирофи ҷанбаи маънавии робитаҳои инсонӣ дар 

баробари ҷанбаи биологӣ асос ёфта буданд. Дар натиҷа гузариш аз 

шаклҳои ибтидоии фарҳанги таҳаммулпазирӣ, ки, асосан, ба 

иҷтимоикунонӣ такя мекарданд, ба шаклҳои муосири он, ки бар 

принсипҳои инсонгароӣ, эътирофи қадру қимати шахсият ва муколамаи 

фарҳангҳо бунёд шудаанд, сурат гирифт.  

Инчунин, ҷаҳони муосир бо маҷмуи таҳдидҳои анъанавӣ ва нав рӯ ба 

рӯ мебошад, ки дар байни онҳо радикализми сиёсӣ бо 

таҳаммулнопазирии шадид, низоъҳои мусаллаҳона ва терроризм, ки 

бори аввал дар таърих хусусияти глобалӣ гирифта, бо шумораи 

бесобиқаи қурбониён ва хатари воқеии истифодаи силоҳи қатли ом 

ҳамроҳ аст, аҳаммияти махсус доранд.  

Бо вуҷуди пешгӯиҳои фоҷиаборе, ки аз ҷониби бисёр 

назарияпардозон пешниҳод мегарданд, рушди инсоният танҳо ба 

сенарияҳои харобиовар маҳдуд намешавад. Дар баробари онҳо роҳҳои 

демократӣ ва сулҳомези ҳалли ихтилофҳо низ мавҷуданд. Яке аз шартҳои 

асосии пешгирии буҳронҳои глобалӣ ташаккул ва таҳкими фарҳанги 

таҳаммулпазирӣ мебошад. 

Муносибатҳои таҳаммуломез заминаи равандҳои мусбати иҷтимоии 

ҷаҳони муосирро ташкил медиҳанд. Озодӣ ва демократия имкони 

гуногунандешӣ ва амалҳои алтернативиро дар назар доранд, яъне 

эътирофи ҳуқуқ ба фарқият дар андешаҳо ва тарзи зиндагӣ. Иқтисоди 

либералӣ, низоми бисёрҳизбӣ ва институти интихоботи озод 

гуногуншаклии фаъолияти иқтисодӣ ва сиёсиро таъмин мекунанд. 

Истиқлоли воситаҳои ахбори омма на танҳо озодии баёни мавқеи 

шахсиро, балки эътирофи ҳуқуқи дигаронро барои ҳимояи нуқтаи назари 

дигар низ дарбар мегирад. Ҳокимияти шахсият легитимияти гуногунӣ ва 

фарқиятро дар соҳаҳои гуногуни ҳаёти инсонӣ пешбинӣ мекунад. Дар 

Эъломияи принсипҳои таҳаммулпазирии ЮНЕСКО (1995) таъкид 

шудааст: «Сулҳ бидуни таҳаммулпазирӣ ғайриимкон аст рушд ва 

демократия бидуни сулҳ имконнопазиранд» [162]. 

Таҳаммулпазирӣ ва таҳаммулнопазирӣ дар муайян намудани 

тамоюлҳои асосии рушди ҷаҳони муосир нақши муҳим доранд, аз ҷумла 

дар эволютсияи амалияҳои зӯроварӣ ва беозорӣ, динамикаи низоъҳои 

мусаллаҳона, муқовимати низомҳои демократӣ ва авторитарӣ-

тоталитарӣ, инчунин, равандҳои ҳамгироӣ ва парокандагӣ дар миқёси 

ҷаҳонӣ ва минтақавӣ. Яке аз хусусиятҳои давраи индустриалӣ бошад, 

кӯшиши ба даст овардани назорат ва ҳукмронӣ бар табиат, қаламравҳо 

ва ҷомеаҳои инсонӣ буд. Асри XX бо зуҳуроти ниҳоят шадиди 

таҳаммулнопазирӣ ва зӯроварӣ, ки аз рӯйи миқёс ва оқибатҳо бесобиқа 

буданд, тавсиф мегардад. 

Бо вуҷуди шиддатёбии вазъи байналмилалӣ ва идомаи низоъҳои 

сершумор, дар ҷаҳони муосир тадриҷан идеяҳои беозорӣ амалӣ 

мегарданд, ки муддати дароз бештар ҳамчун утопия арзёбӣ мешуданд. 

Гарчанде принсипҳои беозорӣ дар таърихи афкори ҷамъиятӣ мавқеи 

муайян доштанд, қобилияти татбиқи амалии онҳо аксаран зери шубҳа 

қарор мегирифт. Дар ташаккули фарҳанги беозорӣ анъанаҳои динӣ 

нақши муҳим бозидаанд, вале таъсири онҳо яксон набуд, зеро дар 

баробари унсурҳои инсонгароёна, баъзан хусусиятҳои догматикӣ ва 

истисноталабиро низ дарбар мегирифтанд. 

Амалӣ гардидани воқеии принсипҳои беозорӣ дар сиёсат нисбатан 

дер оғоз ёфт, вақте ки як қатор кишварҳо, аз ҷумла Ҳиндустон, 

Филиппин, Португалия, Испания, Чили, кишварҳои Аврупои Шарқӣ ва 

дигарон тавонистанд аз вобастагии мустамликавӣ ё режимҳои 

авторитарӣ, асосан, бо роҳҳои сулҳомез раҳо шаванд. Дар натиҷа 

фазоҳои иҷтимоӣ-сиёсӣ ва механизмҳои институтсионалӣ ба вуҷуд 

омаданд, ки дар онҳо усулҳои беозорӣ аҳамияти устувор пайдо карданд. 

Ҳамин тавр, танҳо дар давраи навтарин беозорӣ аз сатҳи идеали 

дастнорас берун омада, ба падидаи воқеии сиёсӣ ва иҷтимоӣ табдил ёфт, 

ҳарчанд ҳанӯз дар бораи умумигардонии он сухан гуфтан бармаҳал аст. 

Муҳокимаҳо дар бораи имконият ва мувофиқати аз ҳаёти инсонӣ пурра 

барҳам додани зӯроварӣ идома доранд. Зикр мегардад, ки радди мутлақи 

ҳама гуна шаклҳои маҷбуркунӣ метавонад ҳамон қадар хатарнок бошад, 

ки таҳаммул нисбат ба падидаҳои харобиовар, масалан, терроризм ё 

фашизм.  

Бо вуҷуди ин, эҳтимол дорад, ки принсипҳои беозорӣ дар як қатор 

соҳаҳои ҳаёти ҷамъиятӣ мавқеи ҳукмрон пайдо кунанд. Муҳаққиқони 

зиёде чунин имкониятро на танҳо воқеӣ, балки барои рушди устувори 

инсоният зарур мешуморанд. Чунончи, Ж.Семлен менависад: «Беозорӣ 

тухми таърихи навро дар худ дорад, он қодир аст инсониятро ба самти 

нав равона созад. Асри XXI асри беозорӣ хоҳад буд ё, умуман, вуҷуд 

нахоҳад дошт»[38]. 

Ҷанг дар таърих шакли оммавитарин ва харобиовартарини 

таҳаммулнопазирӣ ва зӯроварӣ ба ҳисоб меравад ва қариб тамоми 

таърихи инсониятро ҳамроҳӣ кардааст. Хусусан, асри XX бо ҷангҳои 

истиробкунандае, ки аз рӯйи миқёс ва оқибатҳо бесобиқа буданд, фарқ 

мекунад. Низоъҳои ҳарбӣ дар ҷаҳони муосир низ идома доранд, аммо 

бори аввал имкони воқеии маҳдуд сохтани онҳо ва ҳатто, тадриҷан 

хориҷ намудани ҷанг аз ҳаёти инсон ба миён омадааст.  

Дар ояндаи наздик эҳтимоли ҷангҳои ҷаҳонӣ ба таври назаррас 

коҳиш ёбанд. Инчунин, институтҳо ва механизмҳои байналмилалии 

сулҳофар таъсис ёфта, фаъолият доранд, ки дар асл аввалин 

ташкилотҳои устувори чунин навъ мебошанд ва талошҳои 

дастаҷамъонаи мақсаднокро барои ташаккули муҳити таҳаммулпазирӣ 

ва ҳамдигарфаҳмии глобалӣ таҷассум мекунанд, ҳарчанд онҳо аз 

камбудиҳо холӣ нестанд.  

Минтақаҳои нисбатан осоишта васеъ гардидаанд, ки яке аз онҳо 

Аврупо мебошад, қитъае, ки дар тули асрҳо майдони ҷангҳои пайдарпай 

буд. Гарчанде дар даҳсолаҳои охир низ дар ин ҷо низоъҳои шадид ба 

амал омаданд, онҳо, асосан, бо фурӯпошии сохторҳои калони сиёсӣ - 

Иттиҳоди Шуравӣ ва Югославия  вобаста буданд, ки ҷомеаҳои онҳо 

давраи мураккаби навсозиро аз сар мегузарониданд. 

Дар бисёр минтақаҳои ҷаҳон тамоюлҳои милитаристӣ ҳанӯз ҳам 

боқӣ мемонанд, вале, ҳамзамон, тағйироти назарраси зиддимилитаристӣ 

дар шуури ҷамъиятӣ мушоҳида мегардад. 

 Мавқеҳои патсифистӣ тадриҷан тасаввуроти анъанавиро дар бораи 

ҷанг ҳамчун ҳолати табиӣ ё ногузири муносибатҳои инсонӣ танг 

мекунанд. Фарҳанги сулҳ ва таҳаммулпазирӣ, ки ба мантиқи муқобила ва 

душманӣ муқобил гузошта мешавад, бештар паҳн мегардад. Ин фарҳанг 

бо идеяҳои беозорӣ алоқаманд буда, ба пешгирии низоъҳо ва ҷустуҷӯи 

роҳҳои алтернативии ҳалли ихтилофҳо равона шудааст. 

Ҳамзамон, дар афкори илмӣ баҳсҳо оид ба имкони пурра барҳам 

додани таҷовуз ва ҷангҳо идома доранд. Аз ҷумла З.Фрейд ва К.Лорентс 

таҷовузро ҳамчун хусусияти ҷудонашавандаи табиати инсон 

медонистанд. Дар ин замина мафҳуми сублиматсия, ки дар анъанаи 

классикии психоанализ таҳия шудааст, аҳамияти махсус пайдо мекунад. 

Тибқи ин назария, импулсҳои таҷовузкорона метавонанд ба шаклҳои 

иҷтимоии қобили қабул табдил дода шаванд. 

Ба андешаи Е.А. Казмина «Таҷовуз ҳамчун инстинкти асосӣ ҳамеша 

дар ҷомеаи инсонӣ вуҷуд дошт ва хоҳад дошт. Масъала дар он аст, ки он 

дар кадом шаклҳо зоҳир мешавад: харобиовар - дар шакли ҷанг, 

зӯроварӣ, генотсид - ё не. Ҳар гуна пешрафти инсонӣ, хоҳ тиҷорат 

бошад, хоҳ пешниҳод кардани идеяҳои нави илмӣ, ба ҳамин инстинкти 

таҷовуз такя мекунад» [167].  

Аз ин рӯ, масъала бештар дар табдили созандаи таҷовуз аст, на дар 

барҳам додани он. Бо вуҷуди ин, сублиматсияи аз ҳад зиёди импулсҳои 

таҷовузкорона дар шароити таҳдидҳои глобалии муосир на ҳамеша 

самаранок мебошад. 

Мутлақгардонии принсипҳои патсифизм, мисли таҳаммулпазирии аз 

ҳад зиёд ё беозорӣ, метавонад ба натиҷаи баръакс оварда расонад. 

Таҷрибаи солҳои охир нишон медиҳад, ки дар баъзе ҳолатҳо маҳз 

истифодаи қувва метавонад воситаи маҳдудсозӣ ё аз байн бурдани 

режимҳои истибдодӣ, муқовимат ба таҳаммулнопазирии ҷангталабона ва 

лоиҳаҳои милитаристӣ ё террористӣ гардад. Аз ин нуқтаи назар 

боздорандагии ҳарбӣ ҳамчун унсури зарурии патсифизми воқеъбинона 

арзёбӣ мешавад, ки на ба рад кардани ҳимоя, балки ба пешгирии 

зӯроварии васеъ ва таъмини суботи байналмилалӣ равона шудааст. 

Аз гуфтаҳои боло барнамеояд, ки зери баҳонаи мубориза бар зидди 

авторитаризм, терроризм ё сепаратизм оғози ҷангҳое, ки ҳадафҳои 

воқеии онҳо аз мақсадҳои расман эълоншуда фарқ мекунанд, қобили 

қабул аст. Барои муайян намудани асосҳои ахлоқӣ ва сиёсӣ-ҳуқуқии 

дахолати ҳарбӣ муқоисаи ду низои то андозае монанд: муборизаи 

Фаронса зидди ҷудошавии Алҷазоир ва амалиёти байналмилалӣ алайҳи 

режими толибон дар Афғонистон аҳамияти назариявӣ дорад. Дар ҳолати 

дуюм амалиёти ҳарбӣ ба муқобили режими автократӣ равона гардида, 

расман ғасби қаламрав ё барқарор намудани назорати мустамликавиро 

пешбинӣ намекард. Ҷанги Алҷазоир бошад, сарфи назар аз шиорҳои 

мубориза бо сепаратизм, хусусияти мустамликавӣ дошт. 

Бо вуҷуди ин, низои Алҷазоир имкони тағйирёбии шуури сиёсӣ ва 

амалияи давлатиро нишон дод. Сарфи назар аз муқовимати шадиди 

нерӯҳои радикалӣ, таҳаммулнопазирии мустамликавӣ тадриҷан ҷойи 

худро ба мавқеи инсонгароёна ва таҳаммулпазир дод. Дар марҳилаҳои 

аввали ҷанг шаклҳои ниҳоят сахти интолерантӣ ҳукмрон буданд, ки бо 

зӯроварии васеъ ва амалиёти шадиди ҷазодиҳӣ ҳамроҳ мешуданд. Аммо, 

чунон ки С.А.Эфиров қайд мекунад, президенти Фаронса Шарль де Голл  

«тавонист худро тағйир диҳад, рӯҳияи таҳаммулнопазириро паси сар 

намояд ва дарк кунад, ки бояд ба Алҷазоир озодӣ дода шавад, ҷанги 

мустамликавӣ бефоида аст ва давраи мустамликадорӣ ба поён 

расидааст» [91]. Бо ин роҳ анҷоми таърихии модели мустамликавии 

муносибатҳо ва зарурати гузариш ба принсипҳои нави ҳамкории 

байналмилалӣ эътироф гардид. 

Умуман, дар нимаи дуюми асри XX неруҳои демократӣ дар як қатор 

кишварҳои пешрафтаи иқтисодӣ бар режимҳои диктаторӣ бартарии 

стратегӣ ба даст оварданд, ки яке аз нишонаҳои муҳимми давраи муосир 

ба ҳисоб меравад. Паҳншавии арзишҳои демократӣ, муқовимати 

дастаҷамъона ба амалияҳои авторитарӣ ва фишори доимӣ ба 

боқимондаҳои режимҳои истибдод дар минтақаҳои гуногуни ҷаҳон аз 

тағйироти амиқи фазои сиёсати ҷаҳонӣ шаҳодат медиҳанд. 

Муҳаққиқи амрикоӣ С. Ҳантингтон «ин равандро «мавҷи сеюми 

демократия» номид, ки ба гуфтаи ӯ соли 1974 дар Португалия оғоз шуда, 

баъдан кишварҳои дигари Аврупо, Амрикои Лотинӣ, Осиёи Ҷанубу 

Шарқӣ ва қисман Африқоро фаро гирифт» [91]. Ин раванд бо рушди 

институтҳои ҷомеаи шаҳрвандӣ, таҳкими ҳуқуқи инсон ва ташаккули 

меъёрҳои нави легитимияти сиёсӣ ҳамроҳ буд. 

Бо вуҷуди ин, демократикунонӣ хатари радикализмро аз байн 

набурд. Идеяҳо ва ҳаракатҳои радикалӣ қобилияти баланди 

мутобиқшавӣ ва эҳёшавӣ доранд ва метавонанд дар шаклҳои анъанавӣ ё 

нав таҷдид ёбанд. Ҳатто, дар кишварҳои нисбатан устувори аврупоӣ  ба 

монанди Австрия, Маҷористон, Олмон, Нидерланд, Фаронса, Чехия ва 

дигар  гурӯҳҳо ва ҳизбҳои радикалӣ фаъолият мекунанд ё аз нав пайдо 

мешаванд. Афзоиши таҳаммулнопазирии миллатгароёна, аксаран бо 

мероси гузаштаи авторитарӣ ва мушкилоти вобаста ба муҳоҷират 

алоқаманд мебошад. 

Тамоюлҳои монанд дар Русия низ мушоҳида мешаванд, ки дар он 

ҳаракатҳои радикалӣ ва неофашистӣ паҳн мегарданд. Чунин раванд 

метавонад на танҳо барои суботи дохилии кишвар, балки барои амнияти 

байналмилалӣ низ хатарнок бошад. Душвории раҳоӣ аз психологияи 

авторитарӣ ба набудани анъанаҳои устувори демократӣ ва таҷрибаи 

тулонии идоракунии автократӣ вобаста аст, ки дар шуури ҷамъиятӣ 

қолабҳои устувори рафтори сиёсиро ташаккул додааст. 

Радикализми сиёсӣ метавонад ҳам аз боло - тавассути ташаббусҳои 

элитаҳои ҳоким ва ҳам аз поён - дар натиҷаи норозигии оммавӣ  

ташаккул ёбад. Бисёр вақт ин ду раванд ҳамсон рушд ёфта, якдигарро 

тақвият медиҳанд. Таҷрибаи таърихӣ нишон медиҳад, ки режимҳои 

тоталитарӣ дар Олмони натсистӣ, Испанияи франкистӣ ва Италияи 

фашистӣ на танҳо дар натиҷаи фаъолияти роҳбарон ва ҳизбҳои 

радикалӣ, балки бо дастгирии васеи иҷтимоӣ ба вуҷуд омадаанд. Аз ин 

рӯ, ҷомеаҳо на танҳо қурбонии чунин режимҳо, балки иштирокчиёни 

фаъоли ташаккули онҳо низ буда метавонанд, зеро қисми муайяни аҳолӣ 

ҳокимияти авторитариро ҳамчун кафолати тартибот ва субот қабул 

мекунад. Ин ҳолат зарурати ташаккули фарҳанги таҳаммулпазириро 

ҳамчун муқобили радикализатсияи шуури ҷамъиятӣ ва шарти рушди 

устувори демократӣ таъкид менамояд. 

Дар таърих шаклҳои анъанавии ҳамгироӣ бисёр вақт хусусияти 

маҷбурӣ дошта, тавассути фишори сиёсӣ ё зӯроварӣ амалӣ мегардиданд. 

Баръакси онҳо, моделҳои муосири ҳамгироӣ ба принсипҳои 

инсонгароёна ва демократии ихтиёрият, баробарҳуқуқӣ ва эҳтироми 

мутақобил такя мекунанд.  

Тамоюлҳои пурқуввати ҳамгироӣ бошад, бештар дар кишварҳои 

демократии пешрафта ба назар мерасанд, ҳарчанд онҳо низ аз 

мушкилоти дохилӣ озод нестанд. Дар як қатор давлатҳои ғарбӣ: 

Британияи Кабир, Испания, Италия, Канада, Фаронса ва дигарон  

ҳаракатҳои сепаратистӣ вуҷуд доранд, ки аз мураккабии нигоҳ доштани 

ваҳдати миллӣ шаҳодат медиҳанд. Оқибатҳои «ҷанги сард» низ ба 

равандҳои ҳамгироӣ таъсири манфӣ расониданд, зеро онҳо стереотипҳо 

ва боварҳои мутақобилан манфиро ба вуҷуд оварданд. Дар бисёр 

кишварҳо, аз ҷумла Русия, эҳсосоти зиддиамрикоӣ паҳн гардидааст, ки 

ба омилҳои таърихӣ-сиёсӣ ва механизмҳои равонии рақобат вобаста 

мебошад. 

Дар чунин шароит фарҳанги таҳаммулпазирӣ риояи ду императиви 

асосиро талаб мекунад: якум, муносибати фаҳмо ва эҳтиромона нисбат 

ба дигар халқҳо ва давлатҳо бо дарназардошти хусусиятҳои фарҳангӣ ва 

сиёсӣ; дуюм, омодагӣ ба худтанқид ва бозандешӣ нисбат ба мушкилоти 

худ. Танҳо муттаҳид намудани ин ду мавқеъ метавонад барои ташаккули 

моделҳои устувори ҳамкории байналмилалӣ ва пешгирии шаклҳои 

харобиовари парокандагӣ замина фароҳам оварад. 

Интегратсионизм бо равандҳои босуръати ҷаҳонишавӣ зич 

алоқаманд аст, гарчанде ки мазмун ва таносуби ин мафҳумҳо то андозае 

шартӣ мебошад. Дар шароити ҷаҳонишавӣ гузариш ба навъи нави 

муносибатҳои иҷтимоӣ, ки бар принсипҳои плюрализм, эҳтироми 

мутақобил ва таҳаммулпазирӣ асос ёфтаанд, аҳамияти махсус пайдо 

мекунад. Чунон ки В.В.Шалин менависад: «...зарурати гузариш дар 

шароити ҷаҳонишавии ҷаҳони муосир ба навъи нави муносибатҳои 

иҷтимоӣ, ки бар принсипҳои плюрализм ва таҳаммулпазирӣ асос 

ёфтаанд, вуҷуд дорад» [102, с.187].  

Ҳамзамон, равандҳои ҳамгироӣ ва ҷаҳонишавӣ, асосан, хусусияти 

объективӣ доранд, бинобар ин муқовимат ба онҳо имконияти маҳдуд 

дорад. Бо вуҷуди ин, ҳаракатҳои зиддиҷаҳонишавӣ паҳн гардидаанд, ки 

ба зиддиятнок будани ин, равандҳо ишора мекунанд. Бо вуҷуди 

мушкилот, ҷаҳонишавӣ дар маҷмуъ, мардум ва фарҳангҳоро ба ҳам 

наздик намуда, барои ташаккули фарҳанги таҳаммулпазирӣ дар миқёси 

ҷаҳонӣ замина фароҳам меорад. 

Бахусус, аз шаклҳои мураккабтарини ин раванд «ҷаҳонишавии 

арзишҳо» мебошад, ки ба ҳамгироии низомҳои гуногуни арзишҳои 

этнофарҳангӣ равона шудааст. Бо вуҷуди душвориҳо, маҳз ҳамин раванд 

метавонад омили ҳалкунандаи ҳамгироӣ гардад. 

Дар ин бобат В.В.Шалин таъкид мекунад, ки «парвариши фарҳанги 

таҳаммулпазирӣ дар соҳаи ҳамкории фарҳангҳо, халқҳо ва тамаддунҳо 

дар шароити ҷаҳонишавӣ алтернатив надорад» [102, с.205]. Ояндаи 

ҳамдигарфаҳмии глобалӣ аз қобилияти ҳамоҳангсозии арзишҳои гуногун 

ё таҳаммулпазирии мутақобилаи онҳо вобаста аст. Масъалаи мавҷудияти 

як «асоси умумии арзишӣ» барои фарҳангҳо ва динҳои гуногун ҳанӯз ҳам 

мавриди ҷустуҷӯи назариявӣ қарор дорад. 

Дар маҷмуаи «Масъалаҳои глобалӣ ва арзишҳои умумибашарӣ» 

таъкид мешавад, ки «глобалистика ба ваҳдати объективии инсоният - 

ваҳдати сарнавишти таърихӣ, муҳити табиӣ, робитаҳои иқтисодӣ ва 

вобастагии мутақобилаи равандҳои сиёсӣ, илмӣ ва фарҳангӣ  ишора 

мекунад.  

Фалсафаи масъалаҳои глобалӣ ташаккули шуури глобалиро ҳамчун 

омили ҳалкунандаи рушди ояндаи ҷаҳон арзёбӣ намуда, вазифаи худро 

дар ҷустуҷӯи роҳҳои бартараф кардани низоъҳо ва муқовимат ба 

фанатизм ва экстремизм мебинад, ҳамзамон, кӯшиш мекунад унсурҳои 

умумии арзиширо дар доктринаҳои гуногуни иҷтимоӣ, сиёсӣ ва динӣ 

муайян намояд, ки метавонанд барои ҷомеаи ҷаҳонӣ асоси ҳадафҳо ва 

меъёрҳои ахлоқии умумӣ гарданд»[38]. 

Мултикултурализм яке аз парадигмаҳои муҳимми наздикшавии 

арзишҳо мебошад, ки мафҳуми «таҳаммулпазирии фарҳангҳо»-ро 

таҷассум медорад. Ин назария ба бартараф кардани ҳам абсолютгароии 

арзишӣ ва ҳам релятивизми фарҳангӣ равона шудааст.  

Тибқи он, фарқиятҳои фарҳангӣ бояд эҳтиром карда шаванд ва 

ҳамзамон, мавҷудияти арзишҳои транскултурӣ эътироф гардад, ки 

метавонанд дар фарҳангҳои гуногун бо хусусиятҳои маҳаллӣ зуҳур 

кунанд. Ба ақидаи С.А.Эфиров мултикултурализм бояд «идеяи он ки 

баъзе арзишҳо ва идеалҳо дорои легитимияти транскултурӣ мебошанд»-

ро қабул намояд [91]. Ин арзишҳо дар асл принсипҳои умумиинсонӣ 

мебошанд. 

Бо вуҷуди ин, мушкилоти ҷиддӣ дар он аст, ки масъалаҳои 

аксиологӣ метавонанд ба ифрот - ё плюрализми беназорати арзишҳо, ё 

баробар донистани падидаҳои зидди ҳам, ба монанди неку бад, ахлоқ ва 

беахлоқӣ, тамаддун ва барбарият оварда расонанд. Р.Д.Мастерс дар 

бораи нигилизми арзишӣ ҳушдор медиҳад ва қайд мекунад, ки «дар 

шароити набудани меъёрҳои умумии ахлоқӣ қудратмандон метавонанд бо 

истифода аз технологияҳои муосир ба ҷомеа ҳар гуна идеология, аз ҷумла 

нажодпарастӣ, миллатгароӣ ва фундаментализми динӣ таҳмил намоянд» 

[154, с.151]. 

Ҳамин тариқ, васеъ гардидани «фазои таҳаммулпазирӣ», рушди 

парадигмаи мултикултурализм ва наздикшавии низомҳои арзишии 

фарҳангҳои гуногун шартҳои зарурии ҳамгироии самаранок мебошанд. 

Модели идеалӣ, гарчанде то ҳол бештар хаёлӣ бошад ҳам, метавонад 

равандҳои бисёрсатҳаи муколамаи арзишҳоро дарбар гирад, ки дар онҳо 

рақобати созандаи арзишҳо сурат мегирад. Муҳим аст, ки чунин рақобат 

дар доираи таҳаммулпазирӣ ҷараён гирад ва ба бархӯрди тамаддунҳо 

табдил наёбад. 

Ҳамзамон, ба сифати омил дар ҳалли масъалаи мураккаби 

ҷаҳонишавии арзишҳо инқилоби иттилоотӣ нақши калидӣ мебозад, зеро 

он сохторҳои технологияи иттилоотӣ-коммуникатсионӣ (ТИК)-и ҷомеаи 

муосирро ба таври куллӣ тағйир медиҳад. Аз ҷумла, рушди иттилоотонӣ, 

технологияҳои рақамӣ ва шабакаи ҷаҳонии Интернет ба ташаккули 

фарҳанги таҳаммулпазирӣ мусоидат намуда, фазои муоширати 

байнифарҳангиро васеъ ва монеаҳои иҷтимоӣ ва фарҳангиро бартараф 

мекунад. Бесабаб нест, ки режимҳои фундаменталистӣ ва тоталитарӣ, 

инчунин, гурӯҳҳои пӯшида ва сектҳо нисбат ба воситаҳои электронии 

иттилооти омма таҳаммулнопазир буда, кӯшиш мекунанд ҷараёнҳои 

иттилоотиро зери назорати қатъӣ қарор диҳанд. Дар баъзе давлатҳои 

дорои низоми сиёсии авторитарӣ дастрасӣ ба Интернет маҳдуд карда 

мешавад, ки ин аз дарки он ҳамчун таҳдид ба сохтори мавҷуда шаҳодат 

медиҳад. 

Ҳамин тавр, таҳлилҳо нишон медиҳанд, ки моделҳои таҳаммулпазирӣ 

ва космополитии рушди ҷомеа, ҳатто, дар кишварҳои пешрафтаи ҷаҳон  

аз ҷумла, Англия, Иёлоти Муттаҳидаи Амрико ва Фаронса  то ҳол ба 

сатҳи оптималии худ нарасидаанд. Бо вуҷуди ин, аҳамияти асосӣ ба 

динамикаи ин равандҳо тааллуқ дорад: давлатҳои мазкур мекӯшанд 

зуҳуроти эготсентризми миллиро тағйир дода, ба онҳо шаклҳои нави 

ҳувияти оммавӣ бахшанд. Намунаи равшани чунин тамоюл пешрафти 

назаррас дар мубориза бар зидди табъизи нажодӣ дар ИМА дар 

даҳсолаҳои охир мебошад, ки аз таҳкими тадриҷии меъёрҳои баробарӣ 

ва таҳаммулпазирӣ дар ҳаёти ҷамъиятӣ шаҳодат медиҳад. 

Бо эҳтимоли зиёд метавон пешбинӣ кард, ки муносибатҳои анъанавӣ 

ва муноқишабарангези байни давлатҳои пешсафи ҷаҳон дар шароити 

муосир аз доираи муоширати тамаддунӣ берун нахоҳанд рафт. 

Масъалаҳои баҳсталаб ҳарчи бештар тавассути созишномаҳои 

байналмилалӣ, муроҷиат ба институтҳои фаромиллӣ ва истифодаи 

расмиёти ҳуқуқӣ ҳал карда мешаванд.  

Ин раванд на танҳо бо вобастагии мутақобилаи давлатҳо ва 

мувофиқати манфиатҳои стратегӣ, балки бо баланд гардидани сатҳи 

фарҳанги демократӣ ва фарҳанги таҳаммулпазирӣ низ алоқаманд аст. 

Таҷрибаи фоҷиабори режимҳои империалистӣ ва тоталитарӣ, ҷангҳои 

харобиовар, таҷрибаҳои изолятсионистӣ ва идеологияҳои истисноият ба 

ҷомеаи ҷаҳонӣ таъсири амиқ расонид ва ба инсонияти асри XXI имкон 

дод, ки аз он сабақи зарурӣ гирад. 

Дар мавриди Русия, ташаккули идеяи муттаҳидкунандаи миллӣ 

танҳо дар заминаи арзишҳои анъанавии маънавию фарҳангӣ имконпазир 

аст. Аммо чунин раванд набояд ба худҷудоӣ ё ҷудошавӣ аз фарҳангҳои 

дигар оварда расонад. Фарҳанги миллӣ танҳо дар сурате воқеан миллӣ 

боқӣ мемонад, ки он барои муколама ва ҳамкории байнифарҳангӣ боз 

бошад ва ҳамзамон, ҳувияти таърихии худро ҳифз намояд. 

Русия давлатест, ки дар натиҷаи равандҳои мураккаби сиёсӣ ва 

таърихӣ - забткориҳо, иттиҳодҳои ихтиёрӣ, тақсимоти қаламрав ва 

муҳоҷирати халқҳо  ташаккул ёфтааст. Аз нуқтаи назари геополитикӣ он 

дар буриши тамаддунҳои масеҳӣ, исломӣ ва буддоӣ, инчунин дар фазое 

ҷойгир шудааст, ки таърихан минтақаи сукунати ҷомеаҳои кӯчманчӣ ва 

нимакӯчманчӣ мебошад.  

Таркиби бисёрмиллатии аҳолӣ гуногунрангии назарраси фарҳангӣ 

ва арзиширо ба вуҷуд меорад. Ҳар як гурӯҳи этникӣ дорои анъанаҳо, 

меъёрҳо ва низоми арзишҳои хосси худ мебошад, ки на ҳамеша бо 

арзишҳои дигарон мувофиқат мекунанд. Дар шароити нокифоя инкишоф 

ёфтани фарҳанги таҳаммулпазирӣ чунин гуногунӣ метавонад ба 

нофаҳмиҳо ва муноқишаҳои иҷтимоӣ оварда расонад. Аз ин рӯ, 

ташаккули механизмҳои устувори ҳамкории байнифарҳангӣ ва эҳтироми 

мутақобила омили муҳимтарини суботи иҷтимоӣ ва рушди мутаносиби 

давлати бисёрмиллатӣ маҳсуб меёбад. 

Ташаккул ва густариши фарҳанги таҳаммулпазирӣ зери таъсири 

маҷмуи омилҳои ба ҳам вобаста қарор дорад, ки соҳаҳои таърихӣ, 

иҷтимоӣ, сиёсӣ-ҳуқуқӣ ва маънавию фарҳангии ҳаёти ҷомеаро фаро 

мегиранд. Дар ин раванд нақши муҳимро анъанаҳои таърихӣ, 

хусусиятҳои менталитети табақаҳои гуногуни иҷтимоӣ, иродаи сиёсӣ ва 

манфиатҳои элитаҳои марказӣ ва минтақавӣ, сатҳи фарҳанги ҳуқуқӣ ва 

сиёсӣ, мавҷудияти заминаи меъёрии ҳуқуқӣ ва самаранокии фаъолияти 

мақомоти ҳифзи ҳуқуқ мебозанд.  

Дар шароити гуногунрангии фарҳангӣ қобилияти пешгирӣ ва ҳалли 

созандаи низоъҳое, ки бар заминаи фарқиятҳои фарҳангӣ ба вуҷуд 

меоянд, аҳамияти махсус пайдо мекунад. Ин ҳолат маърифатнок кардани 

ҷомеа ва ташаккули устувори шуури таҳаммулпазирро тақозо менамояд. 

Муҳаққиқи рус В.М.Таланов дар ин маврид таъкид мекунад: 

«Тарбияи фарҳанги сабру таҳаммул ва ҳамдигарфаҳмӣ бояд ба яке аз 

мавзуъҳои марказии маорифи асри нав табдил ёбад. Мушкилии нойил 

шудан ба таҳаммулпазирӣ дар он аст, ки он ҳамзамон ҳам зарур мебошад 

(зеро мо маҷбурем дар як сайёра якҷо зиндагӣ намуда, мушкилоти 

сершумори умумиро ҳал намоем) ва ҳам ба таври муайян дастнорас 

менамояд (зеро лозим меояд, ки ақидаҳо, рафтор ва тарзи ҳаётеро ба 

назар гирем, ки аз ҷиҳати арзишӣ барои мо бегона ва ҳатто, 

нохушоянданд). Шарти муҳимми ҳалли ин масъалаҳо педагогикаи 

таҳаммулпазирӣ мебошад. Тарбияи таҳаммулпазирӣ бояд аз ташаккули 

фарҳанги синтетикии тафаккур оғоз гардад, ки қобилияти истифодаи 

ҳамзамони мафҳумҳои дақиқи илмӣ, образҳои бадеӣ ва рамзҳои 

маънавиро дошта бошад» [130].  

Ҳамин тариқ, рушди фарҳанги таҳаммулпазирӣ имкон медиҳад, ки 

на танҳо фарқиятҳо, балки заминаҳои умумии ҳамзистии инсонҳо низ 

ошкор карда шаванд. 

Дар амалисозии барномаҳои ҷаҳонӣ ва миллӣ оид ба рушди 

фарҳанги таҳаммулпазирӣ нақши асосӣ ба низоми маориф тааллуқ 

дорад. Ин раванд таҷдиди мазмуни таълим, усул ва технологияҳои 

педагогӣ, муносибатҳои байни омӯзгор ва хонанда, инчунин, муҳити 

иҷтимоию фарҳангии муассисаи таълимиро дарбар мегирад. Тадқиқоти 

эмпирикӣ аҳамияти ҷузъи этномадании таълимро дар ташаккули 

таҳаммулпазирӣ тасдиқ менамоянд. Аз ҷумла, дар таҳқиқоти О. В. 

Чернова «қисман фарзияе тасдиқ гардид, ки тибқи он хонандагони 

мактабҳое, ки дорои ҷузъи равшани этномаданӣ мебошанд, нисбат ба 

хонандагони муассисаҳое, ки чунин ҷузъ дар онҳо суст инъикос ёфтааст, 

сатҳи баландтари таҳаммулпазирии этникиро нишон медиҳанд» [134, 

с.171-180].  

Аз ин рӯ, маориф на танҳо воситаи интиқоли дониш, балки 

механизми муҳимми ташаккули арзишҳое мебошад, ки устувории 

ҳамкории байнифарҳангиро дар ҷомеаи муосир таъмин менамоянд. 

Рушди фарҳанги таҳаммулпазирӣ то андозае зиёд ба раванди 

иҷтимоишавии шахс вобаста мебошад, зеро маҳз дар ҷараёни 

иҷтимоишавӣ арзишҳо, намунаҳои рафтор ва муносибатҳое ташаккул 

меёбанд, ки қобилияти ҳамкории созандаро дар ҷомеа таъмин мекунанд. 

Иҷтимоишавӣ раванди воридшавии инсон ба низоми иҷтимоӣ ва 

намудҳои гуногуни ҷомеаҳо тавассути азхудкунии меъёрҳо, арзишҳо ва 

намунаҳои фарҳангӣ мебошад, ки дар заминаи онҳо сифатҳои иҷтимоии 

муҳимми шахс ташаккул меёбанд. Барои иҷрои нақшҳои муайяни 

иҷтимоӣ шахс бояд таҷрибаи ҷамъшудаи ҷомеаро аз худ намояд ва ба 

шароити мавҷудаи зиндагӣ мутобиқ гардад. Ин раванд хусусияти 

муттасил дошта, дар тамоми умри инсон идома меёбад. 

Иҷтимоишавӣ ҳам равандҳои мақсадноки таҳти назорати иҷтимоӣ 

қарордошта, пеш аз ҳама, тарбия  ва ҳам таъсирҳои стихиявии муҳити 

иҷтимоиро дарбар мегирад. Бо вуҷуди истифодаи васеи истилоҳи 

«иҷтимоишавӣ», маънии он яксон нест: дар баъзе ҳолатҳо он бо мафҳуми 

тарбия, дар ҳолатҳои дигар бо ташаккули шахсият ҳаммаъно дониста 

мешавад.  

Дар ташаккули арзишҳои таҳаммулпазир нақши махсусро 

институтҳои анъанавии иҷтимоишавӣ - оила ва низоми маориф 

мебозанд. Маҳз дар онҳо асосҳои арзишӣ, меъёрҳои муошират ва 

муносибат ба «дигарон» ташаккул меёбанд. Муассисаҳои таълимӣ, ғайр 

аз вазифаи тарбиявӣ, тавассути мазмуни фанҳои таълимӣ таъсири 

мураккаб мерасонанд. Аз ҷумла, таърих намунаҳои ҳамкорӣ ва рушди 

фарҳангҳоро дар давраҳои тулонии таърихӣ нишон медиҳад; 

фарҳангшиносӣ дар бораи гуногунрангии фарҳангҳо дониш медиҳад ва 

қобилияти фаҳмиши байнифарҳангиро инкишоф медиҳад; биология 

ягонагии инсониятро таъкид мекунад; экология робитаҳои мураккаби 

табиатро ошкор намуда, муносибати масъулона ба муҳити зистро 

ташаккул медиҳад. Дигар фанҳо низ ба таври шабеҳ доираи маърифатӣ 

ва арзишии шахсро васеъ мегардонанд. 

Баланд гаштани сатҳи маърифатнокӣ ба рушди фарҳанги 

таҳаммулпазирӣ нақши муассир мегузорад, қобилияти таҳлили интиқодии 

шахсро густариш медиҳад, ки ин ба дарки амиқтари мантиқии 

муноқишаҳо ва коҳиши хашмгинӣ дар муошират мусоидат менамояд. 

Ҳамин тариқ, иҷтимоишавӣ тавассути оила ва маориф механизми асосии 

ташаккули шахсияти таҳаммулпазир мебошад, ки қодир аст дар шароити 

гуногунрангии фарҳангии ҷомеаи муосир ҳамкории созанда дошта 

бошад. 

Афкори ҷамъиятӣ, мавқеи муҳити наздик ва намунаи шахсии 

шахсони таъсиргузор унсурҳои муҳимми иҷтимоишавӣ буда, ба 

ташаккули фарҳанги таҳаммулпазирӣ таъсири назаррас мерасонанд. 

Чунки иҷтимоишавӣ на танҳо мутобиқшавӣ ба меъёрҳои иҷтимоӣ, балки 

иштироки фаъолонаи шахсро дар такрористеҳсоли сохтори иҷтимоӣ 

инъикос медорад.  

Таснифи омилҳои иҷтимоишавӣ, ки аз ҷониби А.В.Мудрик 

пешниҳод шудааст, «хусусияти бисёрсатҳии ин равандро нишон медиҳад. 

Ӯ мегаомилҳо (Кайҳон, сайёра, фазои ҷаҳонии иттилоотӣ, аз ҷумла 

Интернет), макроомилҳо (кишвар, этнос, ҷомеа, давлат), мезоомилҳо 

(шароити минтақавӣ, навъи маҳалли зист, муҳити субфарҳангӣ) ва 

микроомилҳо (оила, муҳити наздик, гурӯҳи ҳамсолон, ташкилотҳо)-ро 

ҷудо менамояд» [65]. Ҳар яке аз ин сатҳҳо метавонад шаклгирии рафтори 

таҳаммулпазир ё ғайритаҳаммулпазирро муайян кунад. 

Дар марҳилаҳои баъдии иҷтимоишавӣ омӯзиши мақсадноки усулҳои 

ҳамкории таҳаммулпазир аҳамияти махсус пайдо мекунад, зеро он сатҳи 

муноқишаро, ки аз нофаҳмии хусусиятҳои фарҳангӣ ва шахсии аъзои 

ҷомеа бармеояд, коҳиш медиҳад. Устувории ҷомеа аз дараҷаи қонеъ 

гардидани эҳтиёҷоти асосии шаҳрвандон вобаста аст. Ҳангоми вайрон 

шудани тавозуни қонеъгардонии эҳтиёҷот марказҳои шиддати иҷтимоӣ 

ба вуҷуд меоянд, ки бо афзоиши норозигӣ густариш меёбанд. Дар ҳолати 

расидан ба сатҳи интиқодӣ ин шиддат метавонад ба амалҳои 

таҷовузкорона нисбат ба гурӯҳҳои дигар - этникӣ, иҷтимоӣ ё фарҳангӣ 

равона гардад, ки ҳамчун «бегона» дарк мешаванд. Ин гуна ҳолатҳо 

метавонанд ҳам дар шакли бархӯрдҳои маҳаллӣ ва ҳам дар шакли 

муноқишаҳои васеъ зоҳир шаванд. 

Пешгирии чунин равандҳо татбиқи чораҳои саривақтиро талаб 

мекунад, ки ба муколамаи байни ташкилотҳои ҷамъиятӣ, намояндагони 

гурӯҳҳои гуногуни иҷтимоӣ ва сохторҳои давлатӣ такя мекунанд. 

Фарҳанги таҳаммулпазирӣ маҳз чунин муколамаро дар асоси арзишҳои 

гуманистӣ ва эътирофи арзиши олӣ доштани инсон ташаккул медиҳад. 

Ҳамин тариқ, рушди фарҳанги таҳаммулпазирӣ натиҷаи таъсири 

маҷмуи омилҳои таърихӣ, иҷтимоӣ-фарҳангӣ, сиёсӣ-ҳуқуқӣ ва иҷтимоию 

иқтисодӣ мебошад. Ба ин омилҳо анъанаҳои таърихӣ, менталитети 

табақаҳои гуногуни иҷтимоӣ, иродаи сиёсӣ ва манфиатҳои элитаҳо, 

сатҳи фарҳанги ҳуқуқӣ ва сиёсӣ, мавҷудияти заминаи муассири ҳуқуқӣ, 

хусусияти муносибатҳои байниэтникӣ ва байнидинӣ, дараҷаи кушодагии 

ҷомеа ба фарҳангҳои дигар, муносибат ба гурӯҳҳои осебпазир ва 

муҳоҷирон, инчунин, мавқеи зиёиён ва воситаҳои ахбори омма дохил 

мешаванд. 

Дар ҷамъбасти боби якуми таҳқиқот асосҳои иҷтимоию фалсафӣ, 

методологӣ ва таърихии падидаи таҳаммулпазирӣ ҳамчун арзиши 

муҳимми ҷомеаи муосир мавриди таҳлил қарор дода шуданд. Таҳқиқ 

нишон медиҳад, ки таҳаммулпазирӣ на танҳо сифати инфиродии ахлоқӣ, 

балки падидаи мураккаби иҷтимоӣ-фарҳангӣ ва механизми муҳимми 

худнигоҳдорӣ ва рушди устувори ҷомеа мебошад.  

Аввалан, моҳият ва мазмуни мафҳуми таҳаммулпазирӣ дар доираи 

фалсафаи иҷтимоӣ ошкор гардида, муайян карда шуд, ки 

таҳаммулпазирӣ дар ягонагии омилҳои объективӣ ва субъективӣ 

ташаккул меёбад. Он, аз як тараф, ба сохторҳои иҷтимоӣ, институтҳо ва 

муносибатҳои ҷамъиятӣ вобаста аст, аз ҷониби дигар, ба арзишҳо, 

меъёрҳои ахлоқӣ ва сатҳи шуури шахсият иртиботи мустақим дорад, ки 

ҷанбаи маънавӣ-ахлоқӣ меҳвари ин падидаро ифода менамояд. 

Дуюм, таҳаммулпазирӣ ҳамчун унсури муҳимми механизми рушди 

иҷтимоӣ дар давраҳои таърихии рушди ҷомеадорӣ шакл гирифта, вобаста 

ба шароити иҷтимоӣ, сиёсӣ ва фарҳангӣ мазмуни нав пайдо кардааст. Он 

дар фаъолияти инсон дар ҳамаи соҳаҳои ҳаёт: иқтисодӣ, сиёсӣ, ҳуқуқӣ, 

фарҳангӣ ва динӣ  таҷассум меёбад. 

Сеюм, равишҳои асосии фалсафии тафсири таҳаммулпазирӣ: 

натуралистӣ, психоаналитикӣ, коммуникативӣ ва этикӣ-аксиологӣ 

мавриди баррасӣ қарор гирифтанд. Ин равишҳо нишон медиҳанд, ки 

таҳаммулпазирӣ метавонад ҳамчун хусусияти табиии инсон, натиҷаи 

иҷтимоӣ шудан, механизми рафъи бегонагӣ ё арзиши олӣ ва принсипи 

меъёрии ахлоқӣ фаҳмида шавад. Ҳар яке аз онҳо ҷанбаҳои гуногуни ин 

падидаро инъикос намуда, табиати бисёрқабатаи онро тасдиқ мекунанд. 

Чорум, таҳлили таърихию фалсафӣ нишон дод, ки ғояҳои 

таҳаммулпазирӣ решаҳои қадимӣ доранд. Дар фалсафаи антиқӣ онҳо бо 

идеяҳои ҳамоҳангии космӣ, адолат, дӯстӣ ва баробарии табиии инсонҳо 

алоқаманд буданд. Дар асрҳои миёна таҳаммулпазирӣ бештар ҳамчун 

фазилати динӣ ва ифодаи муҳаббат ба наздикон маънидод мешуд. Дар 

Замони нав бошад, он тадриҷан ба принсипи сиёсӣ-ҳуқуқӣ табдил ёфта, 

озодии виҷдон ва ҳамзистии конфессияҳои гуногунро таъмин намуд. 

Панҷум, дар фалсафаи классикии аврупоӣ таҳаммулпазирӣ ҳамчун 

асоси ҷомеаи ҳуқуқбунёд ва демократӣ арзёбӣ гардид. Назарияҳои 

Ҷ.Локк, И.Кант ва мутафаккирони муосир онро бо озодии шахсият, 

баробарии ҳуқуқҳо ва эҳтироми гуногунандешӣ мепайванданд. Дар 

чунин шароит таҳаммулпазирӣ на танҳо арзиши ахлоқӣ, балки принсипи 

ҳуқуқии ташкили ҷомеаи шаҳрвандӣ мегардад. 

Натиҷаҳои боби мазкур заминаи назариявӣ ва методологиро барои 

таҳлили минбаъдаи ташаккули фарҳанги таҳаммулпазирӣ дар ҷомеаи 

муосири Тоҷикистон фароҳам меоранд ва аҳамияти онро ҳамчун арзиши 

калидии рушди ҷомеаи демократӣ нишон медиҳанд. 

БОБИ II. ЗАМИНАҲОИ ИҶТИМОӢ-ТАЪРИХӢ ВА СИЁСИИ 

ТАШАККУЛИ ФАРҲАНГИ ТАҲАММУЛПАЗИРӢ ДАР ШАРОИТИ 

ҶОМЕАИ МУОСИРИ ТОҶИКИСТОН 

2.1. Шароити иҷтимоӣ-таърихӣ ва сиёсии ташаккули фарҳанги 

таҳаммулпазирӣ дар Тоҷикистон 

 

Воқеан, аз оғози асри XXI ташаккули фарҳанги таҳаммулпазирӣ ба яке 

аз мавзуҳои мубрам ва ҳалталаби ҷомеаи ҷаҳонӣ табдил ёфтааст. Бо 

вуҷуди гуногҷанбагии истифодаи он дар соҳаҳои гуногун, аксари шаклҳои 

таҳаммулпазирӣ маҳз дар доираи соҳаҳои иҷтимоӣ-психологӣ муайян 

карда мешаванд. Ба он хотир, ки дар соҳаҳои техникӣ ва тиббӣ 

муносибатҳо бештар хусусияти меъёрӣ ва танзимшуда доранд. Аз ин рӯ, 

мафҳуми «таҳаммулпазирӣ» дар доираи таҳқиқоти мазкур, пеш аз ҳама 

аз ҷиҳати иҷтимоӣ, таърихӣ-фалсафӣ ва фарҳангшиносӣ баррасӣ 

мегардад. 

Таҷрибаи таърихӣ гувоҳӣ медиҳад, ки дар давраҳои гуногуни 

таърихӣ халқу миллатҳои гуногун ба хотири ҳифзи худ аз истисмор, 

маҳдудшавӣ ё нобудшавии арзишҳои фарҳангӣ мубориза бурда, барои 

бақои якдигар ғояҳои ҳамзистии осоишта ва ҳамкории байни халқҳо, 

фарҳангҳо ва динҳои гуногунро ташвиқ мекарданд. Зеро дар раванди 

вусъат касб кардани ҷаҳонишавӣ масъалаҳои таъсири мутақобила ва 

ҳамдигарфаҳмии фарҳангҳо боз ҳам бештар аҳамият пайдо намудаанд. 

Бахусус, ба андешаи муҳаққиқи рус М.М.Лянов «равандҳои 

глобализатсионӣ, ки самти рушди инсониятро дар ҳазорсолаи сеюм 

муайян месозанд, бо тамоюли афзояндаи якхелагардонии фарҳангҳо дар 

доираи бартарияти як модели тамаддунӣ тавсиф мешаванд ва  

глобализатсия бештар хусусияти унификатсионӣ касб мекунад, на 

ҳамгироии синергетикии фарҳангҳо, балки ҳамсонсозии онҳоро ба вуҷуд 

меорад. Дар чунин шароит инсоният бо вазифаи мураккаби муттаҳид 

сохтани якнавохтии рӯзафзуни ҷаҳонӣ бо худшиносии афзояндаи халқҳо 

нисбат ба нодирӣ ва гуногунрангии фарҳангҳои худ рӯ ба рӯ 

мегардад»[171]. 

Аз ин фаҳмиш бармеояд, ки ҷаҳонишавии иқтисодӣ ва фарҳангӣ 

метавонад асоси коҳиш ёфтани фарқиятҳои байни халқҳо гардад, ба 

камбизоатшавии маънавӣ ва афзоиши низоъҳои фарҳангӣ оварда 

расонад.  

Дар ибтидои асри XXI маҳз бархӯрди арзишӣ байни тамаддунҳои 

ғарбӣ ва мусулмонӣ яке аз зуҳуроти ин раванд арзёбӣ шудааст. Бархе аз 

муҳаққиқон, аз ҷумла С. Хантингтон, Г.Фуллер ва П.Берман чунин 

зиддиятҳоро ҳамчун муқобилияти ҳалнашаванда тавсиф мекунанд. Бо 

вуҷуди ин, таҷрибаи таърихии ҳазорсолаи ҳамзистии ин тамаддунҳо 

нишон медиҳад, ки роҳи муассири таъмини субот ва ҳамкории байни 

онҳо маҳз татбиқи фарҳанги таҳаммулпазирӣ мебошад. 

Имрӯз падидаи «таҳаммулпазирӣ» дар асарҳои илмӣ ва публистистӣ 

аз дидгоҳҳои гуногун ба таври васеъ истифода мегардад. Аммо, то ҳол 

идеяи таҳаммулпазирӣ ва вижагирии ташаккули он дар асоси 

сарчашмаҳои таърихӣ-фалсафӣ ва фарҳангшиносӣ ба таври мукаммал 

мавриди таҳқиқ қарор нагирифта, мавзуи камомӯхта боқӣ мондааст. 

Танҳо аз маводи илмӣ-публистистӣ маълум мешавад, ки мафҳуми 

таҳаммулпазирӣ маънои эҳтиром ба инсон ва эътирофи баробарии ҳамаи 

халқу миллатҳо, динҳо ва фарҳангҳои гуногунро бозтобӣ медорад. 

Бояд зикр дошт, ки вусъат ёфтани раванди фирори мағзҳо ё 

муҳоҷирати меҳнатии аҳолӣ дар ҷаҳони муосир ба афзоиши муошират, 

раванди гуфтугӯи тамаддунҳо ва ҳамкорию ҳамзистии иҷтимоии 

намояндагони миллатҳо, фарҳангу динҳои зиёде гардидааст, ки пеш аз 

ҳиҷрат дар бораи урфу одат, расму анъана, меъёрҳои фарҳангӣ ва 

рафтори маишии якдигар маълумоти нокифоя доштанд. Чунин вазъият, 

аз як тараф, заминаи мусоид барои ба роҳ мондани ҳамкориҳои 

фарҳангҳо ва ғанигардонии таҷрибаи якдигар шароит фароҳам овард, аз 

тарафи дигар, дар миёни муҳоҷирон ва аҳолии муқимии кишварҳо ба 

пайдоиши ихтилофҳо ва низоъҳои эҳтимолӣ мусоидат намуд. 

Дар шароити мазкур мафҳуми таҳаммулпазирӣ тадриҷан аҳамияти 

умумибашарӣ ва универсалӣ касб намуд. Махсусан, дар амалияи 

байналмилалӣ ҳамчун шарти зарурии муносибати созандаи байни 

одамони мансуб ба фарҳангҳо, гурӯҳҳои этникӣ ва динҳои гуногун 

эътироф гардид.  

Аз ҷумла «дар «Эъломияи принсипҳои таҳаммулпазирӣ», ки моҳи 

ноябри соли 1995 аз ҷониби 185 давлати узви ЮНЕСКО қабул шудааст, 

таҳаммулпазирӣ ҳамчун эҳтиром, пазируфт ва дарки дурусти 

гуногунрангии фарҳангҳо, шаклҳои худифодакунии фардӣ ва зуҳуроти 

инсонӣ маънидод карда шуд» [181]. 

Таҳаммулпазирӣ дорои ҳудудҳои ахлоқии муайян мебошад, ки 

имкон намедиҳанд онро бо бетарафӣ, бепарвоӣ ё иҷозат додани ҳама 

гуна рафтор омехта намоем. Аз ҷиҳати этимологӣ «мафҳуми 

таҳаммулпазирӣ аз калимаи лотинии «tolerantia» таркиб ёфта, маънои  

таҳаммул, тоқат кардан, сабр намуданро ифода менамояд»[182].  

Бо гузашти вақт ҳар давраи таърихӣ ба ин мафҳум маъно ва 

мундариҷаи нави иҷтимоӣ ва фарҳангиро илова намудааст. Дар сатҳи 

илми муосир истилоҳи «таҳаммулпазирӣ» ба маънои иҷтимоӣ он, яъне 

«сабр» ё «таҳаммул» мавриди корбарӣ қарор мегирад. 

Мувофиқ ба маводи сарчашмаҳои интернетӣ «Ин мафҳум баъзан бо 

номи сиёсатмадори фаронсавӣ Шарл Морис де Талейран-Перигор, 

вазири корҳои хориҷии Фаронса дар асрҳои XVIII–XIX, низ алоқаманд 

дониста мешавад. Ӯ дар таърих ҳамчун шахсияте маъруф аст, ки 

тавонист муносибатҳои дипломатиро бо дарназардошти манфиатҳои 

гуногун ба роҳ монда, ба андешаҳои дигарон эҳтиром зоҳир намояд ва 

роҳҳои ҳалли масъалаҳоро бидуни зарари ҷиддӣ ба манфиатҳои 

тарафҳои дигар ҷустуҷӯ кунад, дар айни замон ба принсипҳои худ содиқ 

бимонад» [183]. 

Фарҳанги таҳаммулпазирӣ ҳамчун қобилият ва омодагӣ ба барқарор 

ва нигоҳ доштани ҳамзистӣ бо одамоне мансуб дошта мешавад, ки аз 

меъёрҳои маъмул ё навъи бартаридоштаи иҷтимоӣ фарқ мекунанд. 

Ҷомеаҳои суннатӣ, ки ягонагии худро, асосан, тавассути расму 

анъанаҳои устувори фарҳангӣ ё динӣ таъмин мекарданд, нисбат ба 

ҷомеаи муосир аз лиҳози фарҳангӣ, динӣ ва сиёсӣ камтар таҳаммулпазир 

буданд.  

Аммо, дар асри XVI таҳаммулпазирӣ бештар ба маънои иҷозат 

додан ва худдорӣ мавриди корбарӣ қарор мегирифт. Муҳаққиқон дар 

давраи ислоҳ ба он ҷанбаи муносибат ба дин ҳамчун гузашт дар 

масъалаҳои эътиқодӣ - таҳаммулпазирии диниро илова мекунанд. 

Давраи маорифпарварӣ фарҳанги таҳаммулгароӣ дар ҳаллу баррасии 

масоили ҷомеадорӣ нақши ҳалкунанда бозида, арзишҳое чун озодии 

виҷдон ва озодии сухан дар маркази таваҷҷуҳ қарор дода мешаванд. Дар 

маркази фалсафаи либералии қарни XIX таҳаммулпазирӣ ба сифати 

озодии дохилӣ ва хориҷӣ, инчунин, қобилияти интихоби огоҳона байни 

нуқтаҳои назари гуногун ва шаклҳои рафтор маънидод мегардад. Бо 

вуҷуди ин, ғояҳои таҳаммулпазирӣ дар шаклҳои гуногун дар тамоми 

фарҳангҳо ва тамаддунҳо дар давраҳои таърихӣ мавҷуд буданд. 

Дар шароити кунунӣ таҳаммулпазирӣ, пеш аз ҳама, ҳамчун арзиши 

ахлоқӣ ва иҷтимоӣ баррасӣ гардида, дар таъмини субот ва ҳамгироии 

ҷомеа  нақши муҳим мебозад. Решаҳои таърихии ин мафҳум хеле қадим 

буда, таҳлилу асосноккунии он ба ташаккули заминаи назариявии 

мустаҳкам, мусоидат намудааст.  

Ба ақидаи бисёре аз муҳаққиқон, маънои мукаммалтарини истилоҳи 

таҳаммулпазирӣ дар шароити гузариш ба ҷомеаи пасоиндустриалии 

иттилоотӣ шакл гирифтааст, зеро равандҳои ҷаҳонишавӣ тавсеаи 

ҳамкориҳои байнифарҳангиро талаб менамоянд. Дар ин замина омилҳои 

коммуникативӣ ва таҳаммулпазирӣ, ки решаҳои онҳо ба давраҳои 

бостон мерасад, аҳамияти махсус пайдо мекунанд. Аз ин рӯ, метавон 

хулоса кард, ки таҳаммулпазирӣ ва ташаккули фарҳанги таҳаммулпазир 

яке аз шартҳои асосии рушди устувори миллатҳо ва тамаддунҳо маҳсуб 

меёбад. 

Ҳақиқатан, фарҳанги таҳаммулпазирӣ ва риояи рукнҳои он барои 

ҳамаи ҷомеаҳои муосир, аз ҷумла ҷомеаи Тоҷикистон мубрам мебошад.  

Махсусан, ҳамзистии миллатҳо ва конфессияҳои гуногун, инчунин, 

эъмори давлатдории миллӣ ҷомеаи тоҷикро бо вазифаи бартараф 

кардани буҳрони психологӣ-эмотсионалӣ, рафъи оқибатҳои ҷанги 

таҳмилии шаҳрвандӣ ва мутобиқшавӣ ба таъсири омилҳои глобалӣ, ба 

фарҳанг рӯ ба рӯ гардонид. Бевосита ин омилҳо дар ҷомеаи муосири 

Тоҷикистон  зарурати фаъолияти ниҳодҳои давлатӣ ва ғайридавлатиро дар 

сатҳи миллӣ ва байналмилалӣ ҷиҳати ташаккули фарҳанги 

таҳаммулпазирӣ асоснок месозанд. 

Махсусан, омӯзиши сарчашмаҳо ва асарҳои бунёдии мутафаккирони 

тоҷик дар марҳалаҳои гуногуни рушд нишон медиҳанд, ки бе ягон тардид 

идеяҳои таҳаммулпазирӣ дар мероси фарҳангии мардумони тоҷику форс 

решаҳои амиқи таърихӣ дошта, дар ташаккули худшиносии миллӣ ва 

тасаввуроти ахлоқии тоҷикон нақши муассир бозидаанд. 

Аз ин рӯ, ҳангоми омӯзиши ҷанбаҳои назариявӣ, иҷтимоӣ ва 

фарҳангии фарҳанги таҳаммулпазирӣ ҳамчун зербинои арзишҳои 

ахлоқии мардуми тоҷик, аз ҷумла сабру таҳаммул, инсонпарварӣ, 

сулҳдӯстӣ, оромӣ, худдорӣ, радди зӯроварӣ ва дигар арзишҳои маънавӣ 

бояд  мероси арзишманди таърихию фарҳангӣ ба назар гирифта шавад.  

 

Омӯзиши асосҳои ахлоқӣ, ки заминаи ташаккули таҳаммулпазириро 

ташкил медиҳанд, собит месозад, ки онҳо аз давраҳои хеле қадим 

сарчашма мегиранд. Тибқи хусусиятгириҳои анъанаҳои мифологӣ ва 

динӣ инсон аз оғоз тавассути паёмбарон ва пешвоёни рӯҳонӣ ба 

арзишҳои маънавие, ба монанди: раҳму шафқат, ҳамзистӣ, эҳтироми 

ҳуқуқу озодиҳои дигарон шиносоӣ пайдо кардааст. Таҳти  ташаккули дин 

ба сифати воситаи танзимгари иҷтимоӣ, идеяҳои таҳаммулпазирӣ низ 

ҳамчун элементи таркибии меъёрҳои танзими рафтори ҷамъиятӣ ба 

вуҷуд омаданд. 

Инчунин, дар давраҳои ибтидоии ташаккул ва рушди тамаддунҳо 

ҳуқуқ ва озодиҳо, асосан, ба гурӯҳҳои муайяни дорои имтиёзбуда,  

мансуб дониста мешуданд. Ин андешаро бо он далел метавон собит кард, 

ки фиръавнҳо ва коҳинон дар Мисри қадим, патритсиҳо дар Рими қадим, 

намояндагони табақаҳои олии динӣ дар Эрони бостон ва браҳманҳо дар 

Ҳиндустони қадим субъектҳои асосии муносибатҳои сиёсӣ-ҳуқуқӣ 

буданд. Маҳз онҳо меъёрҳои ахлоқӣ ва ҳуқуқиро тавассути таълимоти 

динӣ шакл медоданд. 

 Илова бар ин гуфтаҳо баробари эътирофи чунин ҳуқуқҳои ибтидоии 

қишрҳои имтиёзноки аҳолӣ, дар таълимоти сиёсӣ-ҳуқуқӣ ва ҳаёти воқеии 

ҷомеаҳои қадим ва асримиёнагӣ тадриҷан идеяҳои адолат ва 

таҳаммулпазирии динӣ низ тақвият ёфтанд. 

Ин ғояҳо дар ҷараёни таърих, сарфи назар аз низоъҳо, шӯришҳо ва 

ҷангҳои сершумор, идома ёфта, ҳамчун унсури муҳимми рушди фарҳангӣ 

ва маънавӣ боқӣ монданд. Ба ҷуз динҳои расмӣ, андешаҳо ва таълимоти 

алтернативӣ низ ба вуҷуд меомаданд, ки аз неруи зеҳнӣ ва эҷодии 

халқҳои Шарқ далолат мекарданд. Хусусан, пайдоиши динҳои нав ё 

мактабҳои мухталифи фалсафӣ далели таҳаввули тадриҷии асосҳои 

фарҳанги таҳаммулпазирӣ ба ҳисоб мерафтанд.  

Ҳамзамон, ин ҷо зикр кардан ҷоиз аст, ки дар аҳди бостон мавзуи 

таҳаммулпазирӣ ба таври мустақим матраҳ намегардид, аммо элементҳо 

ва ангезаҳои он дар таълимоти динӣ, китобҳои муқаддас, дастурамалҳо  

ва таълимоти мутафаккирон баръало ба чашм мерасиданд.  

Инсон ҳамчун ҷузъи табиат мавҷуди шуурманд буда, дар муҳити 

табиӣ зиндагӣ мекунад ва вобаста ба вазъият ё ба он мутобиқ мешавад, ё 

баръакс, бо он муқовимат мекунад, аммо ҳамеша аз он вобаста мемонад. 



73 
 

Маҳз аз чунин вазъият тасаввуроти ибтидоӣ оид ба таҳаммулпазирӣ 

шакл гирифтааст.  

Ҷараёни ба ҳам таъсиррасонии фарҳангҳо ва тамаддунҳои қадим, дар 

мадди аввал, аз мубодилаи тасаввуроти динӣ-мифологӣ оғоз ёфтааст. 

Баъдан, он ба амалияи густурдаи таҳаммул нисбат ба мазҳабҳо ва 

худоёни дигар вобастагӣ пайдо мекунад. Ба ин  минвол метавон гуфт, ки 

ба ташаккули ғояи таҳаммулпазирӣ дар фарҳанги мардумони тоҷику 

форс фарҳангҳои қадимаи халқҳои ҳамсоя низ нақши муассир 

расонидаанд. Хусусан, таълимоти фалсафӣ-таҳаммулгароии файласуфи 

маъруфи чинӣ Лаотсизи. 

Таълимоти файласуфи қадимаи чинӣ, асосгузори даосизм Лаотсизи 

(604 то м.), ки ба ӯ асари «Дао дэ тсзин» нисбат дода мешавад, саршор аз 

ғояҳои таҳаммул, сабр ва радди зӯроварӣ мебошад. Ӯ мафҳуми Дао - 

роҳи умумии ҳастӣ ва қонунияти табиатро асоснок намуд, ки бо 

мафҳумҳои ахлоқии «дэ» (фазилат) ва «у-вэй» (бефаъолиятӣ ё амал бе 

маҷбуркунӣ) алоқаманд аст.  

Дар асоси андешаҳои мутафаккир шахси  хирадманд бояд хоҳишҳо ва 

ҳавасҳои шахсии худро маҳдуд намуда, ба табиати ашё муқовимат 

накунад ва худро ба ҷараёни табиии ҳаёт мутобиқ созад. Дар натиҷа, 

неруи нарм бар сахт, заъф бар қувва ғолиб  мегардад. Идеяи «у-вэй» 

мавқеи ахлоқиро ифода мекунад, ки пирӯзиро тавассути гузашт ва 

худдорӣ аз худбоварии субъективӣ таъкид менамояд. Аз ин рӯ, ақидаҳои 

ахлоқӣ-таҳаммулпазирии Лаотсизи ба маҳдуд намудани фаъолияти аз 

ҳад зиёди иҷтимоӣ ва эҳтиром ба ҳамоҳангии табиат равона гардидааст, 

акси ҳолро ҳамчун зӯроварӣ арзёбӣ медорад. 

Идеяи таҳаммулгароӣ ва акси зӯроварӣ дар фалсафаи Ҳинди Қадим 

низ ҷойгоҳи хосса дорад ва таъсири онро низ ба фарҳанги мардумони 

тоҷику форс метавон мушоҳида кард. Махсусан, паҳншавии ҷаҳонии 

идеяи беозорӣ, асосан, бо таъсири таълимоти ахлоқии ҳиндӣ алоқаманд 

аст, ки дар доираи мактабҳои гуногуни фалсафӣ ташаккул ёфта буд. Дар 

байни онҳо ҷайния аҳамияти махсус дорад. Ҷайния аз калимаи «ҷина» - 

«ғалабакунанда» гирифта шуда, ба устодоне ишора мекунад, ки бар 

нафсҳои худ пирӯз шуда, ба озодии рӯҳонӣ расидаанд.  

Ҷавҳари ҷаҳонбинии ҷайния гуногунандешӣ ва эътирофи 

гуногунрангии воқеият мебошад. Моҳияти фалсафии ин таълимот дар он 

ошкор мегардад, ки кулли ҳастӣ аз моддаи зинда ва ғайризинда иборат 

мебошад ва ҳар мавҷуди  зинда дорои ҷон ва ҷисм (ҷива) аст. 

Ҷанбаи дигари фалсафаи ахлоқии ҷайнияро аз аввалин таълимоти 

бонуфуз дар Ҳинди Қадим муносибати эҳтиёткорона доштан ба табиат ва 

ҳаёт ташкил медиҳад. Мабодии меҳварии он ахимса буда, маънои на 

расонидани ҳар гуна зарар ба мавҷудоти зинда ба ҳисоб мерафт. 

Инчунин, мувофиқи таълимоти ахлоқи ҷайния се фазилати асосӣ: 

эътиқоди дуруст, маърифати дуруст ва рафтори дуруст мазмуни 

зиндагиро ифода доранд. 

Таҳлил ва муқоисаи ин се рукни ахлоқӣ нишон медиҳад, ки аз лиҳози 

маъно ин андеша ба се фазилатҳои ахлоқии зардуштия: пиндори нек, 

гуфтори нек ва рафтори нек ҳамоҳангӣ дорад. Рафтори дуруст, дар 

навбати худ, ба панҷ аҳди бузург асос меёбад, ки муҳимтарини онҳо маҳз 

ахимса мебошад. Ин принсип на танҳо манъи куштани ҳайвонот, балки 

худдорӣ аз ҳар гуна зарари ҷисмонӣ, маънавӣ ва ҳатто, фикриро нисбат 

ба ҳама шаклҳои ҳаёт дарбар мегирад.  

Умуман, «Ахимса ҳамчун идеали ахлоқӣ тамоми фаъолияти инсон - 

андеша, сухан ва амалро танзим мекунад. Он аз назарияи баробарии 

эҳтимолии ҳамаи ҷонҳо бармеояд ва талаб мекунад, ки инсон бо дигарон 

ҳамон гуна муносибат намояд, ки мехоҳад бо ӯ муносибат кунанд. Аз ин 

рӯ, ҷайния, ҳатто, аз истеъмоли гӯшт, баъзе намудҳои ғизо ва амалҳое, ки 

метавонанд ба мавҷудоти нонамоён зарар расонанд, худдорӣ 

менамоянд»[184]. 

Ҳамин тариқ, таъсири ҷайния ба ташаккули идеяи таҳаммулпазирӣ 

дар он зоҳир мегардад, ки ҳамаи мавҷудоти зинда бо инсон баробар 

дониста шуда, эҳтиром ва муносибати эҳтиёткорона ба табиат ва ҷаҳон 

ҳамчун арзиши олии ахлоқӣ эътироф мешавад. Ин ғояи беозорӣ ва 

эҳтиром ба ҳаёт яке аз сарчашмаҳои муҳимми ташаккули фарҳанги 

таҳаммулпазирӣ ба шумор меравад. 

Ҳамзамон, муҳаққиқони зиёде таъсири фарҳанги таҳаммулгароии 

Буддоияро дар ташаккули фарҳанги таҳаммулпазирии мардумони тоҷику 

форс муҳим мешуморанд. Буддоия, ки тақрибан ду ҳазор сол пеш пайдо 

шудааст, то имрӯз яке аз динҳои бузурги ҷаҳонӣ ба ҳисоб меравад ва аз 

ҳудуди ибтидоии худ берун рафта, дар минтақаҳои гуногун шаклҳои 

хосси худро пайдо кардааст: дар Тибет - ламаизм, дар Чин - чань-

буддоия ва дар Ҷопон - дзен-буддоия. Мактабҳои гуногуни буддоӣ дар 

Осиёи Марказӣ, Сибир ва Шарқи Дур низ вуҷуд доштаанд.  

Хусусияти муҳим он аст, ки бисёре аз равияҳои ҳиндуӣ ва буддоӣ ба 

мероси ведоӣ - Ригведа, Самаведа, Яҷурведа ва Атхарваведа такя 

мекунанд. Ба гуфтаи ҳиндшинос  Г. Г. Вилсон «гимнҳои Веда аз ҷониби 

ориёиҳо чандин аср пеш аз пайдоиши тамаддуни юнонӣ, ҳатто пеш аз 

қадимтарин санадҳои ёфтшудаи империяи Ошшур суруда шудаанд» [159, 

с.206]. 

Манбаи муҳимми дигари андешаи динӣ-фалсафӣ асари «Сурудаҳои 

илоҳӣ» («Бхагавадгита») мебошад, ки ҳамчун хулосаи фалсафии 

«Маҳабҳарата» маъруф буда, онро аксаран бо «Шоҳнома»-и Фирдавсӣ ё 

«Илиада» ва «Одиссея»-и Ҳомер муқоиса мекунанд. Ин сарчашмаи илмӣ 

бо забони форсӣ аз тарафи файласуф бо номи Файзӣ, ки дар дарбори 

Акбаршоҳ хизмат мекард, баргардонида шудааст. Муҳаққиқи эронӣ 

Дорошукӯҳ бошад, дар китоби худ зери унвони «Маҷмаъ-ул-баҳрайн» 

бори нахуст ҳамоҳангӣ, ё наздикии ғояҳои фарҳанги таҳаммулгароии 

ҳиндиро бо тасаввуфи хуросонӣ муқоиса мекунад. Абурайҳони Берунӣ 

низ дар асари «Таҳқиқ мо ли-л-Ҳинд» таъкид мекунад, ки «амалҳои 

экстатикӣ ва ирфонии суфиён, ки ба шинохти Ҳақиқати мутлақ тавассути 

поксозии руҳ равона шудаанд, махсусан, таълимоти ваҳдати вуҷуд, бо 

таълимоти Патанджалии ҳиндӣ монандиҳои зиёд доранд» [26, с.59]. 

Дар заминаи сарчашмаҳои илмии муътамад месазад эътироф кард, ки 

«дар таърихи тафаккури динӣ-фалсафии ориёиҳои Ҳинд давраи ведоӣ 

марҳалаи муҳимми ташаккул ва рушди андешаҳои зеҳнӣ ба ҳисоб меравад,  

ки бо гузариш аз брахманизм ба буддоия тавсиф мегардад. Дар ин давра 

унсурҳои аввалини тафаккури фалсафӣ дар қолаби ривоятҳо ва мифҳо 

ташаккул ёфта, минбаъд ба шакли таълимоти мистикӣ-фалсафӣ табдил 

ёфтанд. Хусусияти ботинию эзотерии буддоия, махсусан, дар матнҳои 

Упанишадҳо инкишофи комил пайдо кардааст» [142, с.12]. 

Дар ҷаҳонбинии буддоӣ Худо ба маънои шахсӣ ва офаринандаи 

мутлақ мавҷуд нест; мафҳуми Атман ҳамчун асоси номушаххас ва 

ғайришахсӣ, ки ҷаҳон ва тамоми мавҷудот аз он сарчашма мегиранд, 

баррасӣ мешавад. Инсон бошад, дар таълимоти Буддо ба сифати  

мавҷуди фаъол ва дорои қобилияти худтакмилдиҳӣ тавсиф мегардад. 

Мувофиқ ба таълимоти ӯ, рӯҳи инфиродӣ бо рӯҳи умумии космӣ робитаи 

амиқи ботинӣ дорад ва пас аз мавҷудияти заминӣ ба асли худ 

бармегардад.  

Ин раванд ҳамчун роҳи мураккаби камолоти рӯҳӣ тасвир мешавад, 

ки дар он «ман»-и инфиродӣ тадриҷан ба «ман»-и космӣ дар сатҳи Атман 

мерасад. Ҷаҳоне, ки аз Атман сарчашма мегирад, бо нафаси инсон - яъне 

рӯҳи ҳар фард иртиботи зинда дорад ва дар маҷмуъ, ба шуури 

умумибашарӣ мепайвандад. Дар тасаввуф низ андешаи ваҳдати ҳастӣ 

ифода меёбад, ки тибқи он тамоми олам таҷаллии Ҳақ буда, ҳама чиз дар 

Ӯ ва аз Ӯст. 

Таҳлили муқоисавии таълимоти мистикии буддоия бо тасаввуроти 

суфия, бахусус, бо тасаввуфи хуросонӣ, мавҷудияти умумиятҳои 

назаррасро миёни ин ду анъанаи маънавӣ ошкор месозад [74, с.23]. Пеш 

аз ҳама, ин ҳаммонандӣ дар муҳтавои чунин мафҳумҳо ва падидаҳо 

зоҳир мегардад, чун рамзгароии мистикӣ, зуҳд ва тарзи ҳаёти аскетӣ, 

сохтори ташкилии ҷомеаҳои мазҳабӣ (хонақоҳ дар тасаввуф ва сангҳа 

дар буддоия), низоми ахлоқию рафторӣ, институти устодӣ ва муршидӣ, 

поксозии рӯҳ, камолоти маънавию ахлоқӣ, убур аз ҷаҳони рамзҳо ва 

дарки ҳақиқати мутлақ тавассути таҷрибаи кашфу шуҳуд. Ин унсурҳо аз 

наздик будани самти ботинию ирфонии ҳар ду таълимот шаҳодат 

медиҳанд. 

Муҳаққиқи эронӣ А.Зарринкӯб дар бораи таъсир доштан ва ё 

надоштани таълимоти Будоия ба тасаввуфи Хуросон таваҷҷуҳ намуда, 

қайд мекунад, ки «тасаввуф низоми ягонаест, ки равияҳои гуногунро дар 

бар гирифта, бо вуҷуди тафовутҳо ҷаҳонбинии умумӣ дорад. Бинобар ин, 

шарҳи пайдоиш ва моҳияти он бо як омил маҳдуд карда намешавад» [45]. 

Муҳити иҷтимоӣ ва фарҳангии давраи Сомониён барои ҳамзистии 

андешаҳои гуногуни динӣ ва фалсафӣ заминаи мусоид фароҳам овард. 

Тавре А.А.Шамолов таъкид мекунад: «рушди босуръати илмҳо ва 

маърифати ақлонӣ: фалсафа, математика, табиатшиносӣ, тиб ва 

фармакология, сиёсат, ҷуғрофия, кимиё, минералогия, зоология, мусиқӣ, 

адабиёт ва таърих  ҳамзамон бо густариши илмҳои динӣ сурат гирифт. 

Дар чунин шароит динҳо ва равияҳои мазҳабии гуногун, аз ҷумла 

буддоия, яҳудият, масеҳият, инчунин, ҷараёнҳои дохилиисломӣ, монанди 

каррамия, хавориҷ, ҷаҳмия, қайюмия ва ғайра, нуфузи назаррас пайдо 

карда, ба шуури ҷамъиятӣ таъсири қавӣ расониданд» [103, с.230]. 

Ҳамин тавр, ҳамкории мутақобили анъанаҳои гуногуни динӣ ва 

фалсафӣ дар минтақа, махсусан, дар муҳити Хуросони таърихӣ ва 

давлати Сомониён, ба ташаккули ҷаҳонбинии таҳаммулпазир мусоидат 

намуда, заминаҳои иҷтимоӣ-таърихӣ ва маънавии фарҳанги 

таҳаммулпазириро дар ҷомеаи тоҷик фароҳам овард. 

Нузули андешаҳо ва анъанаҳои буддоӣ ба қаламрави Мовароуннаҳр 

ва Хуросон на танҳо дар соҳаи маросимҳои мифологию ойинӣ, расму 

одат ва таомулҳо, балки дар адабиёт ва ривоятҳои мардумӣ низ ба 

мушоҳида мерасад. 

Дар паҳн гардидани ин мероси маънавӣ марказҳои бузурги илмӣ ва 

фарҳангӣ, монанди Академияи Гундишопур ва «Байт ал-ҳикма» («Хонаи 

ҳикмат») нақши ҳалкунанда доштанд. Бо вуҷуди ин, масъалаи 

воридшавии буддоия ба сатҳи тафаккури фалсафӣ ва эзотерикии 

Хуросон мавриди баҳс қарор дорад. Чунин ихтилофи назарро, аз ҷумла, 

С.А.Зиёӣ дар рисолаи илмии худ зикр кардааст [136]. 

Дар аксари таҳқиқотҳо суханони Буддо дар бораи тарзи зиндагии 

пурмашаққати ӯ ҳамчун браҳман ва ҷустуҷӯи роҳи мустақили маънавӣ 

оварда мешаванд. Ба таъкиди Шакямуни, ин роҳ, ки ҳамчун роҳи 

дурусттарин маънидод мегардид, инсонро ба бедорӣ ва дарки амиқи 

моҳияти равандҳои ҳаёт мерасонад.  

Тибқи таълимоти Буддо, ҳастӣ бо ранҷ фаро гирифта шудааст ва 

барои раҳоӣ аз он инсон бояд моҳияти ранҷ, сабабҳои пайдоиш ва 

роҳҳои бартарафсозии онро дарк намояд. Ин раванд танҳо дар сурати 

назорати комил бар рафтор ва ҳолати рӯҳӣ имконпазир аст. Дар ин 

замина, аҳамияти хосро меъёрҳои ахлоқию маънавӣ касб мекунанд, ки 

дар тасаввуф бо истилоҳи «тарбияти ахлоқ» ё «тарбияти нафс» 

маъруфанд. 

Барои дарки манбаъҳои ташаккули таълимоти Буддо зарур аст ба 

принсипҳои браҳманизм, ки заминаи ибтидоии ин таълимот ба ҳисоб 

меравад, таваҷҷуҳ карда шавад. Ин принсипҳо дар маҷмуаи матнҳо бо 

номи «Трипитака» («Се сабади қонунҳо») баён шудаанд. Инчунин, дар 

доираи таълимоти буддоӣ ҳаждаҳ мактаби асосӣ ташаккул ёфтаанд, ки 

бештари онҳо ҳанӯз дар асри аввали пас аз вафоти Буддо ба вуҷуд омада 

буданд.  

Ба андешаи Ф.Ричард «Аз миёни онҳо ду равияи бузург: ҳинаяна ва 

маҳаяна - бештар нуфуз пайдо карданд. Махсусан, маҳаяна дар 

минтақаҳои Афғонистони имрӯза - Балх, Қандаҳор, Бомиён, ғарби 

Кобул, Гуристони қадим ва Баҳром  инчунин, дар Осиёи Марказӣ - 

Термези бостонӣ, Зартепа, Дилверзинтеппа, Хатинработ, Аҷинатеппа, 

Марв ва қисмати шарқии Туркистон  густариш ёфта буд. Маълумоти 

бостоншиносӣ мавҷудияти маъбадҳо, ибодатгоҳҳо ва марказҳои 

буддоиро дар ин минтақаҳо тасдиқ менамояд» [95]. 

Ҳамин тавр, паҳншавии васеи буддоия дар қаламрави Хуросони 

таърихӣ ва Мовароуннаҳр, таъсири он ба фарҳанг, адабиёт ва 

ҷаҳонбинии мардум, инчунин, ҳамзистии он бо анъанаҳои дигари динӣ 

ва фалсафӣ, барои ташаккули муҳити маънавии таҳаммулпазир замина 

фароҳам овард, ки баъдан дар рушди фарҳанги таҳаммулпазирии ҷомеаи 

тоҷик нақши муҳим бозид. 

Этикаи зӯроварӣ накардан дар анъанаи буддоӣ на ба тағйир додани 

фаъолонаи ҷаҳон, балки ба пешгирии афзоиши ранҷҳое равона шудааст, 

ки зиндагии инсонро фаро гирифтаанд. Он худдорӣ аз иштирок дар 

зӯровариро дар назар дошта, дар барномаи меъёрии камолоти рӯҳонии 

шахсият мавқеи муҳимро ишғол мекунад. Ин барнома дар шакли роҳи 

ҳаштгона ифода ёфта, ҳамчун низоми умумии худтакмилдиҳии ахлоқии 

инсон баромад менамояд. 

Дар фаҳмиши масъалаи зӯроварӣ накардан дар анъанаи маънавии 

Ҳинд достони динӣ-фалсафии «Бҳагавадгита» («Суруди Худо»), ки қисми 

эпоси қадимаи ҳиндии «Маҳабҳарата» мебошад, аҳамияти махсус дорад. 

Ин ёдгории фалсафа ва дини ҳиндуиро баъзан «Инҷили ҳиндӣ» низ 

меноманд. Дар он ҳаёт ва таълимоти Кришна (санскр. - «сиёҳ», «торик») 

баён мегардад, ки тибқи ривоят дар аввали ҳазораи III-и томилод 

зиндагӣ карда, таҷассуми ҳаштуми худои Вишну ба шумор мерафт. 

Л.Н.Толстой Кришнаро дар радифи бузургтарин устодони маънавии 

башарият: Конфутсий, Лаотсизи, Масеҳ, Марк Аврелий ва дигарон 

қарор медод, гарчанде аксари муаррихон ва файласуфон мавҷудияти 

воқеии ӯро зери шубҳа мегузоранд. 

Мазмуни асосии «Бҳагавадгита» муколамаи байни Арҷуна ва 

Кришна мебошад, ки дар арафаи ҷанги ҳалкунанда сурат мегирад. Дар 

ҷараёни ин гуфтугӯ тасаввурот дар бораи сохт ва қонуниятҳои олам, дин, 

мақоми инсон ва роҳи наҷоти руҳонӣ шарҳ дода мешаванд. Муколама бо 

буҳрони ахлоқии Арҷуна оғоз мегардад, ки ӯ дар бораи дурустии ҷанг ва 

иҷозатпазирии зӯроварӣ шубҳа баён мекунад, махсусан, аз он сабаб, ки 

дар тарафи муқобил хешовандони ӯ қарор доранд: «Ман дигар 

наметавонам рост истам. Ман дигар худро идора карда наметавонам ва 

сарам саросема аст. Ман танҳо бадбахтиҳоро пешбинӣ мекунам, эй 

Кришна, ғолиби деви Кеши. Ин ҷанг ба ман чӣ медиҳад, агар ҳамаи 

наздиконам ҳалок шаванд? Бо чунин қимат, эй Кришна, чӣ гуна 

метавонам пирӯзиро хоҳам ва ба подшоҳӣ ва шодие, ки он меорад, умед 

бандем?»[184]. Дар ҷавоб Кришна мефаҳмонад, ки марг нестшавии 

моҳияти инсон нест, таълимоти таносух (кӯчидани руҳҳо)-ро шарҳ дода, 

пешмуқаррарии рӯйдодҳои ҷаҳонро таъкид мекунад. 

Тибқи таълимоти Кришна, вазифаи асосии инсон нигоҳ доштани 

тавозуни дохилӣ ва устувории руҳӣ ҳам дар шодӣ ва ҳам дар ғам 

мебошад. Бо вуҷуди тағйирпазирӣ ва ихтилофоти ҷаҳон, як ибтидои 

тағйирнопазир вуҷуд дорад - рӯҳ, ки ҷовидона буда, ба нестшавӣ дучор 

намегардад. «Ва ҳар касе, ки гумон мекунад мавҷуди зинда метавонад 

бикушад ё кушта шавад, дар иштибоҳ аст, зеро «Ман»-и ҳақиқӣ на 

метавонад бикушад ва на кушта шавад»[184]. 

Дар шарҳҳои «Бҳагавадгита» принсипи ахимса ҳамчун радди қатъии 

ҳар гуна амалҳое маънидод мешавад, ки ба дигарон ранҷу изтироб 

мерасонанд. Тибқи ин принсип, ҳаёти инсон, пеш аз ҳама, василаи 

худшиносии рӯҳонӣ мебошад, бинобар ин, тарбияи шахсият бояд ба 

инкишофи пурраи имкониятҳои маънавии инсон равона гардад. Ҳар 

амале, ки ба ин ҳадаф мусоидат намекунад, ҳамчун шакли зӯроварӣ 

нисбат ба табиати худ арзёбӣ мегардад. Баръакс, ҳар чизе, ки ба саодати 

рӯҳонӣ ва ҳамоҳангии ботинии тамоми инсонҳо мусоидат мекунад, 

ҳамчун даст кашидан аз зӯроварӣ фаҳмида мешавад. 

Инчунин, дар матни «Бҳагавадгита» консепсияи мукаммали зӯроварӣ 

накардан мушоҳида мегардад, ки як қатор қоидаҳои асосиро дарбар мегирад: 

манъи қатъи ҳаёт, зеро инсон ҳуқуқ надорад занҷири таносухро худсарона 

қатъ намояд; худдорӣ аз амалҳое, ки ба дигарон ранҷ ва изтироб меоранд; 

равонагӣ ба саодати руҳонии тамоми инсонҳо. Бо вуҷуди ин, зӯроварӣ 

накардан ҳамчун арзиши мустақил баррасӣ намешавад; аҳамияти он бо 

иртиботи инсон ба Худо муайян мегардад.  

Паҳншавии буддоия дар қисми шимолу шарқии Ҳинд хеле пеш аз 

ташаккули тасаввуф оғоз ёфта, ба фарҳанги маънавии минтақаҳои 

ҳамсояи Осиёи Марказӣ таъсири назаррас расонидааст. Аз ин, дар 

давраи Сосониён сатрапи Хуросон Пирӯз тангаҳое зарб мекард, ки дар 

онҳо сурати Буддо тасвир шуда буд.  

Ҳамин тавр, тибқи доктринаи буддоӣ, инсон бояд қонуни дҳармаро 

риоя намояд. Риоя накардани он боиси таназзули рӯҳ ва бозгашти он ба 

шаклҳои поёнии ҳастӣ мувофиқи қонуни таносух мегардад. Баръакс, 

риояи дхарма бо даст кашидан аз ҳадафҳои худхоҳона ва талош барои 

оромии ботинӣ ба покшавӣ ва такомули рӯҳ меоварад. 

 Унсурҳои этикаи зӯроварӣ накардан дар тасаввуроти динӣ-

мифологии Эрони бостон низ ба назар мерасанд. Навдаҳои аввалини он 

дар маздоия пайдо шуда, вале равшантар дар ривоятҳо дар бораи 

подшоҳони афсонавӣ Фаридун ва Кайхусрав инъикос ёфтаанд. Аввалиро 

муҳаққиқон намояндаи «ҳикмати фаҳлавӣ» («Фаҳлавшон»), дуюмиро 

бошад намояндаи «ҳикмати хусравонӣ» меноманд, ки аз решаҳои амиқи 

идеалҳои адолат, миёнаравӣ ва худдорӣ аз зӯроварӣ дар анъанаи 

маънавии Эрони бостон шаҳодат медиҳад. 

Зардуштия яке аз қадимтарин динҳои яктопарастӣ мебошад, ки 

маҷмуи васеи масъалаҳои абстрактӣ-фалсафиро вобаста ба муносибати 

инсон ва Худо, озодӣ ва масъулияти шахсият дарбар мегирад. Дар 

маркази ин таълимот «принсипҳои асосии ахлоқӣ қарор доранд, ки дар 

формулаи «андешаи нек», «гуфтори нек», «рафтори нек»[50, с.428-439] 

ифода ёфта, пояи рафтори маънавии инсонро ташкил медиҳанд. 

Зардуштия дар асоси ҷаҳонбинии қадимаи динӣ-фалсафӣ ташаккул ёфта, 

ба динҳои ҷаҳонии баъдӣ, аз ҷумла яҳудият, масеҳият ва ислом таъсири 

назаррас расонидааст. 

Дар китоби муқаддаси ин дин «Авесто» ғояҳои иҷтимоӣ-сиёсӣ, 

фарҳангӣ, динӣ ва фалсафӣ, ки унсурҳои таҳаммулпазириро дарбар 

мегиранд, инъикос ёфтаанд. Анъанаи зардуштӣ нисбат ба дигар динҳо 

муносибати нисбатан таҳаммуломез дошт, зеро сарнавишти пас аз марги 

инсон бештар аз амалҳо ва тарзи зиндагии ӯ вобаста дониста мешуд, на 

аз эътиқодаш. Дар маркази таълимоти зардуштӣ консепсияи адолат 

қарор дорад, ки мувофиқи он ҳокими идеалӣ бояд бидуни зӯроварӣ бар 

мардум ҳукмронӣ намояд. 

Дар анъанаи мифологии Эрони бостон ин андешаҳо дар образҳои 

подшоҳони афсонавӣ Фаридун ва Кайхусрав таҷассум ёфтаанд. Фаридун, 

намояндаи сулолаи Пешдодиён, соҳиби донишҳои эзотерикӣ ва улуми 

махфӣ шуморида мешавад, дар ҳоле ки Кайхусрав пас аз пирӯзӣ бар 

Афросиёб аз ҳокимият даст кашида, ба зиндагии маънавӣ рӯ меорад ва 

ба олами метафизикӣ мепайвандад. Дар рамзияти амалҳои онҳо ғояи 

пирӯзии некӣ бар бадӣ ва болоравии руҳонӣ ба сатҳҳои олии ҳастӣ 

нуҳуфтааст. 

Дар асри III милодӣ дар ҳудуди васеи Осиёи Марказӣ, Эрон, Сурия, 

Байнаннаҳрайн, Миср, вилоятҳои шарқии Империяи Рум ва Чин 

таълимоти динӣ-фалсафии монавия васеъ паҳн гардид. Он дар муҳити 

зардуштӣ ба вуҷуд омада, «таълимоти дуализми муборизаи некӣ ва бадӣ, 

рӯшноӣ ва торикиро ҳамчун ду ибтидои асосии ҷаҳон қабул кард. Ба 

гноститсизм - ҷараёни динӣ-фалсафии насронияти ибтидоӣ, ки омезиши 

догмаҳои масеҳӣ, фалсафаи идеалистии юнонӣ ва анъанаҳои шарқӣ буд, 

таъсири назаррас расонд. Монавия хусусияти синкретикӣ дошт ва 

вобаста ба муҳити динӣ шаклҳои гуногунро қабул мекард» [49, с.436].  

Идомаи ғоявии монавия «маздакия буд - ҳаракати динӣ-фалсафӣ, ки 

асосгузори он Маздак маҳсуб мешавад» [49, с.439-448]. Ин ҳаракат дар 

Эрони Сосонӣ пайдо шуда, дар Осиёи Марказӣ низ паҳн гардид, аммо 

баъдан саркӯб карда шуд. Дар маркази таълимоти ахлоқии Маздак 

андеша қарор дошт, ки душманӣ ва бадхоҳӣ гуноҳи аз ҳама вазнин 

мебошад. 

Ҳамин тариқ, дар асрҳои III-IV милодӣ дар Осиёи Марказӣ 

низомҳои гуногуни динӣ ҳамзамон - парастиши Митра ва Аноҳита, 

зардуштия, буддоия, монавия ва маздакия вуҷуд доштанд. Ҳамзистии 

нисбатан осоиштаи онҳо аз сатҳи баланди таҳаммулпазирии динӣ дар 

байни пайравони эътиқодҳои гуногун шаҳодат медиҳад. 

Бисёре аз муҳаққиқон, аз ҷумла К.Юсти, М.Л.Вест, И. Г. Гердер, К. 

И. Виндишман, Г.Олденбург, А.Бартоломе бо муқоисаи «Авесто» ва 

«Ригведа» ба хулоса омадаанд, ки байни онҳо умумиятҳои зиёде 

мавҷуданд, ки зардуштияро метавон идомаи табиии динҳои қадимаи 

ҳиндӣ донист. Аммо ин андеша асоси илмӣ надошта, таҳқиқро талаб 

мекунад, зеро китоби қадимаи «Ригведо» низ маҳсули эҷоди ориёиҳои Ҳинд 

мебошад. 

Митраизм ҳамчун яке аз аввалин шаклҳои динӣ пас аз эътиқодҳои 

натуралистӣ ва антропоморфӣ, ки дар айни замон парастиши офтоб ва 

худои аҳдро таҷассум менамуд, дар қаламрави Осиёи Миёна ва Эрон 

ташаккул ёфтааст. Он дар давраҳои салтанатҳои Эламӣ, Мод ва 

Ҳахоманишиён паҳн гардида, дорои маҷмуи муайяни арзишҳои ахлоқӣ 

буд, ки ба ташаккули ғояи худдорӣ аз зӯроварӣ дар фарҳанги форсӣ-

тоҷикӣ мусоидат намуд. Худои митраизм - Митра (Меҳр) мувофиқи 

тасаввуроти қадимаи космологӣ «дар бораи ҳафт осмони боло, тавассути 

таҷрибаи рамзии худ ҳафт марҳилаи камолоти маънавиро таҷассум мекунад: 

зоғ (Corax), гриф (Griphius), сарбоз (Miles), шер (Leo), порей (Parses), 

фиристодаи худо (Heliodromus) ва падар (Pater)» [97, с.51].  

Сулолаи Сосониён худро ворисони анъанаҳои Ашкониён дониста, 

ба мероси фарҳангии давлати Ҳахоманишӣ эҳтиром мегузоштанд. Ба 

таъкиди З. Хазаи, фатҳи давлати Сосонӣ аз ҷониби арабҳо - мардуме бо 

фарҳанги дигар боиси аз байн рафтани бисёре аз хусусиятҳои хосси 

фарҳанги ориёӣ гардид, ки ҳамчун омилҳои дохилии рушди сохтори 

феодалӣ амал мекарданд. Маҳз ин рӯйдод ба ташаккули шаклҳои 

ҳокимияти худкома замина фароҳам овард.  

Баръакс, Сосониён ба суннати устуворӣ бар пояи ғояи «идеалӣ» такя 

мекарданд, ки онро маҷмуи меъёрҳои муқаддаси ахлоқӣ танзим менамуд. 

Ин меъёрҳо фаъолияти ҳокимро маҳдуд карда, бо арзишҳои инсонгароӣ 

мутобиқат доштанд ва барои барқарории муносибатҳои одилона дар 

ҷомеа мусоидат менамуданд. 

Тавре муҳаққиқ Хазаи Зиё таъкид мекунад: «фалсафаи сиёсӣ дар 

Эрони қадим дар доираи анъанаи ориёии «шоҳи идеалӣ» ташаккул ёфта, 

на танҳо роҳро ба сӯйи худкомагӣ намекушод, балки онро маҳдуд 

месохт. Дар ин ҷо низоми мураккаби меъёрҳои ахлоқӣ ва ҳуқуқӣ, аз 

қабили «Аша» ва «Арта» (танзимкунандаи равандҳои пайдоиш, рушд ва 

такомули падидаҳои ҷаҳони моддӣ) ва, инчунин, «фарри каёнӣ» - нури 

илоҳии бахшидашуда ба шоҳи баргузида  мавҷуд буд, ки мақом ва 

вазифаҳои ҳоким ва ашрофиятро муайян мекард» [141, с.9]. 

Дар давраи Сосониён табақаи ашроф, деҳқонон ва дигар қишрҳои 

иҷтимоӣ сохторе ба вуҷуд оварданд, ки ба ҷомеаи шаҳрвандӣ шабоҳат 

дошт ва ҳамчун миёнарав байни ҳокимият ва оммаи беҳифозат амал 

мекард. Ин низом ба таҳкими пояҳои инсонгароёнаи ҷомеа мусоидат 

менамуд. Дини зардуштӣ, ки унсурҳои эътиқодҳои натуралистии қаблӣ, 

инчунин, митраизм ва зурванизмро дар бар мегирифт, ҳамзамон, ғояҳои 

подшоҳии аввалини эронӣ - Пешдодиён ва Каёниёнро нигоҳ медошт. Ин 

сулолаҳо дар анъанаи фарҳангӣ ҳамчун муборизони ҳақиқат, адолат ва 

саодати шахсии инсон муаррифӣ мегарданд. 

Дар давраи сулолаи Сосониён зардуштия расман дини давлатии Эрон 

эълон гардид ва принсипҳои асосии он ба пояи сиёсати идоракунии давлатӣ 

табдил ёфтанд. Маҳз дар ҳамин давра осоре чун «Хотуннома (نامهخواتین - 

Khawataynamak)», «Куҳнанома (نامهکهنه - Kohneh-nāmeh)», «Оиннома (نامهآیین - 

Ā'īn-nāmeh)», «Тоҷнома (نامهتاج - Tāj-nāmeh)», «Шаҳнома (شاهنامه -

Shāhnāmeh)» ва дигар китобҳо таълиф шуданд, ки дар онҳо ғояҳои 

инсонмеҳварӣ ва таҳаммулпазирии ҳокимони он давра инъикос ёфтаанд 

[141, с.17].  

Куруши Кабир ҳамчун яке аз нахустин сиёсатмадороне шинохта 

мешавад, ки санади дорои хусусияти умуминсонӣ - Эъломияи ҳуқуқҳои 

инсонро пешниҳод намуд [141, с.17]. Дар он ҳуқуқ ба моликият, ҳаёт, 

озодӣ дар доираи қонун, иҷрои маросимҳои динӣ ва озодии виҷдон 

эътироф шуда, ба ҳамаи сокинони империя бидуни истисно татбиқ 

мегардид. 

Дар анъанаи фарҳангии форсӣ-тоҷикӣ тасаввуф (суфизм) ҳамчун 

падидаи мураккаби фалсафӣ-динӣ бо тафсирҳои гуногун маънидод 

мешавад. Онро гоҳе ҳамчун пантеизм, шакли хоси идеализми субъективӣ 

ё равияи мистикӣ арзёбӣ мекунанд. Бо вуҷуди гуногунандешӣ дар 

арзёбии назариявӣ маҳз тасаввуф ба яке аз пояҳои муҳимми фарҳанги 

таҳаммулпазирӣ дар тамаддуни форсӣ-тоҷикӣ табдил ёфтааст. Принсипи 

таҳаммулпазирӣ ҳамчун арзиши ахлоқии марказӣ дар бисёр таълимот ва 

андешаҳои ирфонӣ таҷассум меёбад. 

Дар давраи Сомониён, ки сиёсати онҳо ба эҳёи анъанаҳои 

фарҳангии ниёгон равона шуда буд, ин забон тоҷикӣ-форсӣ ба мақоми 

давлатӣ расид. Дар ҳамин замина осори барҷастаи адабӣ, таърихӣ ва 

илмӣ ба вуҷуд омаданд.  

Дар асри X Абулқосими Фирдавсӣ дар «Шоҳнома» идеалҳои 

адолатхоҳонаи Фаридунро эҳё намуд, дар ҳоле ки дар асри XIII 



86 
 

Шаҳобуддини Суҳравардӣ (1155–1191) дар асари «Ҳикмат-ул-ишроқ» ва 

дигар рисолаҳои худ анъанаи қадимаи фикрии Эрон, аз ҷумла «ҳикмати 

Хусравонӣ»-ро бозсозӣ кард. Ба андешаи ӯ, «Кайхусрав тамоми 

марҳилаҳои камолоти маънавиро тай намуда, асосҳои консепсияи динӣ-

ирфонии фалсафаи Шарқи форсиро, ки бар муқобилияти нур ва зулмот 

бунёд ёфтааст, муайян намуд»[87]. Таҷрибаи маънавӣ ва равонии ӯ 

баъдтар барои орифони эронӣ намуна гардида, дар маҷмуъ пояи анъанаи 

эзотерикиро ташкил дод [80, с.68-69]. 

Ҳамин тавр, адолат ҳамчун манбаи асосии ташаккули инсонгароӣ 

баромад мекунад, дар ҳоле ки таҳаммулпазирӣ пояи ахлоқии онро 

ташкил медиҳад. Оғози ташаккул ва дарки назариявии идеяи 

таҳаммулпазирӣ дар мероси фарҳангии форсӣ-тоҷикӣ ба равияҳои динӣ-

фалсафии Эрони бостон, аз қабили манихейизм, зардуштия ва митраизм, 

рост меояд; баъдтар ин ғоя дар ирфони асримиёнагӣ, яъне тасаввуф 

рушди минбаъда пайдо кард. 

Мураккабии омӯзиши фалсафаи тасаввуф дар он зоҳир мегардад, ки 

он падидаи бисёрҷанба, серқабат ва дорои хусусияти зиддиятнок буда, 

барои ҳалли як масъала равишҳои гуногуни назариявиро пешниҳод 

мекунад. Аз ин рӯ, дар адабиёти илмӣ тасаввуф бо истилоҳоти мухталиф, 

аз қабили «монизми экзистенсиалӣ», пантеизм, шакли идеализми 

субъективӣ, ҳамчунин, омезиши идеализми субъективӣ ва объективӣ ё 

«пантеизми мистикӣ» тавсиф карда мешавад.  

Бо вуҷуди гуногунандешии назариявӣ, маҳз тасаввуф ҳамчун яке аз 

пояҳои асосии ташаккули фарҳанги таҳаммулпазирӣ дар тамаддуни 

тоҷику форс баромад мекунад. Таҳаммулпазирӣ яке аз принсипҳои 

муҳимми ахлоқии ин равияи ирфонӣ ба шумор меравад, ки дар бисёр 

таълимот, мафҳумҳо ва арзишҳои маънавии он таҷассум ёфтааст. 

Дар маҷмуъ, дар анҷоми зербоб қайд месазад кард, ки хусусияти хосси 

фалсафаи тоҷик дар он аст, ки дар марҳилаи ибтидоии рушди худ, асосан 

ба масъалаҳои ахлоқӣ таваҷҷуҳ доштааст. Тавре ки А.М.Баҳоутдинов 

таъкид мекунад, маҳз ахлоқ меҳвари андешаи фалсафии аввалияи 

тоҷиконро ташкил медод. Дар доираи ин таълимоти ахлоқӣ ғояҳои 

таҳаммулпазирӣ мавқеи назаррас доштанд [27, с.9]. 

Сарчашмаҳои онҳо ба синкретизми анъанаҳои гуногуни динӣ ва 

фалсафӣ, инчунин, ба мактабҳо ва таълимоте бармегарданд, ки баъзе аз 

онҳо дертар аз саҳнаи таърих хориҷ гардиданд. Мавзуи таҳаммулпазирӣ 

дар тамоми мероси фарҳангии гузашта, аз ҷумла дар осори 

мутафаккирон, адибон ва шоирони асрҳои миёна, ҳамчун ғояи марказӣ 

мақом пайдо кард. 

 

2.2. Хусусиятҳои иҷтимоӣ-фарҳангии зуҳури таҳаммулпазирӣ дар 

амалияи ҷомеаи муосири Тоҷикистон  

Принсипҳои ҳамзистӣ, ҳамдигарфаҳмӣ ва таҳаммулпазирӣ дар ҳар як 

марҳилаи таърихӣ ҳамеша барои амнияту суботи ҳар як кишвар нақши 

калидӣ мебозанд. Аммо, вобаста ба хусусият ва сатҳи рушди давраҳои 

ҷомеадорӣ ташаккул ва таҳаввули фарҳанги таҳаммулпазирӣ дар ҳама 

марҳалаҳо ба ҳамдигар ҳамоҳангӣ надошта, бо ҷузъиёти худ аз ҳам тафовут 

доранд.  

Махсусан, дар марҳалаҳои пешин шакли мазҳабии таҳаммулпазирӣ 

дар сарзаминҳои Хуросону Мовароуннаҳр аҳаммияти хосса дошта, 

мардум дар заминаи фарҳанги таҳаммулпазирӣ, динҳо ва эътиқодҳои 

гуногун: ислом, масеҳият, буддоия, зардуштия ва дигар равияҳо ба таври 

нисбатан осоишта ҳамзистӣ мекарданд. 

Омӯзиш ва муқоисаи сарчашмаҳои бунёдии характери фалсафӣ ва 

динӣ-фалсафии тоҷикон нишон медиҳад, ки ақидаҳои инсонгароии онҳо 

ҳамеша бо ғояи таҳаммулпазирӣ пайвандии зич доштааст. Ёдгориҳои 

хаттӣ, осори файласуфон ва мутакаллимон, инчунин, эҷодиёти шоирон 

ва адибон ин ҳолатро тасдиқ мекунанд. Таҳаммулпазирӣ ҳамчун арзиши 

маънавӣ дар амалияи сиёсӣ, мазҳабӣ, илмӣ ва фарҳангӣ барои ҳалли 

ихтилофҳои иҷтимоӣ истифода мешуд. Асоси он эҳтиром ба фарҳанг, 

суннат ва урфу одатҳои дигар халқҳо ва омодагӣ ба дарк ва пазируфтани 

онҳо буд. 

Нишонаҳои ибтидоии он ҳанӯз дар давраи ташаккули давлатҳои 

нахустини эронизабон дар ҳазорсолаи III то милод ба назар мерасиданд. 

Бо таъсиси империяи Ҳахоманишиён дар асри VI то милод ин раванд 

шакли мукаммал гирифт: дар доираи як давлат зиёда аз бист кишвар ва 

даҳҳо халқҳо муттаҳид гардиданд.  

Ин халқҳо ҳуқуқ доштанд, ки анъанаҳои таърихии худро нигоҳ 

доранд ва ҳамзамон, таҷрибаи кишварҳои ҳамсояро истифода ва 

инкишоф диҳанд. Низоми идоракунии империя сатҳи баланди 

самаранокӣ дошт ва барои аҳолии бисёрмиллатии он шароити нисбатан 

мусоиди зиндагӣ фароҳам оварда буд. 

Таҷрибаи давлатдории давлати Ҳахоманишиён, ки бар идоракунии 

фазои васеи бисёрмиллатӣ асос ёфта буд, дар шароити муосир низ 

аҳамияти худро нигоҳ медорад, зеро имрӯз низ дар ҷаҳон давлатҳои 

федеративӣ ва полиэтникӣ фаровонанд. Анъанаи таърихию фарҳангии 

халқи тоҷик аз ибтидо дар муҳити боз будан ба ҷаҳони беруна ва 

робитаҳои фаъолонаи байниэтникӣ ташаккул ёфтааст. Ҳамзамон, дар 

тули мавҷудияти худ тоҷикон бо халқҳои ҳамсоя ҳамкории мутақобилан 

судманд доштанд ва талош мекарданд, ки тавассути муколама мушкилоти 

рухдодаро ҳаллу баррасӣ намоянд. 

Ба таркиби империяи Ҳахоманишиён минтақаҳои муҳими Осиёи 

Марказӣ: Суғд, Бохтар, Хоразм, инчунин, Элам ва Мод дохил мешуданд. 

Сатҳи баланди рушди иҷтимоию фарҳангии халқҳои ин сарзаминҳо ба 

шукуфоии минбаъдаи минтақа дар давраи эллинизм мусоидат намуд. Ба 

қудрат расидани Ҳахоманишиён ба марҳилаи буҳрони давлатҳои 

қадимаи Шарқ рост омад, дар ҳоле ки сулолаҳои ориёии Осиёи Марказӣ 

дар давраи худмуайянкунии фаъолонаи сиёсӣ ва фарҳангӣ қарор 

доштанд. Ҳахоманишиён бо такя ба принсипҳои идоракунии оқилона ва 

меъёрҳои ахлоқию ҳуқуқии суннати дини зардуштӣ низоми устувори 

давлатдорӣ ва танзими ҳуқуқиро ба вуҷуд оварданд. Онҳо на ҳамчун 

маҳвкунандагони бозёфтҳои тамаддунии пешин, балки ҳамчун ворисон ва 

интиқолдиҳандагони онҳо амал намуда, барои ҳифз ва паҳн намудани 

арзишҳои мавҷудаи фарҳангӣ ва маъмурӣ дар минтақаҳои камтар 

рушдёфта кӯшиш карданд. 

Таҷрибаи империяи Ҳахоманишиён намунаи барвақтии ҳамгироии 

этносҳои гуногунро дар асоси марказонидани сиёсӣ, ягонагии ҳуқуқӣ ва 

эҳтиром ба анъанаҳои маҳаллии фарҳангӣ нишон медиҳад. Ин модел ба 

ташаккули механизмҳои устувори ҳамзистии байниэтникӣ мусоидат 

намуда, метавонад ҳамчун яке аз заминаҳои таърихии рушди фарҳанги 

таҳаммулпазирӣ дар амалияи иҷтимоию фарҳангии халқҳои минтақа, аз 

ҷумла ҷомеаи тоҷик, арзёбӣ гардад. 

Пояи идеологии сиёсати давлатӣ суннати дини зардуштӣ буд, ки ба 

фарҳанги маънавии тамаддунҳои минбаъда таъсири назаррас расонд. 

«Зардуштия дар шакли аввалина ва содаи худ ба низоми ақидавии дини 

яҳудӣ таъсири муайян расонида, дар айни замон ҳамчун яке аз 

сарчашмаҳои пешгузари эътиқодҳои сиррӣ дар муҳити румӣ ва низ баъзе 

бунёдҳои масеҳият баррасӣ мешавад» [185].  

Дар таърихи ҷаҳон кам давлатеро метавон ёфт, ки ба таҳкими сулҳ, 

ҳамкории байни халқҳо, шукуфоии иқтисодӣ ва рушди шаҳрҳо ва 

тамаддунҳои маҳаллӣ ба андозаи давлати Ҳахоманишиён мусоидат 

карда бошад. 

Принсипҳои таҳаммулпазирӣ на танҳо дар соҳаи сиёсӣ-маъмурӣ, 

балки дар амалияи фарҳангӣ ва динӣ низ зоҳир мегардиданд. Ин ҳолат, 

аз ҷумла, дар меъмории биноҳои мазҳабӣ инъикос ёфтааст. Дар ҳудуди 

Суғд, Уструшана ва Бохтар то истилои арабҳо дар баробари оташкадаҳо 

- муқаддасоти асосии зардуштия, инчунин, маъбадҳои дигар худоён, аз 

ҷумла ибодатгоҳҳои дорои муҷассамаҳо, вуҷуд доштанд, ки «аз 

гуногунандешии динӣ ва таҳаммулгароӣ нисбат ба шаклҳои мухталифи 

эътиқод шаҳодат медиҳад» [43, с.138].  

Аз ин рӯ, таҷрибаи таърихии давлатдориро дар ин давра метавон 

бешак ҳамчун яке аз заминаҳои муҳимми иҷтимоию фарҳангии 

ташаккули фарҳанги таҳаммулпазирӣ дар амалияи ҷомеаҳои Осиёи 

Марказӣ, аз ҷумла ҷомеаи муосири Тоҷикистон арзёбӣ кард. 

Асосҳои иҷтимоию фарҳангии таҳаммулпазирӣ дар ҷомеаи муосири 

Тоҷикистон махсусан, равшан дар ҷашнҳои суннатии оммавӣ зоҳир 

мегарданд, ки бо арзишҳои инсондӯстӣ, эҳтироми мутақобила ва шодии 

умумибашарӣ фаро гирифта шудаанд. Ба шумораи чунин ҷашнҳо 

Наврӯз, Сада, Меҳргон ва дигар ҷашнҳои тақвимӣ дохил мешаванд, ки 

дар байни онҳо Наврӯз ҳамчун рамзи эҳёи табиат, покшавии маънавӣ ва 

ҳамбастагии иҷтимоӣ мавқеи марказӣ дорад. 

Дар ҷараёни таҷлили Наврӯз арзишҳои муҳимми ахлоқию маънавии 

ҷомеаи тоҷик - универсализм, умумифарҳангият ва полиэтникӣ  ба таври 

равшан зоҳир мегарданд. Ин ҷашни аҷдодӣ аз қадим мардумонро  

новобаста аз мансубияти миллӣ, забон ва эътиқоди динӣ муттаҳид намуд 

ва то имрӯз ҳамчун механизми муҳимми ҳамгироии иҷтимоӣ хизмат 

мекунад.  

Мазмун ва маросимҳои он ба анъанаҳои тамаддуни қадимаи эронӣ 

иртибот доранд, ки дар онҳо ғояҳои ҳамзистии осоишта ва эҳтироми 

мутақобилаи халқҳо мавқеи муҳим доштанд. Дар ҳамин замина аксаран, 

ба принсипҳое ишора мешавад, ки дар Эъломияи Куруши Кабир сабт 

гардидаанд ва озодии халқҳоро аз зӯроварӣ ва фишорҳои сиёсиву динӣ, 

инчунин ҳуқуқи озодии эътиқодро эълон мекарданд. 

Куруши Кабир тавонист дар ҳудуди давлати худ халқҳо ва 

мазҳабҳои гуногунро на бо зӯрӣ, балки дар асоси баробарҳуқуқӣ, 

таҳаммулпазирӣ ва эҳтиром ба арзишҳои фарҳангиву маънавии онҳо 

муттаҳид созад. Аз ин рӯ, мазмуни асосии Эъломияи ӯ ғояи 

таҳаммулпазирӣ мебошад, ки ба забони муосир ҳамчун озодии виҷдон ва 

эътирофи гуногунандешии динӣ ва фарҳангӣ маънидод мешавад. 

Мувофиқи матни паёми ӯ, Куруш хусусияти сулҳомези тасарруфи 

Бобилро таъкид намуда, сиёсати худро оид ба дахолат накардан ба ҳаёти 

динии аҳолӣ баён кардааст. Ӯ аз вазъи маъбадҳо ва муқаддасоти шаҳр 

нигарон шуда, яке аз аввалин фармонҳои худро ба эълони озодии 

эътиқод бахшид ва мардумро ба таҳаммул нисбат ба пайравони динҳои 

дигар даъват намуд. «Ҳангоме ки ман бидуни муҳориба ва дар шароити 

сулҳ ба Бобул ворид шудам, - менависад ӯ дар китоби худ, - тамоми 

аҳолӣ маро бо хушнудӣ пешвоз гирифтанд. Дар қасри фармонравоёни 

Бобул ман бар тахти шоҳӣ қарор гирифтам. Мардук,  Худои бузург - 

дилҳои наҷиби мардуми Бобулро ба сӯйи ман мойил сохт, зеро ман бо 

онҳо бо эҳтиром ва арҷгузорӣ муносибат намудам. Сипоҳи бешумори 

ман бидуни ҷанг ва бидуни харобкорӣ ба Бобул ворид гардид. Ман роҳ 

надодам, ки ба шаҳр ва ин сарзамин ҳеҷ гуна бало ё зулму фишор ворид 

гардад» [11]. 

Ҳамин тариқ, ҷашнҳои суннатии халқи тоҷик, бахусус Наврӯз, на 

танҳо мероси фарҳангӣ, балки тарғибгари арзишҳои таҳаммулпазирӣ, 

инсондӯстӣ ва ҳамбастагии байниэтникӣ мебошанд. Онҳо пайвастагии 

таърихии ғояҳои ҳамзистии осоиштаро, ки реша дар анъанаҳои 

давлатдорӣ ва фарҳанги маънавии қадимаи эронӣ доранд, инъикос 

намуда, дар ташаккули фарҳанги таҳаммулпазирии ҷомеаи муосири 

Тоҷикистон нақши муҳим мебозанд. 

Сиёсати Куруши Кабир, ки бар принсипҳои таҳаммулпазирии динӣ 

ва эҳтиром ба гуногунрангии фарҳангӣ асос ёфта буд, дар тадбирҳои 

амалӣ оид ба барқарор намудани муқаддасоти вайроншуда ва таъмин 

намудани озодии эътиқоди халқҳои империя инъикоси равшан пайдо 

кард. Зери таъсири ҳуқуқ ва озодиҳои эълоншуда рӯҳониёни маъбадҳои 

сершумори Бобил имкони аз нав оғоз намудани фаъолияти мазҳабиро 

пайдо намуда, аз маҳдудиятҳои пешина раҳо гардиданд. Махсусан, ӯ  

таъкид медорад, ки «Ман амр намудам, ки аз Бобул, Ошур, Шуш ва 

Аккад сар карда, инчунин дар ҳамаи сарзаминҳои воқеъ дар он ҷониби 

Даҷла, ки аз аҳди қадим бунёд ёфта буданд ва маъбадҳояшон баста ё 

вайрон гардида буданд, ибодатгоҳҳо дубора кушода ва барқарор карда 

шаванд. Ҳамаи худоёни ин маъбадҳоро ман ба ҷойгоҳҳои пешинаашон 

бозгардонида, бар асоси мустаҳкам ҷойгир кардам, то ба таври доимӣ 

дар он ҷо қарор дошта бошанд»… Ман ҳамаи аҳолии ин навоҳиро ҷамъ 

оварда, манзилҳои харобгардидаи онҳоро аз нав обод намудам ва бори 

дигар ба ихтиёрашон супоридам. Худоёни Шумер ва Аккадро, ки 

Набонид ба Бобул интиқол дода буд, бидуни ҳар гуна зиёну осеб ба 

маъбадҳо ва қароргоҳҳои онҳо, ки «Шодии дил» номида мешуданд, 

бозгардондам. Ман барои тамоми мардум оромиш ва сулҳро таъмин 

кардам»[11]. 

Хусусан, бо фармони Куруш ба бозгашти яҳудиён пас аз солҳои 

тулонии бадарға мусоидат намуда, ба онҳо имконият дод, ки маъбади 

худро аз нав бунёд кунанд ва дини аҷдодии худро эҳё намоянд [165].  

Ин тадбирҳо аз сиёсати мақсадноки ислоҳоти иҷтимоии империя дар 

асоси меҳрубонӣ, адолат ва эътирофи ҳуқуқи халқҳо ба ҳифзи ҳувияти 

худ - забон, фарҳанг, анъанаҳо ва эътиқод шаҳодат медиҳанд. Дар ҳамин 

замина Куруш ҳамчун ҳокиме арзёбӣ мегардад, ки ба эҳёи маънавӣ ва 

фарҳангии халқҳои таҳти ҳокимияти худ мусоидат намудааст. 

Анъанаи эҳтиром ба урфу одатҳои ниёгон дар давраи подшоҳони 

минбаъдаи форсӣ низ нигоҳ дошта шуд. Барои ашрофи ҳоким риояи 

меъёрҳо ва арзишҳои меросӣ унсури муҳимми қонуният ва устувории 

ҳокимият ба шумор мерафт, бинобар ин принсипҳои сиёсӣ ва ахлоқии 

Куруш аз ҷониби Дорои I ва Артаксеркс идома ёфтанд. Дар асари 

эпикии Фирдавсӣ «Шоҳнома» таъкид мегардад, ки эҳтиром ба инсон, 

пайравӣ ба адолат ва ростӣ нишонаи покии насаб ва қудрати ҳақиқии 



93 
 

подшоҳист. Сиёсати ҳокимони Ҳахоманишӣ намунаи барвақтии 

таҳаммулпазирии институтсионалӣ ба шумор меравад, ки бар эҳтиром ба 

гуногунандешии динӣ ва фарҳангӣ, ҳифзи ҳуқуқи халқҳо ва талош барои 

ҳамзистии осоишта асос ёфта буд. Ин таҷриба ба ташаккули анъанаҳои 

башардӯстона дар минтақа таъсири назаррас расонида, метавонад 

ҳамчун яке аз заминаҳои муҳимми иҷтимоию таърихии ташаккули 

фарҳанги таҳаммулпазирӣ дар ҷомеаи тоҷик арзёбӣ гардад. 

Ғасби Мовароуннаҳру Хуросон аз ҷониби араб марҳилаи муҳимми 

тағйироти сохтори иҷтимоию фарҳангии минтақа ба шумор меравад. 

Дар доираи таъсири ин низоми нави динӣ-тамаддунӣ кишварҳо ва 

халқҳои дорои сатҳи гуногуни рушди иқтисодӣ ва фарҳангӣ, бо забон, 

анъана, эътиқод ва ҷаҳонбинии хосси худ фаро гирифта шуданд. Дар 

чунин шароит ислом на танҳо омили муттаҳидсозандаи маънавӣ гардид, 

балки ба ташаккул ва рушди минбаъдаи ғояи таҳаммулпазирӣ дар 

минтақа таъсири назаррас расонд ва хусусиятҳои таълимоти ахлоқии 

мутафаккирони Мовароуннаҳр ва Хуросонро муайян намуд. 

Бо вуҷуди хусусияти мураккаби таърихии паҳншавии ислом, 

моҳияти ин дин бар принсипҳои сулҳ, адолат ва масъулияти ахлоқии 

инсон асос ёфтааст. Ислом тадриҷан тамоми низоми ҳаёти иҷтимоӣ, 

тарбият ва меъёрҳои ахлоқии халқҳои онро пазируфта фаро гирифт.  

Умуман, Шарқи исломии асримиёнагӣ на танҳо мероси фарҳанги 

антиқаро ҳифз намуд, балки онро ба Аврупо интиқол дод. Бо шарофати 

фаъолияти мутафаккирони Шарқ Аврупои асримиёнагӣ бо осори 

файласуфони антиқӣ шинос гардид. Дар ин муколамаи бузурги 

тамаддунҳо нақши намояндагони мактаби фалсафаи машшоияи шарқӣ 

барҷаста мебошад, ки синтези ақлгароии антиқӣ ва илоҳиёти исломиро 

амалӣ карданд. Тамаддуни исломӣ, ки дар Мовароуннаҳр ва Хуросон 

ташаккул ёфт, ба рушди принсипҳои адолат, ҳамзистии осоишта ва 

эҳтиром ба гуногунандешии динӣ саҳми назаррас гузошт. Ин арзишҳо ба 

заминаи муҳимми иҷтимоию фарҳангии ташаккули фарҳанги 

таҳаммулпазирӣ дар амалияи таърихии халқҳои минтақа, аз ҷумла 

ҷомеаи тоҷик, табдил ёфтанд. 

Сиёсати таҳаммулпазирии динӣ ва фарҳангӣ, ки аз ҷониби ҳокимони 

эронӣ ва баъдан халифаҳои Бағдод амалӣ мегардид, дар ҳифз ва паҳн 

намудани мероси фалсафӣ ва илмии Юнони Қадим дар қаламрави 

Шарқи Наздик ва Миёна нақши муҳим бозид. Ин сиёсати ба истилоҳ 

«дарҳои кушода», ки бар муносибати хайрхоҳона нисбат ба 

намояндагони мазҳабҳои гуногун асос ёфта буд, барои фаъолияти илмии 

файласуфон ва донишмандони несторианӣ ва монофизитӣ шароити 

мусоид фароҳам овард. Дар натиҷаи фаъолияти онҳо андешаи антиқӣ 

аввал дар муҳити фарҳангии суриягӣ ва эронӣ эҳё гардида, сипас ба 

тамаддуни арабу исломӣ ворид шуд. 

Бисёре аз намояндагони ҷамоаҳои несторианӣ ва монофизитӣ, ки 

бар асари таъқибҳои мазҳабӣ маҷбур тарки ватани худ карда буданд, дар 

Эрони Сосонӣ ва Сурия паноҳ ёфтанд. Маҳз онҳо пояи ҳаракати тарҷума 

ва фаъолияти марказҳои бузурги илмии он давраро ташкил дода, ба 

тарҷума, шарҳ ва низомнок сохтани осори мутафаккирони антиқӣ 

машғул буданд. Фаъолияти ин донишмандон ба ҳифз ва рушди 

минбаъдаи анъанаҳои илмии антиқӣ мусоидат намуда, пайванди 

тамаддунии миёни ҷаҳони антиқӣ ва тамаддуни исломии асримиёнагиро 

таъмин кард. 

Хусусан, марказҳои илмии Гундишопур ва Нисибин шуҳрати махсус 

доштанд, ки дар онҳо илмҳои гуногун - фалсафа, нуҷум, риёзиёт, 

ҷуғрофия, тиб, кимиё, физика ва дигар илмҳои табиатшиносӣ тадрис 

мешуданд. Ин муассисаҳо ба марказҳои муҳимми мубодилаи 

байнифарҳангии дониш табдил ёфта, дар ташаккули анъанаи илмии 

Шарқи мусулмонӣ нақши калидӣ бозиданд ва баъдан ба рушди зеҳнии 

Аврупо таъсири назаррас расониданд. Сиёсати таҳаммулпазирӣ нисбат 

ба ақаллиятҳои мазҳабӣ ва донишмандони муҳоҷир ба табдил ёфтани 

минтақа ба яке аз марказҳои муҳимми илмӣ ва фалсафии ҷаҳон мусоидат 

намуд.  

Марҳилаи авҷи ҳаракати тарҷума ва рушди илм дар ҷаҳони ислом 

бо давраи ҳукмронии халифаи Бағдод ал-Маъмун алоқаманд аст, ки 

маркази машҳури илмӣ - Байтул Ҳикма («Хонаи ҳикмат»)-ро таъсис дод. 

Ин муассиса ба яке аз муҳимтарин марказҳои зеҳнии Шарқи 

асримиёнагӣ табдил ёфта, дар он ҷо тарҷума ва омӯзиши мероси антиқӣ 

ба таври низомнок анҷом дода мешуд. Дар «Хонаи ҳикмат» асарҳои 

асосии фалсафӣ, риёзӣ, нуҷумӣ ва тиббӣ аз забони юнонӣ ба суриягӣ, 

арабӣ ва форсӣ тарҷума гардиданд, ки то асри IX ба доираҳои зеҳнии 

ҷаҳони ислом имконият дод бо дастовардҳои илмӣ ва фалсафии антиқӣ 

шинос шаванд.  

Дар натиҷаи ин фаъолият осори мутафаккирони бузурги Юнони 

Қадим - Афлотун (428–347 то м.), Арасту (384–322 то м.), намояндагони 

неоАфлотунизм, инчунин асарҳои олимони маъруф, аз ҷумла Батлимус 

(100–170 м.), Ҷолинус (129–200 м.), Букратиус (460–370 то м.), Уқлидус 

(325–265 то м.), Архимед (287–212 то м.) ва дигарон ба забонҳои шарқӣ 

тарҷума ва мавриди омӯзиш қарор гирифтанд.  

Фаъолияти «Байтул Ҳикма» ва ҳаракати тарҷума дар ташаккули 

фазои зеҳнии ҷаҳони ислом нақши ҳалкунанда бозид, зеро он 

пайдарпайии анъанаҳои илмии антиқиро таъмин намуда, ба рушди 

минбаъдаи онҳо замина гузошт. Ин омодагӣ ба қабули мероси 

фарҳангии беруна ва рушди муколамаи тамаддунҳо нишонаи сатҳи 

баланди таҳаммулпазирии зеҳнӣ буда, ба шукуфоии фарҳангии минтақа 

ва ташаккули арзишҳои инсондӯстона дар анъанаҳои халқҳои Осиёи 

Марказӣ, аз ҷумла ҷомеаи тоҷик, мусоидат намуд. 

Мактаби перипатетизми шарқӣ (Арастуизм, фалосифа ё машшоия) 

яке аз муҳимтарин равияҳои фалсафии ҷаҳони мусулмонии асримиёнагӣ 

ба ҳисоб меравад. Намояндагони барҷастаи он ал-Киндӣ (801–873), ал-

Форобӣ (872–951), Закариёи Розӣ (1149–1209), Абуалӣ ибни Сино (980–

1037), Абурайҳони Берунӣ (973–1048), Ибн Туфайл (1110–1185), Ибн Боҷа 

(1085–1138), Ибн Рушд (1126–1198) ва дигар мутафаккирон буданд. 

Сарфи назар аз муборизаи шадиди андешавӣ «бо намояндагони 

тафаккури каломӣ, ки дар он Муҳаммад Ғазолӣ (асри XI) нақши муҳим 

дошт, ин равия дар асрҳои минбаъда низ рушд намуда, ба фаъолияти 

олимони асри XIII таъсир расонд ва унсурҳои он то асри XV дар 

утопияҳои иҷтимоӣ мушоҳида мегарданд» [103, с.15-19]. 

Машшоиёни шарқӣ тавонистанд анъанаи илмӣ ва фалсафии 

антиқиро бо арзишҳои тамаддуни исломӣ мутобиқ ва ҳамгиро намоянд. 

Ин синтез ба ҳифз ва паҳн гардидани мероси антиқӣ дар муҳити зеҳнии 

ҷомеаи мусулмонӣ мусоидат карда, фазои фарҳангии  бар эътимод, 

ҷустуҷӯи ақлонии ҳақиқат ва таҳаммул нисбат ба шаклҳои гуногуни 

дониш асосёфтаро ба вуҷуд овард. Нуфузи мутафаккирони антиқӣ - 

Суқрот (470–399 то м.), Афлотун, Арасту, Батлимус ва дигарон на танҳо 

дар муҳити илмӣ, балки дар доираҳои динӣ низ эътироф мешуд [51, 

с.377]. 

Дар навбати худ, файласуфони шарқии перипатетикӣ ба рушди 

фарҳанги умумибашарӣ саҳми бузург гузошта, онро бо назарияҳои нав 

дар соҳаҳои метафизика, мантиқ, табиатшиносӣ, тиб ва фалсафаи 

иҷтимоӣ ғанӣ гардониданд. Осори онҳо ба ташаккули анъанаи 

радсионалӣ дар ҷаҳони ислом ва таҳкими муколамаи тамаддунҳо 

мусоидат намуд, ки ин омили муҳимми рушди арзишҳои инсондӯстона ва 

таҳаммулпазирӣ гардид. 

Бояд зикр кард, ки барои мутафаккирони асрҳои миёна дин монеаи 

маърифат набуд. Баръакс, дар миёни онҳо ақидаи робитаи амиқи динҳои 

ҷаҳонӣ густариш ёфта буд. Қуръон ҳамчун ваҳйе арзёбӣ мешуд, ки дар 

ҳамон фазои маънавӣ ба вуҷуд омадааст, ки Китоби Муқаддаси яҳудиён 

ва насрониён пайдо шудаанд ва бо онҳо робитаи таърихию фарҳангӣ 

дорад. Ислом дар ин замина ҳамчун идомаи анъанаҳои динии Шарқи 

Наздик баррасӣ мегардад.  

Дар шарҳу тавзеҳи таълимоти динӣ намояндагони каломи исломӣ  

мутакаллимон  низ нақши муҳим бозиданд. Онҳо бо истифода аз усулҳои 

фалсафӣ кӯшиш карданд, ки асосҳои ақидавии исломро ба таври 

мантиқӣ исбот намуда, миёни фалсафа ва дин созиш ба вуҷуд оранд.  

Ба ақидаи файласуфи тоҷик К.Олимов «Намояндагони схоластикаи 

ортодоксӣ, яъне мутакаллимон, дар ҳоле ки догмаҳои дини расмиро бо 

ғайрати зиёд ҳимоя менамуданд, кӯшиш мекарданд таълимоти ҳокими 

диниро ба таври назариявӣ асоснок созанд. Онҳо бо такя ба Қуръон 

ҳамчун китоби муқаддаси исломӣ саъй доштанд низоми ақидавии динро 

таҳким бахшанд ва барои исботи мантиқии он аз дастовардҳои фалсафӣ 

истифода мекарданд. Ҳамин тариқ, онҳо кӯшиш менамуданд байни 

фалсафа ва дин навъе ҳамоҳангӣ ва созиш ба вуҷуд оваранд» [73, с.16]. 

Оятҳо ва қиссаҳои Қуръонӣ дар таҳияи назарияҳои ахлоқии 

мутафаккирон васеъ истифода мешуданд. Аз ҷумла, идеяҳои озодии 

ирода, интихоби ахлоқӣ, раҳмдилӣ, талаби дониш ва рад намудани зулм 

ба сураҳои Қуръон такя мекарданд. Ҳаёти инсон ҳамчун арзиши 

нотакрор ва муқаддас дониста шуда, дахолат ба он аз нигоҳи ахлоқӣ 

қобили қабул нест. Махсусан, мутафаккирони асримиёнагии тоҷику форс 

ба масъалаҳои зӯроварӣ, беадолатӣ ва масъулияти ахлоқии ҳокимият 

таваҷҷуҳи ҷиддӣ дода, зӯровариро ҳамчун омиле арзёбӣ менамуданд, ки 

ҳамоҳангии ҷомеаро вайрон мекунад ва ғояҳои меҳру муҳаббат, дӯстӣ ва 

таҳаммулро ҳамчун воситаи муқобила ба худкомагӣ ва истибдод 

пешниҳод мекарданд.  

Категорияи марказии таълимоти ахлоқӣ ва иҷтимоии онҳо мафҳуми 

адолат буд. Адолат ҳамчун пояи ҳаёти иҷтимоӣ ва ахлоқии инсон ва 

нишонаи ҷомеаи некукор арзёбӣ мегардид. Ба ақидаи Ибни Сино 

«адолат миёнаест байни зулми шадид ва хорӣ ва моҳияти он дар 

барқарор намудани тавозуни мувофиқ миёни хислатҳои муқобили инсон 

зоҳир мегардад» [47, с.24-25]. 

Аз ин бармеояд, ки Ибни Сино, таҳти таъсири ахлоқи Арасту, 

адолатро ҳамчун фазилате мешуморид, ки ҳамаи дигар фазилатҳои 

ахлоқиро дар бар мегирад. Ӯ қайд мекунад, ки маҳз адолат пояи 

тартиботи устувори иҷтимоӣ ва зиндагии маънавии инсон буда, шарти 

муҳими ҳамзистии осоишта дар ҷомеаи бисёрмиллатӣ ва бисёрмазҳабӣ 

мебошад. 

Умуман, дар таъбири мутафаккирони асрҳои миёна мафҳуми адолат 

дорои мазмуни бисёр васеъ буда, маҷмуи фазилатҳои ахлоқиро дарбар 

мегирад. Аз ҷумла садоқат, объективият, раҳмдилӣ, ҳамкорӣ, эҳтироми 

мутақобила, баробарӣ, таҳаммулпазирӣ, инчунин, мутаносиб будани 

подош ва ҷазо.  

Барои намояндагони анъанаи фалсафии Мовароуннаҳр ва Хуросон: 

Форобӣ, Ибни Сино, Абӯбакри Розӣ, Низомулмулк ва дигарон  

муттаҳидшавии одамон дар ҷомеа натиҷаи зарурати табиӣ дониста 

мешуд. Ин зарурат, аз як тараф, аз майли табиии инсон ба ҳамкорӣ ва 

ҳамдардӣ ва аз ҷониби дигар, аз ниёзи иҷтимоӣ ба барқарории тартиби 

одилона сарчашма мегирад. 

Файласуфон бар он ақида буданд, ки ҳамбастагии иҷтимоӣ бояд 

камбудиҳои ҳамбастагии табииро, ки аз нокомилии табиати инсон 

бармеоянд, бартараф намояд. Онҳо зарурати риояи қатъии адолатро 

ҳангоми муайян намудани андозаи подош ва ҷазо таъкид намуда, онро 

пояи тартиботи иҷтимоӣ ва низоми ҳуқуқӣ медонистанд. Адолат ҳамчун 

асоси қонуни тақсимот ва шарти муҳимми ҳамоҳангии муносибатҳои 

ҷамъиятӣ арзёбӣ мегардид. Аз ин рӯ, адолат на танҳо меъёри ахлоқӣ, 

балки зарурати объективии иҷтимоӣ ҳисобида мешуд. 

Мувофиқи ин назария, танҳо зиндагие, ки бар асоси адолат ташкил 

шудааст, метавонад ҳамбастагии воқеӣ, ҳамкорӣ ва устувории робитаҳои 

иҷтимоиро таъмин намояд. Ба андешаи мутафаккирон, маҳз адолат 

инсонро ба камол ва ҷомеаро ба саодат мерасонад. Ибни Сино таъкид 

мекунад: «Инсон табиатан дорои қуввае мебошад, ки ба шарофати он 

ҳам корҳои нек ва ҳам бад анҷом медиҳад. Ҳамаи хислатҳо - ҳам нек ва 

ҳам бад  касбшуда мебошанд» [46, с.171]. 

Ин андешаҳо аз фаҳмиши воқеъбинонаи табиати инсон шаҳодат 

медиҳанд ва аз оптимизми содда ё идеализми абстрактӣ фарқ доранд. 

Файласуфони асрҳои миёна рафтори ахлоқии инсонро дар доираи 

муборизаи некиву бадӣ таҳлил намуда, ба ҷойи пешниҳод кардани 

роҳҳои соддаи ислоҳи ҷомеа, кӯшиш мекарданд қонуниятҳои рушди 

таърихиро дарк намоянд. Некӣ ҳамчун роҳи худтаҳаққуқи инсоният дар 

низоми умумии ҳастӣ ва маънии вуҷудияти ҷомеаи мусулмонӣ маънидод 

мешуд. Дар айни замон, сухан бештар дар бораи пешакӣ дода шудани ин 

арзиши ахлоқӣ ба инсон мерафт, на дар бораи идеализатсияи он. 

Дар «Афоризмҳои ходими давлатӣ» Форобӣ табиати ахлоқии инсон 

ва масъалаи фарқгузорӣ байни некиву бадиро таҳлил намуда, онро бо 

ҳолати руҳии шахс вобаста медонад. Ӯ миёни бемории ҷисм ва «бемории 

руҳ» муқоиса гузошта, нишон медиҳад, ки таҳриф шудани дарки воқеият 

ба ивазшавии арзишҳои ҳақиқӣ бо арзишҳои бардурӯғ меорад. «Чунон 

ки барои ҷисмҳои бемор дар ҳолати халалёбии идроки ҳиссӣ ширин талх 

ва талх ширин метобад, ба ҳамин тартиб барои ашхоси бадсиришт ва 

фасодзада, ҳангоми бемории рӯҳӣ, аъмоли зишт ҳамчун некӣ ва аъмоли 

нек ҳамчун бадӣ падидор мегарданд» [16, с.208-209].  

Аз ин андеша бармеояд, ки шахсияти ахлоқан комил на ба таври 

худҷӯш, балки дар натиҷаи тарбия ва худтакмилдиҳӣ ташаккул меёбад. 

Шахси бофазилат, ки дорои сифатҳои устувори ахлоқист, ба фаъолияти 

судманд барои ҷомеа майл дорад, аз зӯроварӣ худдорӣ мекунад ва 

кӯшиш менамояд фазилатҳои бештарро дар худ парвариш намояд.  

Дар таълимоти ахлоқии мутафаккирон мафҳуми «миёнаравӣ» 

ҳамчун моҳияти адолат ҷойгоҳи муҳим дошт. Адолат («адл») ҳамчун 

ҳолати тавозун ва дурӣ аз ифрот фаҳмида мешуд, дар ҳоле ки беадолатӣ 

(«ҷабр») ифрот ва каҷравӣ ҳисобида мешуд. Хусусан, беадолатии 

ҳокимон хавфи бузург дошт, зеро он ба таназзули давлат ва паҳншавии 

зӯроварӣ меовард.  

Низомулмулк таъкид мекард: «подшоҳӣ бо куфр метавонад боқӣ 

монад, аммо бо зулм боқӣ намемонад» [71, с.14-15], яъне давлат 

метавонад дар шароити беимонӣ вуҷуд дошта бошад, вале дар шароити 

зӯроварӣ ва ситам устувор намемонад. Аз нигоҳи мутафаккирон, дур 

шудани ҳокимон аз меъёрҳои динӣ ва ахлоқӣ, бераҳмӣ нисбат ба мардум 

ва беэътиноӣ ба корҳои давлат ва ҷомеа боиси таназзули давлат ва 

пастравии ахлоқии ҷомеа мегардад. Сӯиистифода аз қудрат ва аз даст 

додани адолати илоҳӣ заминаи густариши беқонунӣ ва бераҳмиро 

фароҳам меорад. 

Дар айни замон, дар тафаккури ахлоқии асримиёнагӣ мафҳуми 

«зӯроварии одилона» низ мавҷуд буд, ки ҳамчун воситаи муқовимат ба 

ситам ва истибдод фаҳмида мешуд. Ин зӯроварӣ ҳамчун чорабинии 

ниҳоии барқарор намудани тартиби одилона арзёбӣ мегардид. Дар 

анъанаи Қуръонӣ низ ба қудрати ҷазодиҳандаи Худо ишора шудааст, ки 

асоси илоҳии чунин назарияро ташкил медиҳад.  

Дар анъанаи библиявӣ ва қуръонӣ масъалаи зӯроварӣ ба таври возеҳ 

аз нигоҳи ахлоқӣ арзёбӣ мегардад: 

- аввалан, зӯроварие мавҷуд аст, ки инсон онро нисбат ба худ анҷом 

медиҳад, яъне мубориза бо ҳавову ҳавас, худдорӣ аз бадӣ ва пайравӣ ба 

некиҳо. Ин гуна талоши маънавӣ ҳамчун худтаҳзиб ва иҷрои вазифаи 

ахлоқӣ фаҳмида мешавад, зеро инсон бояд бо аъмоли нек ва муҳаббат ба 

дигарон шабоҳати худро ба Худо собит намояд; 

- дуюм, зӯроварии номатлубе вуҷуд дорад, ки ба дигар инсон равона 

гардида, қонуни асосии ҳаёт муҳаббат ба наздикон ва ҳамоҳангӣ бо 

ҷаҳонро вайрон мекунад. Ин чунин маъно касб мекунад, ки дар сатҳи 

ақидавӣ ҳам насроният ва ҳам ислом бар ду идеяи марказӣ муттаҳид 

мешаванд: эътирофи ягонагӣ ва нодирии Худо ва эътирофи рисолати 

махсуси инсон ҳамчун мавҷуде, ки дар худ унсури илоҳиро дорост. Ин ду 

идея заминаи умумии ахлоқиро барои ҳамкории пайравони динҳои 

гуногун дар мубориза бо зӯроварӣ фароҳам меорад, зеро зӯроварӣ 

сурати Худоро дар инсон маҳв намуда, асоси зиндагии осоиштаро 

халалдор месозад.  

Масъалаи некӣ дар фалсафаи мутафаккирони тоҷику форс ҳамчун 

натиҷаи механизми берунии танзими рафтор арзёбӣ намешавад. Некӣ, 

пеш аз ҳама, роҳнамои арзишиест, ки инсонро ба ғамхорӣ ва таваҷҷуҳ ба 

дигарон раҳнамун месозад. Ибни Сино менависад, ки «Беҳаёӣ, хасисӣ, 

маккорӣ, хиёнат ба аҳд, муносибати таҳқиромез, такаббур, ғурури 

худбузургбин ва зӯроварӣ ҳамчун сифатҳо ва рафторҳое зуҳур мекунанд, 

ки бо адолат дар тазод қарор доранд» [46, с.170-171]. Зӯроварӣ бо ақл ва 

фазилат мухолиф дониста шуда, шахси зӯровар наметавонад инсони 

оқил ва нек бошад. 

Фазилат ҳамчун сифати ягона ва муттасили шахсият дар рафтори 

амалӣ зоҳир мегардад. Некӣ бо маҷбуркунӣ, зӯроварӣ ва худкомагӣ 

созгор нест; он озодии интихоби дигаронро эҳтиром мекунад. Аз ин рӯ, 

инсон наметавонад танҳо «дар ботин» нек бошад, вале дар рафтор 

сахтгир ва зӯровар. 

Принсипҳои ахлоқие, ки дар таълимоти мутафаккирони тоҷику форс 

инъикос ёфтаанд, аз ҷумла қоидаи «Бо дигарон он гуна рафтор кун, ки 

мехоҳӣ бо ту рафтор кунанд», ҳамчун сипари маънавӣ бар зидди 

зӯроварӣ ва бадӣ хизмат мекунанд. Онҳо бар масъулияти мутақобила ва 

ҳамоҳангии иҷтимоӣ асос меёбанд. 

Дар таҳлили муҳаббат ҳамчун неъмати олӣ Ибни Мискавайҳ мавқеи 

хос дорад. Ӯ муҳаббатро миёни Худо ва инсон, миёни аъзои ҷомеа, 

волидайн ва фарзандон, устод ва шогирд шакли олии робитаи маънавӣ 

медонад. Муҳаббат дар таълимоти ӯ принсипи умумиахлоқӣ ва заминаи 

ташаккули ҷомеаи одилона мебошад. 

Дар тафаккури иҷтимоӣ-фалсафии анъанаи тоҷику форс дар асрҳои 

миёна масъалаи ранҷ дар робитаи ногусастанӣ бо фаҳмиши 

антропологии инсон ҳамчун мавҷуди оқил, иҷтимоӣ ва маънавӣ баррасӣ 

мегардад. Ранҷи ҷисмонӣ инсонро бо дигар мавҷудоти зинда муштарак 

месозад; то андозае ин ба ҳолатҳои равонӣ низ дахл дорад. Аммо ранҷи 

маънавӣ хусусияти хоси инсон аст, зеро он аз табиати оқилона ва 

масъулияти ахлоқии ӯ сарчашма мегирад.  

Инсон маҳз ҳамчун мавҷуди дорои шуур ва виҷдони ахлоқӣ 

метавонад зиддияти байни ҳастӣ ва боядро эҳсос намояд, ки ин ӯро аз 

олами ҳайвонот фарқ мекунад. Аз ҳамин мавқеъ мутафаккирони асрҳои 

миёна инсонро мавҷуди оқил ва иҷтимоӣ маънидод мекарданд. Дар ин 

маврид Форобӣ таъкид менамояд: «оқил он кас аст, ки хирадманду 

фаҳмо буда, ҳамзамон дорои фазилат аст ва сифатҳои худро барои 

анҷоми амалҳои нек ё худдорӣ аз амалҳои разилона истифода мебарад!» 

[15, с.19]. 

Мувофиқи таълимоти онҳо, агар ҳолатҳои ҷисмонӣ ва равонӣ 

бештар нишонаи заъфи инсон бошанд, пас ранҷи маънавӣ далели қувваи 

виҷдони ахлоқии ӯст. Ҳар қадар шахсият дар роҳи такомули ахлоқӣ пеш 

равад, ҳамон қадар номукаммалии ҷомеа, беадолатии ҳокимият ва 

камбудиҳои инсонҳоро амиқтар эҳсос мекунад. Дар ин замина ахлоқ 

ҳамчун муайянкунандаи рафтори инсон амал намуда, қобилияти 

худидоракунӣ, худфидоӣ ва қаноатмандиро ташаккул медиҳад. Талаботи 

ахлоқӣ новобаста аз мавҷудияти имкониятҳои фаврии субъективӣ ба 

инсон муроҷиат мекунанд ва ӯро ба густариши имкониятҳои маънавии 

худ раҳнамоӣ менамоянд. Маҳз дар ҳамин ҷиҳат маънои оқилонаи 

категорияи ахлоқии ранҷ зоҳир мегардад. 

Консепсияи суфии «ваҳдати вуҷуд» аз ҷониби Мухйиддин Ибн 

Арабӣ дар асарҳои бунёдии ӯ «Фусус ал-ҳикам» ва «Футуҳот ал-Маккия» 

ба таври мукаммал таҳия гардида, баъдан дар осори шогирдон ва 

пайравони ӯ рушди минбаъда ёфт. Дар байни онҳо Садриддин Қунавӣ — 

писарбачаи ӯ, ки ин таълимотро ба илмҳои ортодоксӣ мутобиқ намуда, 

дар мадрасаҳо таълим медод, Ҷалолиддини Румӣ, Абдулкарим Ҷилӣ 

(1366–1424), Нуриддин Ҷомӣ (1414–1492), Шабистарӣ (1287–1320) ва 

дигар мутафаккирон ҷойгоҳи муҳим доранд.  

Ба шарофати фаъолияти онҳо ин назария ба асоси назариявии 

гузариши тасаввуф аз фалсафаи амалӣ (ҳикмати амалӣ) ба низоми 

мукаммали назариявӣ (ҳикмати назарӣ) табдил ёфт. Ин доктринаи 

мураккаб ва ҳамзамон, мутаносиб ба рушди афкори фалсафии Шарқи 

мусулмонӣ ва ҳатто ба баъзе файласуфони асрҳои миёнаи Аврупо, аз 

ҷумла Д. Скотт, Р.Бекон, Р.Лллий ва дигарон таъсири назаррас 

расонидааст. 

Дар маркази метафизикаи Ибн Арабӣ идеяи мутлақият ва ҳамзамон 

наздикии Худо ба олам қарор дорад. Худо ҳамчун Ҳастии мутлақ ва 

ягона манбаи мавҷудият маънидод мешавад, ки дар Ӯ моҳият ва ҳастӣ 

ҷудонашавандаанд. Ӯ ба махлуқоти худ наздик аст, вале аз ҳар гуна 

шакли тафаккур ва дарки ҳиссӣ болотар меистад. Чунин «ваҳдати 

зиддиятҳо» танҳо тавассути Ақли олӣ ё руҳи маънавӣ, ки дар натиҷаи 

такомули доимӣ ва поксозии дил ба даст меояд, дарк карда мешавад. 

Раванди маърифати илоҳӣ аз андешаи ақлонӣ оғоз мегардад, вале 

нури ақли одӣ дар муқоиса бо Ақли олӣ мисли равшании шамъ дар 

муқобили нури офтоб аст. Ақл дар зинаҳои ибтидоии маърифат зарур 

аст, аммо минбаъд мувофиқи таълимоти суфия «Ақл роҳнамо аст, вале 

танҳо то даргоҳи Ӯ; ақли ту туро ба назди дари Ӯ мерасонад»[52, с.260]. 

Пас аз ин марҳила танҳо нури илоҳӣ метавонад зулмати маҳдудияти 

инсонро бартараф намуда, маърифати ҳақиқиро фароҳам созад. 

Воситаи иртибот миёни Худо ва олам номҳои илоҳӣ мебошанд, ки 

ҳамчун сифатҳо ва меъёрҳои камолот баромад мекунанд. Инсон барои 

он офарида шудааст, ки тавассути худшиносӣ - ҳамчун таҷассуми ҷузъии 

азамати илоҳӣ  ба маърифати Офаридгор бирасад. Аз миёни воситаҳои 

маърифат, ба ақидаи Ибн Арабӣ, олитарин узв дил мебошад, зеро он 

қодир аст муҳаббати илоҳиро қабул намуда, ба ҳолати ишроқ бирасад. 

Дар фалсафаи ӯ фарқияти умумӣ ва инфиродӣ тавассути фаҳмиши 

номҳои Худо ҳамчун на танҳо категорияҳои илоҳиётӣ, балки 

универсалияҳои фалсафӣ (ал-умур ал-куллия) шарҳ дода мешавад. Ин 

номҳо ба «олами ғайб» мансубанд, ки дар он зуҳури моҳияти илоҳӣ сурат 

мегирад, дар ҳоле ки ҷаҳони феноменалӣ таҷассум ё манифестатсияи он 

дар «олами шаҳодат» мебошад. Ҳастии ҳақиқӣ ва мутлақ танҳо Худост, 

ва ҷаҳон шакли зуҳури Ӯст. Аз ин рӯ, консепсияи ваҳдати вуҷуд 

ҳамзамон, транссендентӣ ва имманенти будани Худоро нисбат ба ҷаҳон 

тасдиқ мекунад. 

Тафсири Ибн Арабӣ заминаи ташаккули равияҳои нави назариявӣ 

ва амалии тасаввуф гардид, ки равшантарин намунаҳои онҳо дар 

мактабҳои худи ӯ ва Ҷалолиддини Румӣ мушоҳида мешаванд. Хусусияти 

умумии онҳо характери динамикӣ ва нисбатан либералии тафаккур буда, 

ба рушди ҳамзамони фалсафӣ ва фарҳангиву эстетикии тасаввуф 

мусоидат намуд. Агар баъзе орифон инсонро ҳамчун маҷмуи айбҳо 

медиданд, Румӣ баръакс ӯро беҳтарин ва комилтарин махлуқ медонист, 

ки қобилияти маърифати Худоро дорад. Муҳаббат дар таълимоти ӯ 

неруи олитарини маънавӣ маҳсуб мешавад, ки инсонро ба қуллаҳои 

камол мерасонад. Шамси Табрезӣ таъкид мекард, ки Румӣ таҷрибаҳои 

руҳонии худро, ки дар натиҷаи хилват ва тааммул ба даст меовард, 

озодона баён менамуд ва аз танқиди дигарон ҳарос надошт [89, с.366]. 

Таҳти таъсири ӯ Румӣ фарҳанги муҳаббати илоҳиро аз худ намуда, роҳи 

худшиносӣ ва худтакмилдиҳиро тавассути ҳамоҳангии ақл ва дил 

паймуд. Ин таҷрибаи маънавӣ на танҳо дар ашъори ӯ, балки дар 

амалияҳои махсуси баданӣ ва мусиқӣ низ инъикос ёфт. 

Тасаввуф, ки дар доираи тамаддуни исломӣ ташаккул ёфт, унсурҳои 

муайяни фарҳанги динӣ-фалсафии Ҳиндустонро низ дар худ муттаҳид 

намуд. Дар шароити Ҳиндустон равияҳои суфии наздик ба таълимоти 

маҳаллӣ миёни аҳолӣ паҳн шуда, баъзан аз исломии ортодоксӣ низ 

таъсири бештар доштанд.  

Дар бораи ин ҳамгироии фарҳангҳо Ҷ.Неру чунин менависад: 

«Буддизм ва ҷайнизм, албатта, ҳиндуизм ё, ҳатто, дҳармаи ведӣ 

нестанд… Аммо онҳо дар Ҳиндустон ба вуҷуд омада, ҷузъи 

ҷудонашавандаи фарҳанг ва тафаккури он гардидаанд… Минбаъд ин 

фарҳанг аз ислом таъсири қавӣ гирифт, вале дар моҳияти худ ҳиндустонӣ 

боқӣ монд» [70, с.48].Ин раванд ба ташаккули хусусиятҳои умумибашарӣ 

ва инсонгароёнаи тасаввуф мусоидат намуд. 

Тасаввуф, сарфи назар аз мураккабӣ ва зиддиятҳои дохилиаш, 

ғояҳои инсонгароёнаи бисёр анъанаҳои фалсафӣ ва фарҳангиро дар худ 

муттаҳид намудааст. Мувофиқи метафизикаи суфия, некӣ ва зебоӣ танҳо 

ба Худо тааллуқ доранд, зеро Ӯ ҳастии мутлақ мебошад, дар ҳоле ки 

олами моддӣ ҳамчун инъикоси ин ҳастӣ маънидод мешавад. 

Дар таълимоти ахлоқии орифон инсонгароӣ, ҳамдигарфаҳмӣ ва 

дӯстӣ ҷойгоҳи марказӣ доранд. Масалан, дар таълимоти Саноӣ дӯстӣ ба 

худхоҳӣ муқобил гузошта мешавад, ки сарчашмаи асосии душманӣ 

миёни одамон дониста мешавад. Ӯ таъкид мекард, ки такаббур ва 

беэҳтиромӣ муносибати инсонҳоро вайрон мекунад, дар ҳоле ки эҳтиром 

ва эътирофи арзиши дигарон заминаи ихтилофро барҳам медиҳад. 

Консепсияи антропологии тасаввуф, ки дорои хусусияти амиқи 

инсонгароёна мебошад, таҳти таъсири фалсафаи перипатетикӣ, анъанаи 

суфӣ, инчунин, таълимоти браҳманӣ ва ведоӣ ташаккул ёфтааст. Мавзуи 

марказии он идеяи инсони комил аст. Дар доираи ин равиш инсон 

ҳамчун субъекти маърифат ва ҷаҳон ҳамчун объекти маърифат фаҳмида 

мешавад. Кам шудани тасаввурот дар бораи инсон ҳамчун микрокосм 

имконият дод, ки ӯ аз ҷаҳон ҷудо карда шуда, фарқияти субъект ва 

объект равшантар гардад. Мазмуни маърифат ба дарки қонунмандии 

рушди олам вобаста дониста мешуд. Ба адолат аҳамияти махсус дода 

мешуд, зеро муносибати дуруст ба дигарон, пеш аз ҳама, ба наздикон, аз 

он оғоз меёбад. Мутафаккирон бар он ақида буданд, ки инсон тавассути 

адолат ва инсондӯстӣ метавонад ба сатҳи баланди камолоти маънавӣ ва 

иҷтимоӣ бирасад. 

Ҳамин тавр, дар афкори фалсафӣ-ахлоқии мутафаккирони форсу 

тоҷик то давраи маорифпарварї мафњумњои адолат, некӣ ва муҳаббат як 

низоми ягонаи арзиширо ташкил медиҳанд, ки ба радди зӯроварӣ ва 

таҳкими тартиботи ҳамоҳанг дар ҷомеа равона шудааст. Ин андешаҳо 

баъдан њамчун заминаи муҳимми маънавии ташаккули фарҳанги 

таҳаммулпазирӣ дар амалияи таърихии халқҳои минтақа наќш бозиданд. 

Ё худ мероси маънавии мутафаккирони тоҷику форс консепсияи 

башардӯстонаи инсонро ташаккул медиҳад, ки бар ақл, муҳаббат, адолат 

ва радди зӯроварӣ асос ёфтааст. Ин арзишҳо барои ташаккули 

анъанаҳои таҳаммулпазирӣ ва ҳамзистии осоишта дар ҷомеаҳои Осиёи 

Марказӣ, аз ҷумла ҷомеаи муосири Тољикистон таъсири амиќ гузоштанд. 

Дар таќвияти ин гуфтањо месазад ироа дошт, ки тамоюлгирии 

иљтимої-фарњангии зуњурёбии тањаммулпазирї дар њаёти амалии љомеаи 

муосири Тољикистон аз чанд љанба, мубрам арзёбї мегардад: 

- аввалан, дар ќаламрави имрўзаи Љумњурии Тољикистон  

намояндагони халќияту миллатњои зиёда сукунат доранд. Бинобар ин,  

риояи фарњанги тањаммулпазирї дар байни намояндагони ин халќияту 

миллатњо  вањдати миллї, суботи љомеаро таъмин карда, мардумро ба 

њамзистї, њамдигарфањмї, талош варзидан ба корњои ободкорї ва 

рушди њамаи соњањои љомеа равона кард; 

- дуюм, фарњанги тањаммулпазирї барои љомеаи шањрвандии 

Тољикистон фазои мусоидро фароњам овард, ки дар баробари арзишњои 

фарњанги миллї расму анъана ва арзишњои фарњангии дигар халќияту 

миллањоро рушд ва тањаввул дињад; 

-сеюм, дар кишвар шањрвандон ба дин ва мазњабњои гуногун 

эътимод ва боварї доранд. Аз ин мавќеъ риояи фарњанги 

тањаммулпазирї барои рушди њамзистию њамдигарфањмии шањрвандони 

кишвар мусоидат карда, зуњури њар гуна низоъњои иљтимоиро пешгирї 

карда истодааст; 

- чањорум, фарњанги тањаммулпазирї иштироки фаъоли њамаи 

шањрвандон, ки намояндагони халќу миллатњои гуногун мебошанд дар 

њаёти иљтимої-сиёсӣ ва фарњангию иќтисодии кишвар афзоиш дода, 

њамвора барои тањкими љомеаи шањрвандї наќши калидї бозида 

истодааст; 

- панљум, фарњанги тањаммулгарої дар шароити давлатдории 

миллии муосири тољикон ба сифати воситаи муњимми муќовимат бо 

аќидањои ифротию террористї, таассуби иљтимоию динї наќши бориз 

гузошт. Имконият фароњам овард, ки дар шароити љањонишавї 

Тољикистон арзишњои фарњангии худро дар сатњи байналмилалї 

муаррифї карда, илова ба ин, дар њалли њама гуна мушкилот раванди 

муколамаро афзал шуморад ва ѓайра. 

Дар маҷмуъ, дар хулосаи зербоб месазад қайд кард, ки дар маънои 

фалсафию фарҳангӣ таҳаммул нисбат ба динҳои гуногун - ҷузъи 

муҳимми фарњанги таҳаммулпазирӣ мебошад. Он бар эътирофи ягонагӣ 

дар гуногунӣ ва зарурати муносибати таҳаммуломез ба фарқиятҳо барои 

ҳифзи сулҳи ҷомеа асос меёбад. Таҳаммулпазирии динӣ муносибати 

орому эҳтиромона ба эътиқодҳои дигарро дар назар дошта, ба 

мувофиқсозии муносибатҳо миёни ҷомеаҳои динӣ ва ҳамчунин, миёни 

ҳокимияти дунявӣ ва динӣ мусоидат мекунад. Аз ин рӯ, он шарти 

муҳимми озодии динӣ ва суботи иҷтимоӣ ба ҳисоб меравад. 

Таҳаммулпазирӣ идеали шахсияти озодро ташаккул дода, 

имкониятҳои маърифатӣ ва ахлоқии ӯро густариш медиҳад. Дар амалияи 

таърихӣ он аксаран, ҳамчун арзиши шаҳрвандӣ ва нишонаи ғамхории 

давлат нисбат ба мардум - ҳифзи ҳаёт, озодӣ, амнияти ҷисмонӣ ва адолат  

баррасӣ мешуд. Дар баробари ин, дар баъзе анъанаҳо таҳаммулпазирӣ 

ҳамчун мавқеи бетарафӣ ё пассивият фаҳмида мешавад, дар ҳоле ки дар 

маънои мукаммал он эътирофи ҳуқуқи дигарон ба фарқият ва омодагӣ ба 

муколамаи кушодаро ифода медорад, ки тавассути маърифат ва 

ҳамдигарфаҳмӣ амалӣ мегардад. 

Дар анҷоми зербоби мазкур метавон ба таври мушаххас хулоса кард, ки  

ташаккули фарҳанги таҳаммулпазирӣ дорои заминаҳои таърихӣ, иҷтимоӣ, 

сиёсӣ буда, инчунин омилҳои муосир барои таҳаввули он нақши муассир 

гузоштанд.  

Ба заминаҳои таърихӣ - доштани таърихи бисёрмиллатӣ ва 

бисёрфарҳангӣ, мероси ғании илмӣ-фарҳангии гузаштагон, давраҳои рушди 

давлатдорӣ дохил мешаванд. Заминаҳои иҷтимоии он бошанд,  гуногунии 

иҷтимоӣ ва фарҳангӣ (мавҷудияти гурӯҳҳои гуногуни иҷтимоӣ, мазҳабӣ ва 

этникӣ), муҳоҷират ва ҷаҳонишавӣ, нақши маориф ва ВАО маҳсуб меёбанд.  

Ба заминаҳои сиёсии ташаккули фарҳанги таҳаммулпазирӣ дар давраи 

истиқлол – сиёсати давлатии бар пояи адолат ва таҳкими ваҳдати миллӣ 

роҳандозишуда, Конститутсияи кишвар, ки баробарҳуқуқии шаҳрвандон, 

озодии виҷдон ва гуногунандеширо кафолат медиҳад, ҳамкориҳои 

байналмилалӣ,  нақши Пешвои миллат ва ниҳодҳои давлатӣ ва ғайра шомил 

мегарданд. Омилҳои муосири таъсиррасонро раванди ҷаҳонишавӣ ва рушди 

ҷомеаи иттилоотӣ ва рақамикунонӣ, масъалаҳои таъмини амниятӣ, тақвият 

додани ҳувияти миллӣ ташкил медиҳанд. 

БОБИ III. НАҚШ ВА АҲАМИЯТИ ФАРҲАНГИ 

ТАҲАММУЛПАЗИРӢ ДАР РУШДИ ҶОМЕАИ ШАҲРВАНДӢ 

3.1. Фарҳанги таҳаммулпазирӣ ҳамчун омили таҳкимбахши ҷомеаи 

шаҳрвандӣ дар ҷомеаи муосири Тоҷикистон  

 

Ҳар як фард воқеияти иҷтимоии атрофро тавассути низоми арзишҳо, 

самтгирии зиндагӣ ва ҷаҳонбинии худ дарк мекунад, ки онҳо асосан зери 

таъсири муҳити иҷтимоӣ-фарҳангӣ, таҷрибаи инфиродӣ, шароити 

мушаххаси ҳаёт ва низоми эътиқод ташаккул меёбанд. Тафовут дар 

дарки ҷаҳон ва авлавиятҳои арзишӣ боиси гуногунрангии фазои иҷтимоӣ 

гардида, метавонад сарчашмаи шиддат ва муноқишаҳо шавад. 

Амалигардонии чунин ҳадаф мавҷудияти элементи муттаҳидкунандаро 

тақозо медорад, ки қобилияти ҳамгиро сохтани одамонро дар доираи як 

фазои умумии иҷтимоӣ-фарҳангӣ дошта бошад. Ин унсури ҳамгиросоз 

таҳаммулпазирӣ мебошад ва метавонад ҳамкории судманд ва ҳамзистии 

осоиштаро дар байни қишрҳои гуногуни аҳолӣ таъмин намояд.  

Воқеан, инсон мавҷуди биологӣ ва иҷтимоӣ аст. Чун мавҷуди 

иҷтимоӣ танҳо дар шароити зиндагии муштарак ташаккул меёбад, ки дар 

он нақши ҳалкунандаро раванди иҷтимоишавӣ мебозад. Аз он ҷанба, ки 

тарзи ҳаёти иҷтимоии инсон ба ҳамзистӣ асос меёбад. Дар чунин шароит 

фарҳанги таҳаммулпазирӣ ҳамчун шарти зарурии суботи низоми 

иҷтимоӣ ва таҳкими ҳамдигарфаҳмӣ ва ваҳдати шаҳрвандӣ баромад 

мекунад. 

Дар адабиёти муосири фалсафӣ фарҳанги таҳаммулпазирӣ ҳамчун 

падидаи бисёрҷанба арзёбӣ мегардад, ки сатҳи камолоти шуури иҷтимоӣ 

ва қобилияти шахсро барои ҳамкории созанда бо мавқеъҳои гуногуни 

ҷаҳонбинӣ инъикос мекунад. Ба андешаи Н.Н.Жердева «таҳаммулпазирӣ 

дар маънои фалсафӣ муносибати таҳаммуломез ба андешаҳои дигарон 

буда, ба эътимоди дохилии шахс ба устувории мавқеи худ асос меёбад. 

Он нишонаи кушодагӣ ба гуногунандешии зеҳнӣ, омодагӣ ба муқоисаи 

нуқтаҳои назари мухталиф ва набудани тарс аз рақобати маънавӣ 

мебошад. Ҳамзамон, таҳаммулпазирӣ эътирофи шахси дигар ҳамчун 

шахсияти баробарқадр, фурӯ нишондани бошууронаи эҳсоси радкунӣ 

нисбат ба фарқиятҳо ва омодагӣ ба муколама ва эҳтироми ҳуқуқи дигар 

буданро дарбар мегирад» [163]. 

Дар илмҳои иҷтимоӣ-гуманитарӣ низ масъалаи таҳаммулпазирӣ 

мавқеи муҳим дорад ва асосан, дар заминаи мероси ахлоқии 

мутафаккирони гузашта таҳлил мешавад. Аз нимаи аввали асри ХХ, 

махсусан, дар давраи ташаккули Тоҷикистон ҳамчун ҷумҳурии шуравӣ, 

муҳаққиқон ба масъалаҳои инсонпарварӣ, меҳрубонӣ, бахшиш, сабр, 

раҳмдилӣ ва омодагӣ ба оштӣ таваҷҷуҳи зиёд зоҳир намуданд. 

Ин арзишҳои ахлоқӣ дар маҷмуъ, пояҳои ғоявии беозориро ташкил 

медиҳанд. Дар давраҳои минбаъда олимон ин мафҳумҳоро ҳамчун 

заминаи ҳамоҳангии иҷтимоӣ баррасӣ карданд. Умуман, тафсири 

таҳаммулпазирӣ дар анъанаи форсу тоҷик ба консепсияҳои ғарбӣ наздик 

аст, аммо вобаста ба шароити таърихӣ ва фарҳангӣ хусусиятҳои худро 

дорад. 

Гуногунрангии равишҳо муайян намудани маънои дақиқи 

таҳаммулпазириро мушкил месозад. Дар муҳитҳои гуногуни иҷтимоӣ-

фарҳангӣ он метавонад ҳамчун бепарвоӣ ё итоати ғайрифаъол арзёбӣ 

шавад ё баръакс ҳамчун принсипи фаъоли рушди ҷомеа фаҳмида шавад. 

Масалан, дар таълимоти динӣ-фалсафии мардумони Шарқ, бахусус, дар 

мактаби фалсафии тасаввуф принсипи таҳаммулпазирӣ аз шартҳои 

асосии камолоти маънавии инсон тавзеҳ дода мешавад. Баъдан дар 

мактабҳои дигари фалсафӣ, махсусан, дар шаклгири афкори фалсафии 

замони муосир доираи истифодаи худро васеъ менамояд.  

Аз ин рӯ, пеш аз он ки фарҳанги таҳаммулпазириро ба сифати омили 

таҳкимбахши ҷомеаи шаҳрвандӣ дар ҷомеаи муосири Тоҷикистон бо 

далелҳои илмӣ мушаххас намоем, зарур мешуморем, ки бозтоби ин 

масъаларо ба таври мухтасар дар таълимоти бархе аз намояндагони 

мактабҳои фалсафии гузашта, ки имрӯз заминаи асосӣ барои тақвият ёфтани 

фарҳанги таҳаммулпазирии шаҳрвандон гузоштаанд, таҳлилу муқоиса 

намоем. 

Воқеан, дарки мафҳуми инсон ва муайян кардани ҷойгоҳи ӯ дар ҷомеа, 

ки принсипи таҳаммулгароӣ бевосита ба ӯ иртибот дорад, аз масъалаҳои 

марказии тамоми таълимотои фалсафӣ, ки дорои тамоилгирии ҳам 

ақлгароӣ ва ҳам динӣ доранд, маҳсуб меёбад. Аз ҷумла файласуфи тоҷик 

Ш.Абдуллозода дар корҳои пажӯҳишии худ доир ба мавзуи ҷойгоҳи инсон 

дар таълимоти динӣ таваҷҷуҳи бештаре дода, қайд мекунад, ки «мисли он ки 

хориҷ намудани ғояи худошиносӣ сохтори динро вайрон мекунад, доктринаи 

динӣ бидуни масъалаи инсон тасаввурнопазир аст. Ҳатто дар динҳое, ки 

мафҳуми Худои шахсӣ мавҷуд нест, масъалаи инсон аҳаммияти калидӣ 

дорад. Ҳамаи динҳо инсонро ҳамчун офаридаи махсус ва намояндаи Худо 

дар замин мешуморанд, ки ин фаҳмиш динҳоро ба сифати аввалин мактаби 

таблиғи гуманизм муаррифӣ менамояд» [10, с.38]. 

Ҳақиқатан, дар ҷаҳонбинии динӣ шинохти Худо аз шинохти инсон ҷудо 

нест, зеро Худо ҳамчун таҷассумгари арзишҳои олӣ ва идеалҳои инсонӣ 

маънидод мегардад. Дар доираи андешаҳои динӣ-фалсафӣ маҷмуи васеи 

масъалаҳо баррасӣ мешаванд: пайдоиши инсон, мақсади офариниши ӯ, 

муносибати инсон ва Худо, озодии ирода ва тақдир, табиати инсон ва 

масъалаҳои ҳуқуқӣ ва иҷтимоӣ [10, с.38]. 

Баҳусус, таҳлили муқоисавии анъанаҳои гуногуни динӣ нишон 

медиҳад, ки дар тамаддуни семитӣ ғояи офариниши инсон ҳамчун амали 

мустақили иродаи илоҳӣ шакл гирифтааст. Бо такя ба андешаи 

М.Эллиаде муҳаққиқи тоҷик Ш.Абдуллозода қайд мекунад, ки тибқи ин 

тасаввурот инсон пас аз офариниши ҷаҳон аз хок офарида шуда, барои 

ибодати Худо таъйин гардидааст ва ба сифатҳои руҳонӣ муҷаҳҳаз 

мебошад. 

Дар мифологияи ҳиндуориёӣ «пайдоиши инсон ба таври дигар шарҳ 

дода мешавад ва бо симоҳои Ману ва Яма - аҷдодони зиндагон ва 

мурдагон иртибот дорад. Дар ойини зардуштӣ нақши монандро 

Каюмарс иҷро мекунад. Дар ин тасаввурот инсон ҳамчун қисми табиат 

баррасӣ шуда, аз он ҷудо намешавад. Фарқи асосии байни ду модели 

тамаддунӣ дар он аст, ки дар яке офариниш ҳамчун амали эҷодкорона 

(монанди кори кулол) тасвир мешавад, дар дигаре бошад, ҳамчун 

раванди табиии таҳаввули ҳастӣ» [10, с.45]. 

Дар баъзе таълимот инсон натиҷаи муборизаи рӯшноӣ ва торикӣ 

дониста мешавад ва зиндагии ӯ ҳамчун кӯшиши раҳоӣ аз маҳдудияти 

моддӣ маънидод мегардад. Дар динҳои ҳиндуориёӣ байни Худо ва инсон 

зиддияти шадид вуҷуд надорад, балки робитаи муҳаббати абадӣ онҳоро 

мепайвандад. Дар динҳои яктопарастӣ бошад, диққат ба масъулияти 

ахлоқии инсон ва худтанқидӣ равона шудааст. 

Файласуфи тоҷик Ш.Абдуллозода, махсусан, ба таҳлили консепсияи 

инсон дар ислом таваҷҷуҳ намуда, се самти асосии гуманизми Қуръонро 

ҷудо мекунад: «гуманизми фалсафӣ, ки ба моҳият ва озодии инсон дахл 

дорад; гуманизми иҷтимоӣ, ки масъалаҳои баробарӣ, адолат ва сохтори 

ҷомеаро фаро мегирад ва гуманизми ахлоқию маънавӣ, ки ба меъёрҳои 

рафтори инсон ва таносуби моддӣ ва маънавӣ бахшида шудааст» [10, 

с.63-68].  

Дар натиҷа муаллиф ба хулоса меояд, ки мафҳуми инсон дар Қуръон 

гуногунҷанба, бо истилоҳҳое чун ан-нос, ал-инсон, башар, бани башар 

ифода меёбад, ки тамоми башариятро дарбар мегиранд. Ин равиш 

заминаи консепсияи инсонпарваронаеро фароҳам меорад, ки барои 

ташаккули фарҳанги таҳаммулпазирӣ ва таҳкими ҷомеаи шаҳрвандӣ 

аҳаммияти бунёдӣ дорад. 

Гуманизми фалсафии Қуръон дар тули понздаҳ аср мактабҳо ва 

равияҳои гуногуни фалсафиро ба таваҷҷуҳи ҷиддӣ ба масъалаи инсон 

раҳнамун сохтааст. Дар робита бо ин гуфта, Ш.Абдуллозода дар шарҳи 

ҷанбаҳои иҷтимоии гуманизм дар ислом тасниферо пешниҳод мекунад, 

ки дар он робитаи озодии инсон ва масъулияти иҷтимоӣ барҷаста 

мегардад. Ба унсурҳои калидӣ ӯ дохил менамояд:  

«1) масъалаҳои озодии инсон - дар баробари Худо, неруҳои иҷтимоӣ 

ва қудратӣ, инчунин, масъалаҳои тақдир ва бахт;  

2) баробарии ҳуқуқ ва имкониятҳои инсон дар назди Худо (ба ҷуз 

фарқият дар сатҳи ибодат), новобаста аз нажод, миллат ва қавмият, 

мақоми иҷтимоӣ ва дороӣ, ҳамроҳ бо даъват ба ваҳдат («пайравони 

китобҳо») ва эътирофи озодии эътиқод;  

3) таъмини баробарии иҷтимоӣ тавассути маҳкум кардани истибдод 

ва деспотия, талаб кардани тақсимоти одилонаи неъматҳои илоҳӣ ва 

сарват, ситоиши хайрия, фазилат ва раҳмдилӣ, инчунин танқиди 

тамаркуз ё ҷамъшавии сарват дар дасти як шахс ё гурӯҳи маҳдуд;  

4) маҳкум намудани ҳукмронии золимона (фиръавнҳо ва тоғут), зеро 

ба ҳеҷ кас иҷозат дода нашудааст, ки бар инсони дигар ба таври 

истибдодӣ ҳукм ронад; ҳокимияте, ки бар адолати иҷтимоӣ ва «ризоияти 

илоҳӣ» бунёд ёфтааст, ба идеали исломӣ мувофиқ шуморида мешавад» 

[10, с.111]. 

Бо муроҷиат ба сарчашмаҳои ислом ва даврони паёмбар Муҳаммад, 

муҳаққиқ Ш.Абдуллозода таъкид мекунад, ки меъёрҳои ибтидоии динӣ 

баробарии одамонро дар назди Худо тасдиқ намуда, итоати ҳокимро ба 

принсипи олитарини ахлоқӣ ва динӣ вобаста месохтанд ва ҷудоии 

минбаъдаи ҷомеаро ҳамчун манбаи бегонагӣ ва муноқишаҳо маҳкум 

менамуданд.  

Барои тақвияти ин хулоса ӯ андешаҳои Саъдӣ, Саид Ҷамолиддини 

Афғонӣ, Абдураҳмони Кавокибӣ, Муҳаммади Иқбол, А.Бергсон ва 

дигаронро меорад, ки зидди истибдод, худкомагӣ ва хушунат баромадаанд 

[10, с.117-123]. Бо ин роҳ, муаллиф гуманизми исломро ҳамчун низоми 

арзишӣ-меъёрӣ тафсир менамояд, ки ба маҳдудсозии худсарӣ ва фароҳам 

овардани шароити ризоияти иҷтимоӣ равона гардидааст. 

Воқеан, дар таҳлили мазкур ҷойгоҳи муҳимро гуманизми ахлоқии 

ислом ишғол мекунад, ки моҳияти асосии онро муҳаққиқ 

антропосентризм мешуморад, яъне авлавият додан ба қадру қимати 

инсон, масъулияти ахлоқӣ ва қобилияти худтакмилдиҳии ӯ.  

Ҳамзамон, мушкилоти мураккаби тақдиргароии исломиро низ 

нишон дода, менависад, ки дар Қуръон ду гурӯҳи оятҳо мавҷуданд, ки 

вобаста ба масъалаи тақдир андешаҳои мухолифро ифода мекунанд ва 

ин ҳолат дар таърих заминаи баҳсҳо ва ихтилофот гардидааст. Дар ин 

замина таъкид мешавад, ки омӯзиши амиқ ва фарогири антропологияи 

фалсафӣ метавонад ба инсонгароии ҷомеа хизмат намояд, зеро ҳудудҳои 

озодӣ, масъулият ва адолатро дар амалияи иҷтимоӣ равшан мекунад. 

Барои пайгирии он ки ғояҳои инсонгароӣ чӣ гуна заминаҳои 

ахлоқии таҳаммулпазириро дар анъанаи фалсафию фарҳангшиносии 

тоҷик ташаккул медиҳанд, таҳлили ақидаҳои ахлоқии намояндагони 

мактаби машшоияи шарқӣ дар тадқиқоти А.Содиќов аҳаммияти хосса 

касб мекунад [85]. 

А.Содиќов пеш аз ҳама, андешаҳои ахлоқии Абунасри Форобӣ, 

Абуалӣ ибни Сино, Ибни Туфайл, Ибни Рушд, Ибни Боҷҷа, 

Насириддини Тусӣ ва дигаронро таҳлилу баррасӣ менамояд. Муаллиф 

онҳоро намояндагони тафаккури пешрафта номида, саҳми назарраси 

онҳоро дар ташаккул ва рушди ғояҳои инсонпарварӣ, дӯстӣ, ахлоқ, 

меҳнатдӯстӣ ва ғайра таъкид мекунад. Барои масъалаи мавриди баррасӣ 

ин мавод аз он ҷиҳат муҳим аст, ки пояҳои маърифатии миёнаравӣ, 

беозорӣ ва фазилатҳои ахлоқиро ҳамчун шарти ҳамкории созандаи 

иҷтимоӣ нишон медиҳад. 

Дар баррасии мероси Форобӣ муҳаққиқи тоҷик А.У.Содиқов 

муборизаи ӯро зидди догматизм ва схоластикаи асримиёнагӣ таъкид 

намуда, таваҷҷуҳи устувори муҳаққиқони Шарқу Ғарбро ба осори ӯ шарҳ 

медиҳад. Форобӣ ҳамчун «Муаллими сонӣ» шинохта шудааст, зеро 

осори Афлотун ва Арастуро барои доираҳои васеи фалсафӣ дастрас 

гардонид. Ӯ «хушбахтиро дар зиндагии заминӣ дастрас мешуморид ва 

инсонро мавҷуди иҷтимоии оқил медонист, ки бо қудрати ақл мақоми 

махсус дар ҳастӣ дорад, зеро танҳо ӯ тавонои шинохти ҷаҳон ва моҳияти 

ашёст» [85, с.13-17]. 

Дар руҳияи арастуӣ, ахлоқ дар таълимоти Форобӣ ҳамчун инъикоси 

зиндагии воқеии инсон фаҳмида мешавад. Сифатҳои ахлоқӣ дар 

муносибатҳои иҷтимоӣ зуҳур карда, дар раванди тарбия ва амалияи 

ҷамъиятӣ ба даст меоянд. Дар ин раванд «анъана» ҳамчун такроршавии 

рафтор ва амал нақши муҳим дорад.  

Тавассути робита бо одамони гуногун хислат шакл гирифта, инсон 

некӣ ва бадиро фарқ мекунад. Фазилат ҳамчун «анъанаи некӣ», ки шахс 

онро аз худ мекунад, маънидод мегардад ва такмилёбии инсон бо 

такмилёбии хислат ҳамоҳанг мешавад. 

Мавқеи миёнаравӣ (эътидол) дар ахлоқи Форобӣ ҷойгоҳи асосӣ 

дорад. Ба ақидаи ӯ, меъёр бояд дар ҳама чиз риоя шавад, ҳол он ки 

зиёдатӣ аз меъёр ҳамчун инҳироф арзёбӣ мегардад. Маҳз ҳамин тамоюл 

ба «меъёр» ва худтанзимкунӣ барои шарҳи таҳаммулпазирӣ аҳамияти 

методологӣ дорад. Аз дидгоҳи иҷтимоӣ-фалсафӣ ҳисси меъёр метавонад 

ҳамчун яке аз шартҳои асосии рафтори таҳаммуломез тафсир шавад, 

зеро он ифротгароиро маҳдуд карда, эҳтимоли шиддатёбии 

муноқишаҳоро коҳиш медиҳад ва қобилияти муколамаро таҳким 

мебахшад. Аз ин рӯ, муроҷиат ба пояҳои ахлоқию инсонгароёнаи 

анъанаҳои исломӣ ва машшоӣ имкон медиҳад, ки захираҳои арзишӣ ва 

меъёриро ошкор созем, ки фарҳанги таҳаммулпазириро ҳамчун омили 

рушди ҷомеаи шаҳрвандӣ қувват бахшанд. 

Њамзамон, дар фалсафаи ахлоқӣ ва иҷтимоии Форобӣ мафҳуми 

саодат ҷойгоҳи меҳварӣ дорад ва ҳамчун ҳадафи меъёрии мавҷудияти 

инсон шарҳ меёбад. Саодат, ба назари Форобӣ, як навъ камолоти муайян 

аст, ки инсон ба он тавассути фаъолияти ақли фаъол мерасад. Дар 

рисолаи «Таҳсили саодат» ӯ мустақиман таъкид мекунад, ки ҳадафи 

инсон расидан ба саодат мебошад. Бинобар ин, инсон бояд бидонад, ки 

саодат чист ва барои нойил шудан ба он чӣ бояд анҷом диҳад. Форобӣ 

саодатро на ҳамчун неъмати маҳдуд ба манфиати шахсӣ, балки ҳамчун 

некие мефаҳмад, ки бо некии тамоми башарият иртибот дорад, яъне 

саодат дорои аҳаммияти иҷтимоӣ ва ахлоқӣ мебошад.  

Дар муҳити ҷомеаи фозила нойил шудан ба саодат, ба андешаи 

Форобӣ, танҳо дар сурате имконпазир аст, ки инсон ҳам дониш дошта 

бошад ва ҳам шахси ахлоқӣ бошад. Дар ин масъала андешаҳои ӯ аз баъзе 

равияҳои анъанаи қадим фарқ мекунанд: агар Афлотун саодатро бештар 

дар чаҳорчӯбаи маънои трансендентӣ тафсир кунад, пас, Форобӣ онро ба 

зиндагии воқеии инсон имманент мешуморад.  

Дар ҷомеаи фозила Форобӣ фазилатҳоро ба ду гурӯҳ ҷудо мекунад: 

1) фазилатҳои зеҳнӣ (ақлонӣ); 

2) фазилатҳои ахлоқӣ. 

Дар ин ҷудосозии ў фазилатҳои зеҳнӣ аҳамияти ҳалкунанда доранд, 

зеро онҳо шарти асосии интихоби бошуурона ва масъулият мебошанд. 

Фазилатҳое, ки аз ирода маншаъ мегиранд, тавассути панҷ неруи инсон 

шинохта мешаванд: неруи назариявии қабулкунанда, неруи амалӣ, неруи 

субъективӣ, неруи хоҳишманд, неруи тафаккурӣ ва неруи ҳискунанда. 

Саодат бошад, асосан, тавассути неруи назариявӣ ба даст меояд; агар ин 

неру парвариш наёфта бошад, инсон метавонад саодати худро дарк 

накунад ва онро ҳамчун ҳадафи зиндагӣ нигоҳ дошта натавонад. 

Инчунин, дар назарияи иҷтимоӣ-ахлоқии Форобӣ масъалаи 

истифодаи зӯроварӣ низ ҳангоми идоракунӣ ва тарбия мавќеи хосса  

дорад. Дар баррасии тарбия ӯ ду усули калидиро ҷудо карда менависад 

«агар тарбиятшавандагон ба омӯзиш ва интизом майл дошта бошанд, 

муносибат бояд мулоим ва меҳрубон бошад. Агар онҳо ба тарбия итоат 

накунанд, худсарӣ ва беинтизомиро нишон диҳанд, дар чунин ҳолат 

истифодаи зӯроварӣ иҷозат дода мешавад. Аммо Форобӣ зарурати риояи 

меъёрро, бахусус, аз ҷониби омӯзгор, қатъӣ талаб мекунад, зеро 

шогирдон одатҳои манфии омӯзгорро низ қабул ва такрор мекунанд» 

[85, с.21-24]. 

Аз ин рӯ, ҳатто, дар ҳолати маҷбуркунӣ танзимгари асосӣ принсипи 

меъёр мебошад, ки худсариро маҳдуд месозад ва доираи масъулиятро 

муайян мекунад. Мутафаккир аҳамияти дӯстӣ, баробарӣ ва ваҳдати 

одамонро махсус таъкид намуда, фарқиятҳои нажодӣ ва дигар 

тафриқаҳои сунъиро рад мекунад. Дӯсти бояд беғараз бошад, ба он 

хотир, ки одамон аз таваллуд баробаранд, вале таҳти таъсири муҳит ва 

тарбия аз ҳам фарқ мекунанд. Ин ақидаҳои дурбинонаи Форобӣ шаҳодати 

онро медиҳанд, ки ҷомеаи фозила бе риояи талаботи фарҳанги 

таҳаммулпазирӣ рушду нумӯъ карда наметавонад. 

Албатта, ғояҳои пешрафтаи ахлоқӣ ва инсонгароёнаи Форобӣ 

нишонаҳои замони худро доранд ва бо унсурҳои динӣ ва мистикӣ 

омехтаанд. Бо вуҷуди ин, аҳаммияти иҷтимоӣ-фалсафии ақидаҳои Форобӣ 

имрӯз дар ҷомеаи муосир, бавижа дар шароити муосири Тоҷикистон, ки 

густариш додани модели ҷомеаи шаҳрвандиро татбиқ дорад, тақозо медорад, 

ки ҳақиқаттан фаҳанги таҳаммулпазирӣ метавонад ба сифати омили 

таҳкимбахши ҷомеа нақши муассир гузорад. 

Чунки фарҳанги таҳаммулпазирӣ дар осори ӯ, пеш аз ҳама, дар 

таблиғи идеяи ҳамзистии осоиштаи «узвҳо»-и ҷомеаи ягонаи инсонӣ 

ифода меёбад, ки эътирофи вобастагии мутақобили одамон ва зарурати 

ҳамоҳангсозии манфиатҳоро ба хотири якпорчагӣ ва устувории ваҳдати 

тамоми қишрҳои аҳолӣ тақозо мекунад. Риояи ин рукнҳо низ имконотро 

муҳайё менамояд, ки ҷомеаи шаҳрвандӣ таҳким ва рушд кунад. 

Намояндаи дигари мактаби фалсафии машшоияи шарқӣ Ибни Сино 

низ дар таълимоти худ ба мисли Форобӣ, ба баррасии масъалаи некӣ ва 

бадӣ, адолат ва беадолатӣ, баробарӣ ва нобаробарии иҷтимоӣ  аҳаммияти 

вижжа додааст. Ба назари ӯ, некӣ ва бадӣ мафҳумҳои ба ҳам вобастаанд, 

аммо инсон аз рӯйи табиат ба сӯйи некӣ майл дорад ва аз бадӣ канораҷӯӣ 

мекунад.  

Ибни Сино барои тақвият додани фарҳанги таҳаммулпазирӣ ду навъи 

фаҳмиши некиро ҷудо мекунад: некӣ аз рӯйи табиат ва некӣ барои 

«дигарон», яъне ҳамчун арзише, ки дар муоширати байниинсонӣ зуҳур 

мекунад. Некӣ ҳамчун мафҳуми ахлоқӣ ду ҷанбаи «пайдоиш» дорад - 

некиофар  ва некиқабул. Навоварии муҳимми ахлоқи Ибни Сино дар он 

аст, ки ӯ фазилат ва разилатро бо табиати инсон вобаста намуда, онҳоро 

аз дидгоҳи равоншиносӣ низ шарҳ медиҳад. Дар бобати зарурати идора 

кардани ҳавасҳо ва худназоратї таъкид медорад, ки пайравӣ аз 

хоҳишҳои беасос устувории ахлоқро коҳиш медиҳад. 

Ибни Сино ғояи дӯстиро байни инсонҳо ва халқҳо пайваста 

ҷонибдорӣ намуда, онро қувваи пешбарандаи ҷомеа ва шарти саодати 

инсон мешуморад. Мафҳуми муҳаббатро сифате медонад, ки ҳам ба 

мавҷудоти зинда ва ҳам ба ашёи ғайризинда хос аст, аммо муҳаббати олӣ 

танҳо ба инсон тааллуқ дорад.  

Муњаќќиќи тоҷик А.Содиќов таъкид мекунад, ки андешаҳои ахлоқии 

Ибни Сино комилан хусусияти инсонгарої доранд ва барои ташаккули 

фарҳанги таҳаммулгароӣ метавонанд ба сифати маншаъ нақш гузоранд. 

Чунки ў зулму истибдодро танқид намуда, миллатҳо ва халқҳои ҷаҳонро 

ба ҳимоят аз сулҳ, тарғиби дӯстӣ ва ризоят даъват мекунад. Муњавои 

андешаи ў чунинанд: «Эй бародарон! Ба ваҳдат бирасед ва пардаҳои 

рӯйи хирадро аз миён бардоред, то баъзе аз шумо баъзеи дигарро 

маърифат намоянд ва баъзе аз шумо тавассути дигарон ба камол расанд» 

[85, с.182].  

Дар тањќиќоти анљомдодаи А.Содиқов дар баробари таълимоти 

Ибни Сино, инчунин андешањои ахлоқии Ибни Туфайл мавриди тањлилу 

баррасї ќарор мегиранд. Бахусус, муҳаққиқ зикр медорад, ки Ибни 

Туфайл зарурати худмаҳдудсозӣ ва муносибати интиқодӣ ба ҳавасҳои 

моддиро таъкид намуда, такмили маънавиро бо риояи меъёр 

мепайвандад. Дар баъзе ҷиҳатҳо ин мавқеъ ба экологизм ва равишҳои 

беозорӣ наздик мешавад. Ӯ аҳамияти раҳмдилӣ ва хайрияро васеъ 

фаҳмида, онро на танҳо ба одамон, балки ба рустаниҳо, ҳайвонот ва 

табиат низ татбиқ мекунад. Масъулияти инсонро барои ҳифзи тамоми 

мавҷудоти зинда дар рӯйи замин муњим шуморида, зикр медорад, ки 

«инсонњо бояд нисбат ба муҳити зист муносибати эҳтиёткорона дошта 

бошанд, то наслҳои оянда бо ғизо ва либос таъмин шаванд» [85, с.99-100]. 

Андешањои ахлоқии таҳаммулпазиронаи Ибни Туфайл тамоили 

натуралистӣ дорад, зеро ӯ бо эътимод ба фазилат ва қобилияти 

такмилёбии инсон такя мекунанд. Таъкид медорад, ки инсон дар раванди 

зиндагӣ ва фаъолияти рӯзмарра бояд ҳамеша меъёрҳои ахлоқиро риоя  

дорад ва ба ҳавасҳои моддӣ вобаста нашавад, зеро ин шарти рушди 

маънавӣ ва камоли ӯ мебошад. Њамчунин, ў ба фарқи байни фалсафа ва 

дин таваҷҷуҳи махсус зоҳир намуда, ба фалсафа авлавият медиҳад ва 

амалияи зиндагиро аз дин пеш мегузорад.  

Баъзе муҳаққиқон дар ин равиш кӯшиши оштӣ додани фалсафа ва 

динро мебинанд. Бо вуҷуди таъсири навафлотуния, гноститсизми 

тасаввуф ва ҷараёнҳои дигар, гуфта мешавад, ки андешаҳои Ибни 

Туфайл барои замони худ пешрафта буданд, зеро онҳо дурнамои васеи 

антропологӣ ва арзёбии баланди ақли инсонро пеш мегузоштанд. 

Дар рушди ахлоқи машшоия ва ташаккули фарњанги 

тањаммулпазирї сањми таълимоти Ибни Рушд ҷойгоҳи махсус дорад. 

Ибни Рушд арзиши ақл, илм, сабабият ва тарбияи ҷамъиятиро ҳамчун 

шарти беозорӣ, эътидол ва ризоияти иҷтимоӣ асоснок мекунад. 

Ибни Рушд принсипи сабабиятро эътироф намуда, таъкид мекунад, 

ки ашё сабаби ҳамдигар буда, ба ҳам таъсир мерасонанд. Ӯ, махсусан 

андешаи Ибни Сино дар ин бораи тасодуф тасдиќ карда, менависад, ки 

«тасодуф зарурӣ ва доимӣ намешавад», бо ин роҳ тафсири фаталистиро 

мулоим карда, ба фаҳмиши диалектикии робитаҳо наздик мешавад. Ӯ 

бар он назар меояд, ки «ҳеҷ чиз бидуни сабаб вуҷуд дошта наметавонад, 

аз ин рӯ, вазифаи илм кашфи сабаби падидаҳо мебошад, зеро олам 

бидуни робита ва вобастагии мутақобил вуҷуд надорад ва аз байн 

рафтани онҳо ваҳдати онро халалдор мекунад» [85, с.45]. 

Дар мавриди шарҳи нақши ақл ӯ ақлро қобилияти ҷустуҷӯ ва ёфтани 

сабаб ва моҳияти ашё муайян мекунад ва мегӯяд, ки ин ақл аз дигар 

шаклҳои маърифат фарқ мекунад. Бинобар ин, ҳар касе, ки сабабияти 

мавҷудияти ашёро рад мекунад, дар асл ақлро рад мекунад. Аз дидгоҳи 

иҷтимоӣ-фалсафӣ ин мавқеъ заминаи ахлоқи ратсионалӣ ва фарҳанги 

муколамаи далелнок мебошад, ки дар он афзалият ба исбот дода 

мешавад, на ба зӯроварӣ.  

Инчунин, Ибни Рушд ба ирода аҳаммияти зиёд дода, онро бо ақл ва 

зеҳн пайванд медиҳад. Ӯ бар он назар  аст, ки амалҳои инсон ва ахлоқ аз 

асоси ратсионалӣ маншаъ мегиранд, бинобар ин, ақл пояи ахлоқ 

мебошад.  

Махсусан, муњаќќиќи тољик А.Содиќов фарқи муҳиммеро байни 

гуманизми Ибни Рушд ва Арасту мушаххас карда, иттилоъ медињад, ки 

машшоияи шарќї тарбия ва омӯзишро барои ҳамаи одамон, новобаста 

аз мақоми иҷтимоӣ, зарур мешумориданд. Ӯ, ҳамчунин, бори аввал 

масъалаи иштироки давлатро дар тарбия ва таълими шаҳрвандон барои 

эъмори ҷомеаи мутамаддин муњим арзёбї медорад. Ќайд карда буд, ки 

тарбия ҳам воситаи таҳкими давлат ва ҳам механизми ташаккули 

фазилат ва тартиботи ҷамъиятӣ мебошад. 

Ў ба нақши муҳит низ аҳамияти калон дода, менависад, ки  ҷомеа 

хислат, шуур, «симои берунии рўҳ» ва тарзи зиндагии инсонро шакл 

медиҳад. Ба андешаи мо, ин нуқта имрўз механизми иҷтимоии 

ташаккули таҳаммулпазириро равшан месозад, зеро меъёрҳои муошират, 

одоби ҷамъиятӣ ва муассисаҳои маориф доираи рафтори қобили қабулро 

муайян намуда, эҳтимоли шиддатёбии муноқишаҳоро коҳиш медиҳанд 

ва барои таҳкими ҷомеаи шаҳрвандӣ мусоидат менамоянд. 

Дар маљмуъ, дар анъанаи фалсафии тоҷику форс ахлоқ на ҳамчун 

бахши иловагӣ, балки ҳамчун меҳвари устувори «ҳикмати амалӣ» 

маънидод мешавад, ки тавассути он шароити ризоияти иҷтимоӣ, тарбияи 

шахсият ва устувории тартиботи сиёсӣ баррасӣ мегардад. Аз ҳамин 

ҷиҳат, шахсияти Ҷалолиддини Давонӣ аҳаммияти махсус дорад. 

Файласуфи маъруфи тољик М.Диноршоев ӯро ба зумраи файласуфоне 

дохил мекунад, ки таълимоти пешрафтаи Насириддини Тусиро 

ҷонибдорӣ намудааст. Ин пайванд барои масъалаи мавриди таҳлил 

муҳим аст, зеро он силсилаи меросбарии ғояҳои инсонгароӣ ва меъёрҳои 

ахлоқиро нишон медиҳад, ки дар доираи он пояҳои арзишии фарҳанги 

таҳаммулпазирӣ ташаккул меёбанд. 

Ба андешаи файласуфи дигари тољик М.К.Мирбобоев «ҷузъи 

муҳимми фалсафаи асримиёнагии тоҷикӣ-форсӣ масъалаҳои ахлоқ, оила 

ва сиёсат буданд, ки асоси «ҳикмати амалӣ»-ро ташкил медоданд. Ин 

проблематика дар равияи машшоӣ нисбат ба дигар равияҳо пурратар ва 

низоммандтар инъикос ёфтааст. 

Чунон ки маълум аст, машшоиён (Форобӣ, Сино, Мискавайҳ, Тусӣ, 

Давонӣ) фалсафаро ба ҳикмати назарӣ ва ҳикмати амалӣ ҷудо 

мекарданд. Ба андешаи онҳо, ҳамон гуна ки ҳикмати назарӣ аз се бахш: 

метафизика, риёзиёт ва табиият иборат аст, ҳикмати амалӣ низ аз се 

бахш ташкил меёбад: ахлоқ, тадбири манзил ва сиёсат» [64, с.13]. 

Дар шарҳи заминаҳои таърихию фарҳангии рушди донишҳои 

ахлоқӣ, ташаккули фарҳанги таҳаммулгароӣ М.К. Мирбобоев асри XV-ро 

давраи фаъолшавии фаъолияти фалсафӣ ва илмӣ дар доираи «давраи 

самарқандӣ»-и олимон мешуморад, ки асарҳои худро ба забони тоҷикӣ 

низ менавиштанд. Ӯ менависад, ки дар нимаи аввали асри XV Самарқанд 

маркази фарҳанг ва афкори илмӣ буд; дар ин ҷо илмҳои гуногун, санъат 

ва адабиёт ба авҷи рушд расиданд. 

Дар асри XV дар Мовароуннаҳру Хуросон ҳамроҳ бо дастовардҳои 

илмии дигар соҳаҳо, анъанаи ғании фалсафии асрҳои гузашта идома ёфт. 

Ба намояндагони маъруфи фалсафаи ин давра Ҷалолиддини Давонӣ, 

Абдураҳмони Ҷомӣ, Алӣ Қушчӣ, Амир Садриддин Муҳаммад Шерозӣ, 

Ҳусайн Воиз Кошифӣ, Ғиёсиддин Мансур Шерозӣ, Мирҳусайн 

Муиниддин Майбудӣ дохил мешуданд. Ҳамаи онҳо мероси фалсафии 

ғанӣ гузоштаанд, ки дар он ахлоқ ва сиёсат ҳамчун унсурҳои ба ҳам 

пайвастаи тартиботи ҷамъиятӣ идома меёбанд. 

Дар доираи мавзуи зербоби мазкур ин анъана аз чанд ҷиҳат 

аҳаммият дорад:  

- якум, он фарҳанги таҳаммулпазириро бо ҳикмати амалӣ ҳамчун 

низоми меъёрҳо мепайвандад, ки ба тарбияи фазилатҳо ва коҳиши 

низоънокӣ равона аст;  

- дуюм, он модели сеқабатаро барои ташаккули сифатҳои 

шаҳрвандӣ пешниҳод мекунад: шахсият (ахлоқ), муҳити микросотсиалӣ 

(тадбири манзил) ва тартиботи ҷамъиятӣ-давлатӣ (сиёсат); 

- сеюм, авлавияти тарбияи ахлоқии ратсионалӣ нишон медиҳад, ки 

таҳаммулпазирӣ на эҳсоси бешуурона, балки натиҷаи иҷтимоишавии 

ҳадафманд, танзими институтсионалӣ ва меросбарии фарҳангӣ мебошад. 

Ҳамзамон, рушди масъалаҳои ахлоқӣ ва фарҳанги таҳаммулгароӣ дар 

олами ислом танҳо ба хатти машшоия маҳдуд намешавад. Муҳаққиқони 

таърихи таълимоти ахлоқӣ М.Ғазолиро ҳамчун мутафаккире 

мешиносанд, ки самти ахлоқро дар Шарқ тағйир дод. Ӯ дар баробари 

танқиди фалсафа ва машшоия, кӯшиш кард ҷузъи фалсафиро дар 

теологияи мусулмонӣ тақвият бахшад ва бо ин роҳ ратсионализм ва 

ирратсионализмро ба ҳам наздик созад. Бо вуҷуди ин, ӯ бар он набуд, ки 

аз кӯшиши гузоштани масъалаҳои метафизикӣ ва ҷаҳонбинӣ дар калом 

даст кашидан лозим аст. Баръакс, ӯ роҳу мантиқи дигареро барои ҳалли 

онҳо пешниҳод менамуд. 

Ба андешаи М.Ғазолӣ  «ҳалли масъалаҳои метафизика ва калом, ки 

аз мавқеи ақл «ҳалнашаванда» менамоянд, танҳо тавассути баррасии 

онҳо дар сатҳи ахлоқ имконпазир аст… меъёри ягонаи ҳар амали муъмин 

ҳолати ахлоқии рўҳ мебошад… бартарии тасаввуф (суфизм) дар шаклҳои 

муътадили он аз калом ва фалсафа дар пайвастани дониш (илм), ҳолати 

ахлоқии рўҳ (њл) ва амал (амал) мувофиқи дониш аст… ягонагии дониш 

ва амал сарчашмаи саодат дар ду ҷаҳон аст… бояд асоси ҷустуҷӯи 

ҳақиқатҳои мутлақро на дар мантиқи расмӣ, балки дар теологияи олии 

фалсафӣ - ‘илм ал-ахира - ҷуст» [52, с.55].  

Ин равиш барои ташаккули фарҳанги таҳаммулпазирӣ аҳаммият 

дорад, зеро таваҷҷуҳро аз баҳсҳои шаклии далелнокӣ ба масъулияти 

ахлоқии субъект мегузаронад ва ҳақиқатро бо ҳолати рӯҳ ва амалия 

пайванд медиҳад. Дар сатҳи иҷтимоӣ ин модел метавонад механизми 

худназоратӣ ва маҳдудсозии хушунатро дар ҷомеаи шаҳрвандӣ тақвият 

диҳад. 

Илова ба ин гуфтаҳо, аз муҳимтарин самтҳои фарҳанг ва тамаддуни 

Шарқ тасаввуф ба шумор меравад, ки пайравонаш масъалаи Худо, 

табиат ва инсонро дар низоми тасаввуроти асримиёнагӣ баррасӣ 

мекарданд.  

Муњаќќиќи тољик И.Умаров  дар арзёбии муборизаи идеявии 

асримиёнагӣ таъкид мекунад, ки «диққати мутафаккирон ба масъалаи 

инсон ва ҷойгоҳи ӯ дар ҳастӣ равона буд ва ҷаҳонбинӣ дар робитаи зич 

бо вазъи иҷтимоӣ-сиёсии замон ташаккул меёфт» [93].  

Бахусус,  дар фалсафаи тасаввуфии Айнулқуззот масъалаи озодии 

ирода ҷойгоҳи калидӣ дошт. Тарзи ҳалли он муносибати мутафаккирро 

ба робитаи Худо ва инсон нишон медиҳад ва аксаран, нишондиҳандаи 

унсурҳои пешрафта, ҳатто, дар доираи идеализм, мегардад. Айнулқуззот 

инсонро озод ва мустақил мешуморад: «… чунон ки оташ ҷуз сӯзондан 

қобилияти дигар надорад, инсон низ ҷуз озодии интихоб сифати дигар 

надорад… бинобар он ки ӯ қодир ба интихоб аст, амалҳои гуногун анҷом 

медиҳад…» [93, с.26]. Гарчанде ин андеша дар доираи идеализми динӣ 

ифода ёфтааст, он субъективият ва масъулияти инсонро, ки барои ахлоқ 

ва танзими иҷтимоӣ, бунёдӣ мебошанд, тасдиқ мекунад. 

Ҳақиқатан, дар тамоми давраҳои рушди ҷомеадорӣ тоҷикон ҳамчун 

мардуми фарҳангофару тамаддунсоз принсипи таҳаммулгароиро асоси 

таъмини субот ва рушди ҷомеа мешумориданд ва рукнҳои онро риоя 

медоштанд. Дар шароити ҷомеаи шаҳрвандии Тоҷикистон низ фарҳанги 

таҳаммулпазирӣ ба сифати омили муҳимми таҳкимбахши ҷомеа мубрам 

арзёбӣ мешавад. Чунки бе иштироки фаъоли шаҳрвандон ва саҳми онҳо дар 

татбиқи сиёсати давлатӣ кишвар ба пешрафт ва дурнамои рушд муваффақ 

шуда наметавонад. Пас, ҷомеаи шаҳрвандӣ чӣ гуна ҷомеа мебошад ва бо 

давлат чӣ умумиятҳо дорад ва кадом унсурҳо ҷомеаи шаҳрвандиро аз давлат 

ҷудо мекунанд? Ҷомеаи шаҳрвандӣ дар давраи истиқлоли давлатӣ барои 

рушди кишвар чӣ нақш бозид? 

Бояд қайд кард, ки дар назарияҳои гуногуни илмӣ мафҳуми ҷомеаи 

шаҳрвандӣ дар тафриқа аз давлат ба таври гуногун шарҳу тавзеҳ дода 

шудааст. Аз ҷумла, мафҳуми «шаҳрвандӣ» ифодакунандаи  муносибатҳои 

ҳуқуқии байни шахс ва давлат мебошад, ки дар маҷмуи ҳуқуқ, 

уҳдадориҳо ва масъулияти тарафайн мушаххас мегарданд. Шаҳрвандӣ 

бори аввал барои иваз кардани узвият дар як қавм ё қабила дар Юнони 

Қадим пайдо шудааст. Дар Афинаи Қадим дар давраи баландтарин 

рушди худ дар замони Перикл (тақрибан 494-429 пеш аз милод) қонуне 

қабул карда шуд, ки тибқи он танҳо марди болиғе, ки модар ва падараш 

афинаӣ буданд, шаҳрванди Афина ҳисобида мешуд. Шаҳрвандони Афина 

ба метикҳо (хориҷиёне, ки дар Афина зиндагӣ мекарданд, вале ҳуқуқҳои 

ниҳоят маҳдуд доштанд) ва инчунин ғуломон мухолиф буданд. Занҳо 

низ шаҳрвандон ҳисобида намешуданд [126, с.7-13]. 

Ба ақдидаи муҳаққиқ В.И.Дал «Шаҳрванд - сокини шаҳр, шаҳрӣ, 

шаҳрнишин, узви умумияти одамон ё шаҳр, ки дар зери идораи як 

ҳукумати умумӣ, ҳар як шахс ё инсон, ки мансубият ба ин халқ, кишвар 

ва давлат доранд, мебошад» [41, с.389-390]. 

 Муҳаққиқон С.И.Ожегов ва Н.Ю.Шведова шаҳрванд «шахсеро дар 

назар доранд, ки сокини доимии ҳамон кишвар аст, барои ҳифзи он 

омода аст ва дорои ҳуқуқҳо ва уҳдадориҳо махсус мебошад»[ 168, с.143]. 

Бояд ба эътибор гирифт, ки дар кишварҳои шакли идораи 

монархиро ба роҳ монда, равобити шахс бо давлат на дар шакли 

шаҳрвандӣ, балки дар шакли раият (аҳолӣ) ифода меёбад.  

Баръакси шаҳрвандӣ, раиятӣ (табаагӣ) робитаи мустақими шахсро 

на бо давлат, балки бо монарх ифода менамояд. Шаҳрвандӣ ё табаагӣ бо 

тартиби муқаррарнамудаи давлат тасдиқ карда мешавад. Чунин шакли 

муносибат дар таърихи мавҷудияти халқи тоҷик то давраи таназзулёбии 

сулолаи манғития, ки шакли идораи монархиро дар идораи давлат роҳандозӣ 

мекарданд идома кард. Бо вуҷуди ин, дар шароити имрӯза дар асоси 

таҷрибаи андӯхта, дар саросари кишварҳо муаррифии шаҳрвандӣ ба 

таври назаррас аз ҳамдигар  фарқ мекунад. Масалан, аз ҳуқуқи тамоман 

надоштани ҳуҷҷат дар Британияи Кабир то кортҳои ID-и ҳатмӣ дар 

Иттиҳоди Аврупо ё ҳатто шиносномаи дохилӣ дар баъзе кишварҳои 

собиқ Иттиҳоди Шӯравӣ. 

Падидаи «ҷомеаи шаҳрвандӣ» бошад, таърихан иртиботи 

ногусастанӣ бо мафҳуми «шаҳрванд» дорад, ки маншаи худро аз 

фалсафаи қадим гирифтааст. Чунки юнониёни қадим худро берун аз 

полис (шаҳр) тасаввур карда наметавонистанд. Полис - ин умумияти 

муайяни муташаккили одамон фаҳмида мешуд. Ба ақидаи 

мутафаккирони юнонӣ аъзои полис будан маънои шаҳрванд буданро 

дошт, аммо на ҳамаи одамони дар полис маскунбуда, шаҳрванд баҳисоб 

мерафтанд. Ғуломон, хориҷиён ва афроди ғайриқонунӣ таваллудшударо 

мутафаккирони юнонӣ шаҳрванд намеҳисобиданд» [126, с.7]. 

Ҳамин тавр, дар таърихи афкори иҷтимоӣ-сиёсӣ Афлотун бори аввал 

дар баробари «давлати сиёсӣ» вуҷуд доштани «ҷомеаи шаҳрвандӣ»-ро 

эътироф кардааст. Ба андешаи ӯ ҷомеаи шаҳрвандӣ чунин ҷомеае 

мебошад, ки дар идоракунии он шањрвандон иштирок меварзанд ва он 

маљмуи одамони сиёсї аст. Моликияти хусусиро асоси тањкими љомеаи 

шањрвандї мешуморид [76, с.260]. 

Мувофиқ ба фаҳмиши Арасту «инсон мавҷуди сиёсӣ, вуҷуде, ки 

қобилияти фарқ кардани некиро аз бадӣ, адолатро аз беадолатӣ дорад. 

Танҳо ҷамъият шароитро барои такомули инсон муҳайё менамояд. 

Инсон қодир аст, ки тавассути зиндагӣ дар ҷомеа ба фазилатҳои олӣ 

нойил гардад. Ҷомеаи шаҳрвандӣ ва ҷомеаи сиёсӣ (давлат)-ро аз рӯйи 

мавҷудияти ҳувиятӣ як маъно доранд» [18, с.376-644]. 

Т.Гоббс низ ба мисли Арасту байни ҷомеаи шаҳрвандӣ ва давлат ягон 

фарқиятро ишора намекунад ва ҳар дуро айнан як мешуморад. Яъне, мегўяд, 

ки љомеаи шањрвандї ќисми таркибии давлат аст [35]. 

Дар тафовут аз дидгоҳи Т.Гоббс файласуфи дигар Ҷ.Локк қайд мекунад, 

ки ҷомеаи шаҳрвандӣ аз давлат дида пештар пайдо шудааст. Ӯ пайдоиши 

давлатро маҳсули рушду инкишофи ҷомеаи шаҳрвандӣ мешуморад ва 

илова мекунад, ки он вобаста ба зарурат боз аз байн меравад. Баъдан 

вижагии андешаҳои ӯ аз тарафи Ж.Ж.Русссо тақвият дода мешаванд. 

Мутафаккир Ш.Л.Монтеске ҳарчанд ба мисли Ҷ.Локк ва Ж.Ж.Руссо 

пайдоши ҷомеаи шаҳрвандиро пеш аз давлат мешуморад, онҳоро ба ҳамдигар 

яксон намепиндорад, вале муътақид мегардад, ки ҷомеаи шаҳрвандӣ бе 

давлат ва давлат бе ҷомеаи шаҳрвандӣ рушд карда наметавонанд. Дар 

маљмуъ, назарияњои илмї дар бораи пайдоиш ва фарогирии љанбањои мавзуи 

љомеаи шањрвандї зиёданд, ки тањлил ва муќоисаи њамаи онњо дар доираи ин 

зербоб ногузир аст. Аммо ин љо аз тањлил ва муќоисаи илмии назарияњои 

зикршуда, бармеояд, ки ҷомеаи шаҳрвандӣ як навъи ҷомеае мебошад, ки 

дар он шаклҳои гуногуни моликият мавҷуд мебошад ва шаҳрвандон дар 

танзими он вобаста ба касбу ҳунари доштаи худ ба фаъолияти меҳнатӣ, 

истеҳсолӣ, илмӣ-таҳқиқотӣ, техникӣ, иқтисодӣ ва ғайра  машғул мешаванд. 

Имконият доранд, ки андешаи худро озодона баён кунанд, ҳуқуқҳои худро 

ҳимоя намоянд, иттиҳодияҳои гуногун ташкил кунанд, ба фаъолияти 

соҳибкорӣ машғул гарданд. Манфиатҳои худро ҳимоя карда, барои 

пешрафти ҷомеа саҳмгузор бошанд. 

Љомеашиноси тољик Ѓ.Ќ.Ќањњоров низ дар пажўњишоти худ дар бораи 

назария ва методологияи љомеаи шањрвандї таваљљуњи хосса ба корњои 

тањќиќотии мутафаккирони Ѓарб дода, муътаќид бар он назар мешавад, ки 

љомеаи шањрвандї аќидаи пешќадами мутафаккирони Аврупо буда, дар 

шароити гузариш ба сохти сифатан нав – гузаштан ба љомеаи 

сармоядорї аз љињати назариявї такмил ёфт [114, с.30]. 

Бо таъкиди љомеашиноси дигари тољик В.А.Бањромбеков ба маънои 

васеи калима љомеаи шањрвандї њамаи он ќисми муносибатњои љомеаро, 

ки дар зери тасарруфи бевоситаи давлат ва органњои он ќарор надоранд, 

дар бар мегирад. Ќайд мекунад, ки ин мафњумро дар асри XVII 

мутафаккирон Т.Гротский ва Т.Гоббс ба илм ворид карданд, ки њадафашон 

нишон додани марњалаи гузариши инсон аз мављудоти табиї ба њолати 

мутамаддин мебошад [112, с.54-55]. 

Ҳақиқатан, инсон унсури муҳимми ҷомеаи шаҳрвандӣ аст, вале ӯ дар 

алоҳидагӣ қудрати қонеъ кардани талаботи моддию маънавии худро 

надорад ва бинобар ин, ба ҳамкорӣ, меҳнати дастаҷамъӣ, робита 

барқарор кардан бо ҳамдигар, аз ҷумла давлат эҳтиёҷ дорад. Бахусус, 

давлат, ки барои рушди фаъолияти соҳибкорӣ, хифзи моликият, 

тартибот, таъмини рақобати озод, мубориза бар зидди ҷинояткорӣ, 

фасодзадагӣ ва ғайра ба шаҳрвандон шароити муътадил фароҳам 

меорад, пас шаҳрвандон вазифадор мебошанд, ки назди давлат 

уҳдадориҳои худро иҷро намояд. Дар сурати иҷро намудани уҳдадориҳо 

давлат ҳақ надорад, ки ба дигар корҳои шахсии инсон дахолат намояд.  

Мувофиқ ба Конститутсияи кишвар Тоҷикистон давлати соҳибихтиёр, 

демократӣ, ҳуқуқбунёд, дунявӣ ба ҳисоб меравад ва бунёди  ҷомеаи 

шаҳрвандӣ дар шароити давлатдории миллӣ, дар баробари чор ҳадафи 

тақдирсоз: таъмини энергетикӣ, аз бунбасти коммуникатсионӣ раҳоӣ додани 

Тоҷикистон, таъмини маводи озуқаворӣ, саноатикунонии босуръати кишвар, 

яке аз ҳадафҳои стратегии рушди ҷумҳурӣ ба ҳисоб меравад. Чунки бунёди 

ҷомеаи шаҳрвандӣ аз демократӣ, ҳуқуқбунёд ва иҷтимоӣ будани давлатдории 

миллӣ шаҳодат медиҳад ва «ҷомеаи шаҳрвандӣ як фазои иҷтимоӣ ва шароити 

мусоидеро фароҳам оварда метавонад, ки дар он шаҳрвандон озодона ва 

мустақилона фаъолият, робита ва ҳамкорӣ менамоянд. Маҳз дар ҷомеаи 

шаҳрвандӣ ҳуқуқу озодиҳои инсон ҳифзу татбиқ мегардад, неруи инсонӣ 

ташаккул меёбад ва сармояи инсонӣ ҳадафмандона истифода мешавад, зеро 

асоси ҷомеаи шаҳрвандиро шахсони мустақилу фаъол ва ташаббускор 

ташкил медиҳанд» [88, с.5-6].  

Пас, вақте дар ҷомеаи шаҳрвандӣ барои ташаккули сармояи инсонӣ 

таваҷҷуҳ дода мешавад ва ашхоси фаъолу ташаббускор тақвиятдиҳандаи он 

мебошанд, пас, он чунин  мазмунро дар худ бозтобӣ медорад, ки фарҳанги 

таҳаммулгароии ин ашхос ташаккулёфта ва ба меъёрҳои муқарраркардаи 

ахлоқӣ ва ҳуқуқӣ ҷавобгӯ мебошанд. 

Дар баробари Конститутсия, инчунин, қонунҳои қабулкардаи Хукумати 

кишвар, аз ҷумла Қонунҳои Ҷумҳурии Тоҷикистон «Дар бораи 

иттиҳодияҳои ҷамъиятӣ», «Дар бораи ҳизбҳои сиёсӣ», «Дар бораи 

мақомоти худидоракунии шаҳрак ва деҳот», «Дар бораи мақомоти 

худфаъолияти ҷамъиятӣ» шароит созгор намуданд, ки дар шароити 

муосири ҷомеадорӣ шаклҳои мухталифи равияҳои сиёсӣ ва ақидатӣ 

ташаккул ёбанд. Халқ ҳамчун манбаи ҳокимият баромад карда, озодии 

сухан, интихоб, таҳсилот, касбазхудкунӣ ва ғайра риоя гарданд. 

Умуман, дар Ҷумҳурии Тоҷикистон ҷомеаи шаҳрвандӣ унсури 

муҳимми ҷомеаи иҷтимоӣ мебошад. Он баъд аз қабули Конститутсия (соли 

1994) ташаккул ёфтааст. Зеро дар низоми давлатдории миллӣ дар 

Ҷумҳурии Тоҷикистон Конститутсия вазъи ҳуқуқии ҷомеаи шаҳрвандиро 

пурра таъмин кард.  

Мувофиқ ба талаботи бандҳои алоҳидаи он шаъну шарафи инсон, 

эҳтиром ба шахсият ва оиларо ба сифати пояи асосии сохтори 

ҷамъиятиву сиёсӣ ва давлатӣ эътироф намуд. Дар баробари ин,  

Асосгузори сулҳу ваҳдати миллӣ, Пешвои миллат, Президенти Ҷумҳурии 

Тоҷикистон Эмомалӣ Раҳмон барҳақ сарчашмаи ташаккули ҷомеаи 

шаҳрвандиро дар Тоҷикистон эъмори давлатдории миллӣ, ки дар асоси 

принсипҳои демократӣ, ҳуқуқбунёдӣ ва дунёявӣ сиёсати идоракуниро ба 

роҳ мондааст, меҳисобанд. Чунки ҳар чӣ қадар ҷомеаи шаҳрвандӣ рушд 

ёбад, давлати демократӣ ҳам ба ҳамон андоза пеш меравад. 

Инчунин, санадњои меъёрии њуќуќии дигар низ нисбат ба ташкили 

ин навъи љомеа дар кишвар њанўз аз оѓози давраи истиќлоли давлатї 

тањия гардиданд. Ба андешаи љомешиноси тољик В.А.Бањромбеков 

љомеаи шањрвандї барои Љумњурии Тољикистон як навъи демократия 

эътироф гаштааст. Чунки он механизме мебошад, ки амалигардии 

арзишњои демократиро таъмин месозад. Њифзи њуќуќу озодињои инсон 

тавассути нињодњои љомеаи шањрвандї таъмин мегарданд. 

Њамин тавр, робитаи мустаќими давлат бо љомеаи шањрвандї дар 

шароити љомеаи муосири Тољикистон, ки љавњари онро фарњанги 

тањаммулгарої ташкил медињад, дар мадди аввал ба он муосидат кард, 

барои ќатъ кардани љанги тањмилии шањрвандї тавассути тарњрезї 

кардани модели сулњофарї Созишномаи истиќрори сулњ ва ризоияти 

миллї ба имзо расида, дар кишвар амнияту суботи комил ва вањдати 

миллї таъмин шавад.  

Дуюм, бо василаи ба роњ мондани њамзистии осоишта, 

њамдигарфањмї, мењнати дастљамъї Тољикистон аз бунбасти 

коммуникатсионї рањої ёфта, низоми энергетикї ба танзим дароварда 

шуда истодааст. Ањолї бо маводи озуќавории ватанї, ѓизои солим 

таъмин гашта, ба он мусоидат намуд, ки сатњи камбизоатї коњиш ёбад, 

дарозумрии ањолї сол ба сол зиёд гардад. 

Барои таќвияти фикр метавон ба таъкидњои Пешвои миллат, ки дар 

Паёми соли 2025 ба Маљлиси Олї ироа доштанд, нуктаи калидиро, ки 

муваффаќияти љомеаи шањрвандии кишварро бозтобї медорад, такя 

намуд. Яъне «аҳолии кишвар аз 8,5 миллион нафари соли 2015 ба 10,7 

миллион нафар дар соли 2025 расид, яъне 26 фоиз зиёд гардид ва 

нишондиҳандаи дарозумрии аҳолӣ аз 70 ба 77 сол расид. Пешбинї 

шудааст, ки дарозумрии занон дар кишвар ба 82,2 ва мардон ба 78,0 сол 

баробар мешавад. Дар умум, соли 2030 њисоби миёнаи дарозумрї дар 

љумњурї ба 80 сол баробар мегардад, ки назар ба соли 2025 – 2,2 сол зиёд 

мебошад» [9]. 

Бо талошњои бевоситаи давлат ва дастгирии бомароми љомеаи 

шањрвандї, этирофи фарњанги гуногунандешї шароит мусоид гашт, ки 

тули давраи давлатдории миллї дар қаламрави кишвар 7 ҳизби сиёсӣ, беш 

аз дуюним ҳазор созмонҳои ҷамъиятӣ, бо иштироки фаъоли намояндагони 

халќияту миллатњо фаъолият варзанд. Таљлил ва муаррифї кардани таърихи 

таъсиси шањрњои ќадимаи тољикон, арљгузорї ба мероси хаттї ва шифоњї, 

таљлили солгарди шахсиятњои сиёсї ва ањли илму адаб дар сатњи љумњурї ва 

байналмилалї, бунёд, азнавсозии ёдгорињои фарњангї дар тарњи замонавї 

ба роњ монда шаванд.  

Ба маълумоти муаррихи тољик А.Шарифзода дар давраи истиќлол 

дар кишвар «3539 адад муассисаи фарҳангӣ, аз ҷумла 18 театри касбӣ, 8 

муассисаи консертӣ, 96 муассисаи таълимии соҳаи фарҳанг ва санъат, 

1362 китобхонаҳои давлатӣ-оммавӣ (аз ин теъдод 76 китобхонаи 

бачагона), 323 қаср ва хонаи фарҳанг, 389 клуб, 42 клуби сайёр, 19 

марказҳои фарҳангу фароғатӣ, 7 филармонияи халқӣ, 93 боғи фарҳангӣ-

фароғатӣ, 22 театри халқӣ, 56 осорхона, 14 хона-осорхона, 24 ансамбли 

тарона ва рақс, 16 ансабли шашмақомхонон, 8 ансамбли фалаксароӣ, 7 

ансамбли эстрадӣ, 12 ансамбли фолкролӣ-этнографӣ, 19 ансамбли рақсӣ, 

яктогӣ ансамблҳои ҳаҷвӣ, адабӣ-бадеӣ, карнайнавозон, доирабадастон, 9 

шабакаи телевизионӣ 6 шабакаи радиошунавонї таъсис ёфтанд» [104, 

с.12]. 

Дар баробар бо ин гуфтањо бунгоњњои тиббї, навъҳои мухталифи 

васоити ахбори умум, ки пазироӣ аз гуногунандешӣ доранд, бо теъдоди беш 

аз 40000 таҳсил кардани донишҷӯён дар муассисаҳои таҳсилоти олии касбии 

хориҷи кишвар, мустақиман ба роҳ мондани фаъолияти соҳибкорӣ ва 

ҳамкорӣ кардани соҳибкорони ватанӣ бо ширкатҳои гуногуни хориҷӣ, рушди 

њунарњои мардумї, саноатикунонии босуръати кишвар ва ғайра далолат аз он 

мекунанд, ки давлат таъминкунанда ва дастгири ҷомеаи шаҳрвандӣ буда, дар 

доираи қонунҳои амалкунанда барояшон фазои мусоиди кориро муҳайё 

месозад.  

Иловатан, имконият фароҳам меоварад, ки худи созмонҳои ҷамъиятӣ ба 

корҳои ободкорӣ, татбиқ кардани ҳадафҳои стратегии кишвар саҳмгузорӣ 

намуда, ҳиссаашонро барои дурнамои рушди ҷомеа, муваффақ гардонидани 

қишрҳои гуногуни аҳолӣ ба зиндагии шоиста ва таъмин бо шуғли пурмаҳсул, 

гузоранд. 

Ҳамин тавр, дар ҷамъбасти зербоби мазкур месазад қайд кард, ки чӣ дар 

ҷомеаи гузашта ва чӣ дар шароити давлатдории миллӣ бо вуҷуди тағйироту 

дигаргуниҳое, ки пайваста дар соҳаҳои гуногуни ҳаёти ҷамъиятӣ ба вуқуъ 

мепайванданд фарҳанги таҳаммулпазирӣ дар Ҷумҳурии Тоҷикистон асоси 

таъмингардонии субот дар ҷомеа, ба ҳамзистии осоишта раҳнамун кардани 

мардум, ба ҷо овардани эҳтироми якдигар новобаста аз миллату нажод, 

ҷинсият, қадр кардани арзишҳои фарҳангии ҳамдигар ва ғайра нақши 

муассир гузошт.  

Аз ин рӯ, вақте ҷомеаи шаҳрвандӣ татбиқкунандаи сиёсати давлатӣ 

мегардад ҳатман дар кишвар ваҳдати миллӣ мустааҳкам мешавад, амнияту 

субот побарҷо мемонад, сатҳу сифати зиндагии мардум баланд мешавад, 

эҳтироми шаҳрвандон нисбат ба якдигар зиёд шуда, эътимодашон 

боварибахш мегардад.  

Акси ҳол, фаъол набудани ҷомеаи шаҳрвандӣ ва ниҳодҳои он дар 

татбиқи сиёсати давлатӣ боис ба он мегардад, ки ноамнӣ дар кишвар доман 

паҳн кунад, эҳтирому эътимоди шаҳрвандон нисбат ба якдигар коста гардад, 

соҳаҳои афзалиятноки ҷомеа аз рушд бозмонанд ва кишвар рӯ ба таназзул 

ниҳад. Бинобар ин, фарҳангӣ таҳаммулгароӣ, ки иштироки фаъоли ҷомеаи 

шаҳрвандиро барои татбиқи сиёсати давлатӣ таъмин мегардонад, бешак 

омили асосии рушд ва таҳаввули ҷомеа мебошад. 

 

3.2. Самтҳо ва дурнамои рушди фарҳанги таҳаммулпазирӣ дар 

шароити ҷаҳонишавӣ  

Дар шароити ҷаҳонишавӣ таҳлили фарҳанги таҳаммулпазирӣ танҳо 

дар доираи тавсифи ахлоқӣ ё меъёрии он маҳдуд шуда наметавонад. 

Ҷаҳонишавӣ муҳити муоширати иҷтимоӣ, шаклҳои ҳамкорӣ ва низоми 

арзишҳоро ба таври суръатнок тағйир медиҳад. Аз ин рӯ, барои 

фаҳмиши самтҳо ва дурнамои рушди фарҳанги таҳаммулпазирӣ зарур 

аст, ки он ҳамчун унсури ҷудонопазири тағйироти сохтории ҷомеа 

баррасӣ гардад. Маҳз мафҳуми «модернизатсия» имконият медиҳад, ки 

ин тағйиротҳо ҳамчун раванди бисёрсатҳӣ ва фарогир шарҳ дода 

шаванд: тағйироти иқтисодӣ, институтсионалӣ, сиёсӣ ва фарҳангӣ 

ҳамзамон, пеш мераванд ва ба шаклгирии механизмҳои нави ҳамзистӣ 

таъсир мерасонанд. 

Аз ҷиҳати методологӣ, модернизатсия на танҳо ивазшавии 

технологияҳо ё муассисаҳо, балки, инчунин, дигаргун шудани тарзи 

ташкили муносибатҳои иҷтимоӣ ва фарҳангӣ мебошад. Рушди 

шаҳрнишинӣ, шиддатёбии ҳаракати муҳоҷират, тавсеаи шабакаҳои 

иттилоотӣ ва афзоиши робитаҳои байнифарҳангӣ фазоеро ба вуҷуд 

меоранд, ки дар он гурӯҳҳои гуногуни иҷтимоӣ, этникӣ ва динӣ бештар 

ба ҳам рӯ ба рӯ мешаванд.  

Ин наздикшавӣ, аз як тараф, имкониятҳои нави ҳамкорӣ ва 

ҳамгироиро фароҳам меорад, аз ҷониби дигар, хавфи шиддат ва 

низоъҳои арзиширо зиёд мекунад. Дар чунин шароит фарҳанги 

таҳаммулпазирӣ ба сифати механизми танзимкунандаи муоширати 

иҷтимоӣ ва кафили муколамаи созанда барои тамоми кишварњо, бахусус, 

Тољикистон аҳамияти стратегӣ касб менамояд. 

Бинобар ин, баррасии фарҳанги таҳаммулпазирӣ дар зербоби мазкур ба 

таври мантиқӣ аз таҳлили равишҳои назариявии модернизатсия оғоз 

мегардад. Ин роҳ имкон медиҳад, ки талаботи афзоянда ба тањаммул дар 

шароити ҷаҳонишавӣ на ҳамчун падидаи тасодуфӣ, балки ҳамчун натиҷаи 

қонуниятҳои тағйироти иҷтимоӣ-фарҳангӣ асоснок карда шавад. Ба 

ибораи дигар, модернизатсия муҳити иҷтимоӣ-фарҳангиро тағйир 

медиҳад ва маҳз ҳамин тағйирот зарурати инкишофи фарҳанги 

таҳаммулпазириро ҳамчун шарти устувории ҷомеа ва рушди ҷомеаи 

шаҳрвандӣ тақвият медиҳад. 

Дар адабиёти илмӣ мафҳуми «модернизатсия» бо гуногунтаъбирӣ ва 

бисёрмаъноӣ фарқ мекунад, ки ин ҳолат аз мураккабӣ ва фарогирии худи 

раванд сарчашма мегирад. Дар марҳилаҳои ибтидоии таҳқиқот 

модернизатсия, одатан, ба тағйироти алоҳида, пеш аз ҳама, иқтисодӣ ё 

иҷтимоӣ  нисбат дода мешуд. Чунин фаҳмиш онро ҳамчун раванди 

индустриализатсия, рушди бозор ё дигаргунсозии сохторҳои иҷтимоӣ 

маҳдуд мекард. Бо рушди назария ва ҷамъшавии таҷрибаи таҳлилӣ, 

тадриҷан равшан гардид, ки тағйироти воқеии ҷомеа наметавонанд 

танҳо ба як соҳа маҳдуд шаванд, зеро соҳаҳои гуногуни ҳаёти ҷамъиятӣ 

бо ҳам зич алоқаманданд. 

Дар натиҷа, мазмуни мафҳуми мазкур ба таври назаррас фаррох 

гардид ва модернизатсия ҳамчун раванди комплексии тағйиротї,  

ҳамзамон дар иқтисод, сиёсат, иҷтимоъ ва фарҳанг баррасӣ шуд. Маҳз 

ҳамин бисёрҷанба будани раванд сабаб гардид, ки муҳаққиқон 

таърифҳои гуногун пешниҳод намоянд ва онро аз нуқтаи назари 

методологӣ гурӯҳбандӣ кунанд. 

Ба андешаи И.В.Побережников  «таҳлилҳои муқоисавӣ имкон 

медиҳанд, ки якчанд гурӯҳи асосии таърифҳои модернизатсия ҷудо карда 

шаванд, ки ҳар кадом ҷанбаҳои муайяни ин равандро инъикос 

менамоянд»[174]. 

Ин гурӯҳбандӣ зарурати баррасии минбаъдаи равишҳои гуногуни 

назариявиро асоснок месозад. 

Дар чунин шарҳи фарогир модернизатсия ҳамчун тағйироти 

сохтории муҳити иҷтимоӣ-фарҳангӣ фаҳмида мешавад, ки ба шаклҳои 

нави муносибатҳо, арзишҳо ва моделҳои рафтор оварда мерасонад. Аз 

ин рӯ, он на танҳо равандҳои иқтисодӣ ё сиёсиро, балки 

трансформатсияи шуури ҷамъиятӣ, ҳувият ва низоми арзишҳоро низ 

дарбар мегирад. Маҳз дар ҳамин замина фарҳанги таҳаммулпазирӣ низ 

бояд ҳамчун категорияи комплексӣ баррасӣ шавад. Он танҳо сифати 

ахлоқии шахсӣ нест, балки маҷмуи меъёрҳо, институтҳо ва амалияҳои 

иҷтимоӣ мебошад, ки ҳамзистии осоишта ва ҳамкории гурӯҳҳои 

гуногунро таъмин мекунад.  

Бисёрмаъноӣ ва фарогиршавии мафҳуми «модернизатсия» имкон 

медиҳад, ки фарҳанги таҳаммулпазирӣ дар шароити ҷаҳонишавӣ ҳамчун 

падидаи системавӣ ва бисёрсатҳӣ фаҳмида шавад. Ин равандҳо бо ҳам 

алоқаманд буда, тағйироти иҷтимоӣ-фарҳангӣ ҳам талабот ба 

таҳаммулпазириро ба вуҷуд меоранд ва ҳам шароити ташаккули онро 

фароҳам месозанд. 

Дар доираи равиши таърихӣ модернизатсия ҳамчун раванди тулонӣ 

ва фарогири дигаргунсозии ҷомеа баррасӣ мешавад, ки марҳилаҳои 

гуногуни рушди инсониятро дарбар мегирад. Таваҷҷуҳи асосӣ дар ин 

равиш ба тавсифи тағйироти куллии сохторҳои иҷтимоӣ, иқтисодӣ ва 

сиёсӣ равона мегардад, ки дар натиҷаи онҳо ҷомеа аз як ҳолати таърихӣ 

ба ҳолати дигар мегузарад. Ба чунин тағйирот инқилобҳо, ислоҳот ва 

дигар шаклҳои трансформатсияи амиқ дохил мешаванд [174]. Дар ин 

замина, модернизатсия ҳамчун раванди умумитаърихӣ фаҳмида 

мешавад, ки дорои хусусияти умумибашарӣ буда, дар кишварҳо ва 

тамаддунҳои гуногун бо суръат ва шаклҳои мухталиф зоҳир мегардад. 

Яке аз намунаҳои чунин тафсирро Л.С.Василев пешниҳод мекунад, 

ки бояд «модернизатсияро падидаи умумиҷаҳонии таърих, ки тамоми 

марҳилаҳои онро аз давраи бостон то замони муосир фаро мегирад,  

мешуморад» [124, с.9]. 

 Аз ин нигоҳ, тамоми таърихи башарият метавонад ҳамчун раванди 

ягонаи такмил ва навсозии пайдарпай арзёбӣ шавад. Бо вуҷуди ин, чунин 

назари фарогир метавонад ба навъе «ҳамворсозии» таърих оварда 

расонад, зеро рӯйдодҳо ва равандҳои дорои табиати гуногун аз ҷиҳати 

миқёс ва аҳаммият ба як сатҳ баробар гузошта мешаванд. Ин ҳолат 

хатари содда кардани мураккабии рушди таърихиро ба миён оварда, 

хусусиятҳои хоси ҳар як давра ва ҷомеаро камранг менамояд. 

Новобаста аз ин маҳдудиятҳо, раванди таърихӣ аҳаммияти муҳим 

дорад, зеро он модернизатсияро ҳамчун раванди давомдор ва 

умумиҷаҳонӣ нишон медиҳад, ки дар он интиқоли дониш, институтҳо ва 

намунаҳои фарҳангӣ аз як ҷомеа ба ҷомеаи дигар интиќол меёбанд, ки 

дар натиља боиси ба вуљуд омадани тағйироти иҷтимоӣ-фарҳангӣ 

мегардад.  

Бояд эътироф кард, ки дар рушди назарияи модернизатсия, 

махсусан, нишон додани робитаи зичи байни пешрафти донишҳои илмӣ, 

технология ва тағйири институтҳои иҷтимоӣ саҳми С. Блэк бориз аст. Ба 

андешаи ӯ, «модернизатсия, пеш аз ҳама, раванди мутобиқшавии 

ниҳодҳои таърихан ташаккулёфта ба вазифаҳо ва талаботи босуръат 

тағйирёбандаи муҳити иҷтимоӣ мебошад. Ин тағйирот дар натиҷаи 

густариши бесобиқаи донишҳои инсонӣ, ки аз инқилоби илмӣ сарчашма 

мегирад, ба вуҷуд омада, имкониятҳои навро барои идора ва тағйир 

додани муҳити табиӣ ва иҷтимоӣ фароҳам меоварад» [145]. Аз ин рӯ, 

модернизатсия на танҳо натиҷаи рушди иқтисодӣ, балки пайомади 

бевоситаи тағйироти маърифатӣ ва технологӣ низ ба ҳисоб меравад. 

Дар таҳлили С.Блэк манбаи аввалини чунин дигаргунсозиҳо ҷомеаҳои 

Аврупои Ғарбӣ дониста мешаванд, ки дар онҳо инқилоби илмӣ ва 

индустриалӣ заминаи ташаккули шаклҳои нави ташкилоти иҷтимоӣ, 

сиёсӣ ва иқтисодиро фароҳам овард. Дар асрҳои XIX–XX ин моделҳо ба 

дигар минтақаҳои ҷаҳон паҳн гардида, боиси тағйироти умумиҷаҳонӣ 

дар тамоми низоми муносибатҳои инсонӣ шуданд. Дар натиҷа, 

институтҳои анъанавӣ - аз сохторҳои оилавӣ то шаклҳои идоракунӣ - 

маҷбур шуданд ба шароити нав мутобиқ гарданд ё шаклҳои худро тағйир 

диҳанд. 

Дар шароити муосир ин раванд бо инқилоби иттилоотӣ ва рушди 

технологияҳои коммуникатсионӣ боз ҳам суръат гирифтааст. 

Ҷаҳонишавӣ шабакаҳои муоширати фаромиллӣ, муҳити иттилоотии 

ягона ва шаклҳои нави ҳамкориро ба вуҷуд оварда, марзҳои анъанавии 

иҷтимоӣ ва фарҳангиро нисбатан коҳиш медиҳад. Ин ҳолат ба тамоси 

мустақими намояндагони фарҳангҳо, динҳо ва тарзҳои зиндагии гуногун 

мусоидат намуда, ҳамзамон, хавфи бархӯрди арзишҳоро зиёд мекунад. 

Аз ин рӯ, тағйирёбии институтҳои муошират ва густариши фазои 

иттилоотӣ ба танзими муносибатҳои байниинсонӣ ва байнифарҳангӣ 

талаботи  нав ба миён меорад. Фарҳанги таҳаммулпазирӣ дар чунин 

шароит ҳамчун механизми иҷтимоӣ барои мутобиқшавии ҷомеа ба 

гуногунрангии афзоянда баромад мекунад. Он ба ташаккули меъёрҳои 

муоширати эҳтиромомез, қабули фарқиятҳо ва пешгирии низоъҳои 

арзишӣ мусоидат намуда, имкони фаъолияти муассири институтҳои 

иҷтимоиро дар муҳити ҷаҳонишаванда таъмин мекунад.  

Ҳамин тариқ, дар мантиқи назарияи С.Блэк рушди дониш ва 

технология на танҳо институтҳоро тағйир медиҳад, балки зарурати 

ташаккули фарҳанги таҳаммулпазириро ҳамчун шарти устувории ҷомеаи 

муосир ба вуҷуд меорад. 

Дар таҳқиқоти муњаќќиќи дигар, Ш.Эйзенштадт таваҷҷуҳи махсусро 

ба масъалаи пайдоиш ва паҳншавии шаклҳои муосири иҷтимоӣ-сиёсӣ 

равона мекунад. Ў модернизатсияро ҳамчун ҳаракати «марказ - канор» (ё 

«марказ - паҳншавӣ») мефањмад, ки дар он ҷомеаҳои дертар рушдёбанда 

маҷбур мешаванд моделҳои ташаккулёфтаи берунаро қабул, мутобиқ ё 

тағйир диҳанд. Аммо ин интиқол одатан ба таври механикӣ сурат 

намегирад: ҳар ҷомеа онҳоро бо дарназардошти хусусиятҳои таърихӣ, 

фарҳангӣ ва иҷтимоии худ аз нав коркард мекунад. Дар натиҷа, шаклҳои 

гуногуни модернизатсия ба вуҷуд меоянд, ки гарчанде аз як манбаъ 

сарчашма мегиранд, аммо дар мазмун ва натиҷа фарқ мекунанд. 

Ин раванд масъалаи муносибати байни универсализм ва асолати 

фарҳангиро ба миён меорад. Аз як тараф, паҳншавии институтҳои 

муосир ба ташаккули меъёрҳои умумӣ ва стандартҳои умумиҷаҳонӣ 

мусоидат мекунад; аз ҷониби дигар, ҷомеаҳо кӯшиш менамоянд ҳувият 

ва арзишҳои миллии худро ҳифз кунанд. Таносуби ин ду тамоюл, 

аксаран, ба шиддати иҷтимоӣ ва фарҳангӣ оварда мерасонад, зеро 

қабули моделҳои беруна метавонад ҳамчун таҳдид ба худшиносии 

фарҳангӣ дарк шавад. 

Дар чунин шароит фарҳанги таҳаммулпазирӣ ҳамчун механизми 

муҳим барои идора кардани ин кашокаш баромад мекунад. Он имкон 

медиҳад, ки ҳам меъёрҳои универсалии ҳамзистӣ пазируфта шаванд ва 

ҳам гуногунрангии фарҳангӣ ҳифз гардад. Ба ибораи дигар, 

таҳаммулпазирӣ ҳамчун посух ба муноқишаи байни универсализм ва 

асолат амал намуда, заминаи муколамаи созанда байни фарҳангҳо ва 

ҷомеаҳои дорои таҷрибаҳои таърихии гуногунро фароҳам меорад. 

Таҳлили равишҳои таърихӣ нишон медиҳад, ки модернизатсия на 

танҳо раванди дохилии дигаргунсозии ҷомеа, балки, ҳамзамон, раванди 

интиқол ва паҳншавии институтҳо, арзишҳо ва моделҳои ташкили 

иҷтимоӣ аз як муҳити тамаддунӣ ба муҳити дигар мебошад. Ин интиқол 

метавонад тавассути робитаҳои иқтисодӣ, сиёсӣ, фарҳангӣ ва иттилоотӣ 

амалӣ гардад ва одатан бо мутобиқсозӣ ба шароити маҳаллӣ ҳамроҳ 

мешавад. Дар натиҷа, ҷомеаҳои қабулкунанда на танҳо шаклҳои нави 

институтсионалӣ, балки низоми арзишҳо, меъёрҳои рафтор ва 

стандартҳои муоширатро низ аз нав ташаккул медиҳанд. 

Бо вуҷуди ин, интиқоли намунаҳои беруна, аксаран, бо оқибатҳои 

мураккаби иҷтимоӣ-фарҳангӣ ҳамроҳ мегардад. Тағйироти босуръат 

метавонанд мувозинати анъанавии ҷомеаро вайрон карда, зиддият байни 

арзишҳои кӯҳна ва навро шиддат бахшанд. Ин ҳолат, махсусан, дар 

ҷомеаҳое зоҳир мегардад, ки дар онҳо сохторҳои анъанавӣ ҳанӯз нақши 

муҳимми танзимкунандаи ҳаёти иҷтимоиро иҷро мекунанд. Аз ин рӯ, 

модернизатсия метавонад ҳам имкониятҳои рушди нав ва ҳам хавфҳои 

ноустувории иҷтимоиро ба вуҷуд оварад. 

Дар чунин шароит устувории раванди модернизатсионӣ аз 

қобилияти ҷомеа барои ҳамгироии унсурҳои воридшуда бо арзишҳои 

маҳаллӣ вобаста аст. Ин ҳамгироӣ танҳо дар сурате самаранок мегардад, 

ки байни гурӯҳҳои гуногуни иҷтимоӣ ва фарҳангӣ муколамаи созанда 

вуҷуд дошта бошад. Фарҳанги таҳаммулпазирӣ маҳз чунин шароити 

муоширати эҳтиромомез ва ҳамдигарфаҳмиро таъмин намуда, ба 

коҳиши шиддат ва пешгирии радкунии радикалии навовариҳо мусоидат 

мекунад. 

Аз ин рӯ, метавон хулоса кард, ки интиқоли институтҳо ва арзишҳо 

бе ташаккули фарҳанги муколамаи таҳаммулпазир устувории 

дарозмуддат пайдо намекунад. Таҳаммулпазирӣ имконият медиҳад, ки 

анъана ва навоварӣ дар муносибати мутақобила қарор гирифта, 

равандҳои дигаргунсозӣ ба шакли эволютсионӣ ва нисбатан мутавозин 

амалӣ шаванд. Ин натиҷагирӣ заминаи мантиқиро барои баррасии 

равишҳои дихотомиявии модернизатсия фароҳам меорад, ки дар онҳо 

масъалаи гузариш аз ҷомеаи анъанавӣ ба ҷомеаи муосир ба таври махсус 

мавриди таҳлил қарор мегирад. 

Дар доираи равиши дихотомиявӣ модернизатсия ҳамчун гузариши 

куллӣ аз ҷомеаи анъанавӣ ба ҷомеаи муосир ё индустриалӣ шарҳ дода 

мешавад. Ин равиш ҷомеаҳоро ба ду навъи асосӣ ҷудо мекунад: 

анъанавӣ, ки ба иқтисоди аграрӣ, сохторҳои устувори иҷтимоӣ ва 

арзишҳои меросӣ такя мекунад ва муосир, ки бо индустриализатсия, 

урбанизатсия, рушди технология ва дифференсиатсияи институтҳо 

тавсиф мешавад. Дар чунин тасаввурот модернизатсия на танҳо навсозии 

техникӣ, балки тағйироти амиқи сохтори иҷтимоӣ ва фарҳангӣ мебошад. 

Муҳаққиқ С.Ваго модернизатсияро, пеш аз ҳама, ҳамчун раванди 

табдили ҷомеаи аграрӣ ба ҷомеаи индустриалӣ маънидод мекунад. Ба 

андешаи ӯ, «ин гузариш рушди технологияҳои пешрафтаи саноатӣ ва 

ҳамзамон ташаккули механизмҳои сиёсӣ, иҷтимоӣ ва фарҳангиро талаб 

мекунад, ки барои идора, нигоҳдорӣ ва истифодаи самараноки онҳо 

мутобиқ бошанд»[150].  

Аз ин рӯ, индустриализатсия танҳо як ҷанбаи раванд буда, бо 

тағйири тарзи зиндагӣ, шаклҳои меҳнат, муносибатҳои иҷтимоӣ ва 

низоми арзишҳо ҳамроҳ мегардад. 

Дар чунин гузариш муноқишаҳои арзишӣ ногузир афзоиш меёбанд. 

Бархӯрди меъёрҳои анъанавӣ бо арзишҳои муосир, масалан, 

коллективизм бо индивидуализм, иерархия бо баробарӣ, устувории тарзи 

зиндагии суннатӣ бо ҳаракати иҷтимоӣ  метавонад ба нофаҳмиҳо ва 

шиддат дар ҷомеа оварда расонад. 

Илова бар ин, урбанизатсия ва афзоиши ҳаракати аҳолӣ гурӯҳҳои 

иҷтимоӣ ва фарҳангии гуногунро дар як фазои иҷтимоӣ ҷамъ меорад, ки 

эҳтимоли бархӯрди ҷаҳонбинӣ ва тарзи зиндагиро зиёд мекунад. 

Дар чунин шароит талабот ба механизмҳои танзими муносибатҳои 

байниинсонӣ ва байнифарҳангӣ меафзояд. Фарҳанги таҳаммулпазирӣ ба 

сифати яке аз чунин механизмҳо баромад намуда, имкон медиҳад, ки њар 

як ҷомеа, махсусан љомеаи муосири Тољикистон ба гуногунрангии 

афзоянда мутобиқ гардад ва муноқишаҳои арзиширо ба муколамаи 

созанда табдил диҳад.  

Ҳамин тариқ, равиши дихотомиявӣ нишон медиҳад, ки 

модернизатсия раванди танҳо технологӣ нест, балки тағйири амиқи 

фарҳангӣ ва иҷтимоӣ мебошад, ки бе ташаккули фарҳанги 

таҳаммулпазир метавонад ба ноустуворӣ ва низоъҳои шадид оварда 

расонад. 

Бо вуҷуди паҳн будани равиши дихотомиявӣ, ки модернизатсияро 

ҳамчун гузариши яксамта аз анъанавӣ ба муосир тавсиф мекунад, бисёр 

муҳаққиқон чунин тасаввуроти соддаро нокифоя мешуморанд. Аз ҷумла, 

И. В. Побережников таъкид мекунад, ки дар воқеият анъана ва навоварӣ 

на ҳамчун қутбҳои зиддиҳам, балки ҳамчун унсурҳои дар ҳамбастагӣ 

амалкунанда баромад мекунанд [77].  

Ба андешаи мо, ин маънои онро дорад, ки ҷомеаҳо дар раванди 

модернизатсия на ҳатман аз мероси фарҳангии худ даст мекашанд, балки 

онро мутобиқ намуда, ба шароити нав ворид месозанд. 

Дар чунин фаҳмиш институтҳо ва арзишҳои анъанавӣ метавонанд 

қобилияти баланди мутобиқшавӣ дошта бошанд. Онҳо ё шакли худро 

тағйир медиҳанд, ё бо институтҳои муосир ҳамгиро мегарданд, ё дар 

сатҳи рамзӣ ва фарҳангӣ нигоҳ дошта мешаванд. Ҳамзамон, бисёр 

унсурҳои ба истилоҳ «муосир» низ дар муҳитҳои анъанавӣ шакл 

гирифта, хусусиятҳои маҳаллиро қабул мекунанд. Аз ин рӯ, 

модернизатсияро бояд ҳамчун раванди мураккаби ҳамгироӣ ва таҷдиди 

пайвастаи арзишҳо, меъёрҳо ва шаклҳои иҷтимоӣ баррасӣ кард, на 

ҳамчун ивазшавии механикии кӯҳна бо нав. 

Ин нуқта барои ҷомеаҳое, ки дорои мероси бойи таърихӣ ва 

фарҳангӣ мебошанд, аҳаммияти махсус дорад. Дар шароити Тоҷикистон, 

ки анъанаҳои миллӣ, динӣ ва иҷтимоӣ дар ҳаёти ҷамъият нақши муҳим 

мебозанд, раванди муосиршавӣ танҳо дар сурате устувор буда 

метавонад, ки он бо ҳифз ва таҷдиди ин арзишҳо ҳамоҳанг гардад. Радди 

комили анъана метавонад ба бегонашавӣ ва муқовимати иҷтимоӣ оварда 

расонад, дар ҳоле ки мутобиқсозии оқилонаи онҳо ба шароити нав 

имкони рушди мутавозинро фароҳам меорад. 

Дар чунин замина фарҳанги таҳаммулпазирӣ вазифаи дугона иҷро 

мекунад. Аз як тараф, он ба ҳифзи гуногунрангии фарҳангӣ ва эҳтиром 

ба арзишҳои анъанавӣ мусоидат менамояд; аз ҷониби дигар, барои 

қабули навовариҳо ва ҳамгироии ҷомеа ба фазои муосири ҷаҳонӣ 

шароит фароҳам меорад. Ба ибораи дигар, таҳаммулпазирӣ ҳамчун 

механизми иҷтимоӣ имкон медиҳад, ки анъана ва муосиршавӣ на дар 

шакли бархӯрди харобкунанда, балки дар шакли ҳамзистии эҷодӣ ва 

муколамаи фарҳангӣ амал кунанд. 

Дар доираи равиши инструменталӣ-технологӣ модернизатсия пеш аз 

ҳама, ҳамчун раванди дигаргунсозии воситаҳо ва усулҳои таъсиррасонии 

инсон ба муҳити табиӣ ва иҷтимоӣ маънидод мешавад. Моҳияти ин 

раванд дар афзоиши қобилияти ҷомеа барои назорат, идора ва тағйир 

додани муҳити атроф тавассути донишҳои илмӣ, техника ва истеҳсолоти 

индустриалӣ зоҳир мегардад. Аз ин нуқтаи назар, технологизатсия ва 

индустриализатсия ҳамчун муҳаррикҳои асосии тағйироти иҷтимоӣ 

баромад мекунанд. 

С.Хантингтон таъкид мекунад, ки модернизатсия натиҷаи 

густариши босуръати донишҳои илмӣ ва муҳандисист, ки аз асри XVIII 

оғоз ёфта, ба инсон имконият дод муҳити худро дар миқёси бесобиқа 

идора намояд [100].  

Ба ҳамин мазмун, муҳаққиқони дигар Р.Макридис ва Р. Уорд ҷомеаи 

модернизатсияшударо бо қобилияти баланди таъсиррасонӣ ба муҳити 

табиӣ ва иҷтимоӣ тавсиф мекунанд [158], дар ҳоле ки Д.Растоу 

модернизатсияро бо афзоиши назорат бар муҳити табиӣ дар натиҷаи 

ҳамкории зичи байни одамон мепайвандад [155]. 

Д.Э.Эптер бошад, нақши ҳалкунандаи индустриализатсияро таъкид 

намуда, нишон медиҳад, ки маҳз татбиқи техника ба ташаккули нақшҳо 

ва институтҳои нави иҷтимоӣ оварда мерасонад ва ҷанбаи 

динамиктарини модернизатсия маҳсуб меёбад [143]. 

Дар шароити муосир ин раванд бо рушди технологияҳои иттилоотӣ 

ва коммуникатсионӣ боз ҳам шиддат гирифтааст. Шабакаҳои глобалии 

иттилоотӣ, воситаҳои муосири алоқа ва ҳаракати босуръати одамон ва 

молҳо фазои ягонаи муоширати фаромиллиро ба вуҷуд овардаанд. Аз як 

тараф, чунин технологияҳо имкониятҳои нави ҳамкорӣ, мубодилаи 

дониш ва наздикшавии фарҳангҳоро фароҳам меоранд; аз ҷониби дигар, 

онҳо бархӯрди арзишҳо, ҷаҳонбинӣ ва тарзҳои зиндагии гуногунро низ 

тезутунд мекунанд. 

Дар натиҷа, технологизатсия на танҳо сатҳи муоширати иҷтимоиро 

васеъ менамояд, балки эҳтимоли низоъҳои фарҳангиро низ зиёд мекунад, 

зеро гурӯҳҳои гуногун дар як фазои иттилоотӣ ва иҷтимоӣ қарор 

мегиранд. Дар чунин шароит фарҳанги таҳаммулпазирӣ ҳамчун шарти 

зарурии фаъолияти устувори ҷомеа баромад мекунад. Он ба ташаккули 

меъёрҳои муоширати эҳтиромомез, қабули фарқиятҳо ва пешгирии 

конфронтатсияи арзишӣ мусоидат намуда, имкон медиҳад, ки 

дастовардҳои технологӣ ба воситаи ҳамгироӣ ва ҳамкорӣ, на тавассути 

бархӯрди харобкунанда, истифода шаванд. Ҳамин тариқ, равиши 

инструменталӣ-технологӣ нишон медиҳад, ки пешрафти техника худ аз 

худ суботи иҷтимоиро таъмин намекунад; барои ин фарҳанги 



143 
 

таҳаммулпазирӣ ҳамчун механизми танзимкунандаи муносибатҳои 

байнифарҳангӣ зарур аст. 

Таҳлили модернизатсия ҳамчун раванди марҳилавӣ дар осори В. 

А.Красильщиков бо истифода аз мафҳуми «мавҷҳо»-и рушд инъикос 

ёфтааст. Ӯ дар асоси таҷрибаи таърихии Аврупои Ғарбӣ се марҳилаи 

асосии модернизатсияро ҷудо менамояд, ки ҳар кадоми онҳо бо шаклҳои 

хосси тағйироти иқтисодӣ, иҷтимоӣ ва технологӣ тавсиф мешаванд [58]. 

Мавҷи аввал, ки хусусияти тоиндустриалӣ дорад, бо гузариш аз 

истеҳсолот, асосан, аграрӣ ва ҳунармандӣ ба шаклҳои ҷамъиятии 

истеҳсол, инчунин, бо амиқшавии тақсимоти меҳнат алоқаманд аст. Дар 

ин марҳила заминаҳои ташаккули иқтисоди бозорӣ ва институтҳои нави 

иҷтимоӣ гузошта мешаванд.  

Мавҷи дуюм - индустриализатсияи барвақт  бо гузариш аз 

мануфактура ба истеҳсолоти мошинӣ ва фабрикавию заводӣ тавсиф 

мегардад, ки ба тағйири сохтори иҷтимоӣ, урбанизатсия ва ташаккули 

синфҳои нави иҷтимоӣ оварда мерасонад. 

Мавҷи сеюм - индустриализатсияи дер бо ворид шудани илм ба 

раванди истеҳсол, ташаккули технологияҳои мураккаб ва истеҳсолоти 

ҷараёнӣ (конвейерӣ) фарқ мекунад, ки самаранокии иқтисодӣ ва 

мураккабии ташкилоти иҷтимоиро ба таври назаррас афзоиш медиҳад. 

Ин гурӯҳбандӣ нишон медиҳад, ки модернизатсия раванди 

якдафъаина нест, балки равандест, ки дар тули вақт ба таври пайдарпай 

ва марҳилавӣ амалӣ мегардад. Ҳар марҳила на танҳо тағйироти техникӣ, 

балки дигаргунсозиҳои иҷтимоӣ, институтсионалӣ ва фарҳангиро дарбар 

мегирад ва заминаи марҳилаи навбатиро фароҳам месозад. 

Дар ҳамин мантиқ, ташаккули фарҳанги таҳаммулпазирӣ низ 

раванди тадриҷӣ ва бисёрсатҳӣ мебошад. Он аввал дар сатҳи маърифат 

ва омӯзиш, сипас дар шакли институтҳои иҷтимоӣ ва ҳуқуқӣ ва ниҳоят 

дар сатҳи меъёрҳои устувори рафтор ва шуури ҷамъиятӣ ташаккул 

меёбад. Аз ин рӯ, фарҳанги таҳаммулпазирӣ ҳамчун унсури муҳимми 

ҷомеаи муосир, бавижа дар Тољикистон дар натиҷаи равандҳои 

дарозмуддати таълимӣ, институтсионалӣ ва фарҳангӣ пайдо мешавад, на 

ҳамчун падидаи фаврӣ ё танҳо натиҷаи сиёсати мақсаднок. Консепсияи 

«мавҷҳо»-и модернизатсия имкон медиҳад, ки рушди фарҳанги 

таҳаммулпазирӣ низ ҳамчун раванди марҳилавии ҳамгироии арзишҳои 

нав ба сохтори иҷтимоӣ дарк карда шавад, ки барои устувории ҷомеа дар 

шароити ҷаҳонишавӣ аҳамияти ҳалкунанда дорад. 

Дар доираи равиши менталӣ модернизатсия на танҳо ҳамчун 

дигаргунсозии иқтисодӣ ё технологӣ, балки, пеш аз ҳама, ҳамчун тағйири 

амиқи шуур ва ҷаҳонбинии инсон шарҳ дода мешавад. Ин равиш диққати 

асосиро ба омилҳои равонӣ, арзишӣ ва маърифатӣ равона намуда, 

нишон медиҳад, ки бе тағйири тафаккур ва муносибати инсон ба ҷаҳон 

навсозии воқеии ҷомеа имконнопазир аст.  

Яке аз намояндагони барҷастаи чунин фаҳмиш Д.Лернер мебошад, 

ки «модернизатсияро ҳамчун як навъ «гардиши зеҳнӣ» маънидод мекунад. Ба 

андешаи ӯ, ҷомеаи муосир бо ташаккули ҳолати махсуси шуур тавсиф 

мешавад, ки дар он бовар ба пешрафт, омодагӣ ба тағйирот ва қобилияти 

мутобиқшавӣ ба шароити нав нақши ҳалкунанда доранд» [147]. 

Д.Лернер таъкид мекунад, ки модернизатсия бо пайдоиши шахсияти 

нав - шахси фаъол, ташаббускор ва ба оянда нигаронидашуда алоқаманд 

аст. Чунин шахс ҷаҳонро ҳамчун воқеияти тағйирёбанда дарк намуда, 

худро қобили таъсиррасонӣ ба он мешуморад. Дар ин раванд омилҳое 

чун рушди маориф, васеъшавии воситаҳои ахбори омма ва муоширати 

фарохи иҷтимоӣ ба ташаккули ҷаҳонбинии кушода ва динамикӣ 

мусоидат мекунанд.  

Гузариш аз «асбоб» ба «шуур» нишон медиҳад, ки пешрафти 

техникӣ худ ба худ ба ҷомеаи муосир намеорад, агар он бо тағйири 

арзишҳо ва меъёрҳои рафтори инсон ҳамроҳ набошад. Маҳз дар сатҳи 

шуури ҷамъиятӣ муносибат ба гуногунрангӣ, фарқият ва дигаргунӣ 

ташаккул меёбад. Агар шуур ба қабули нав ва ҳамзистии гуногунӣ омода 

набошад, технология ва институтҳои муосир метавонанд, ҳатто, ба 

манбаи низоъ табдил ёбанд. 

Аз ин нуқтаи назар, фарҳанги таҳаммулпазирӣ, пеш аз ҳама, 

категорияи маърифатӣ ва ахлоқии шуур мебошад. Он ба қобилияти шахс 

барои худназоратӣ, дарки нисбияти таҷрибаи худ, эҳтиром ба дигарон ва 

идора кардани эҳсосоти манфӣ асос меёбад. Таҳаммулпазирӣ на танҳо 

рафтори берунӣ, балки муносибати дохилии инсон ба гуногунрангии 

иҷтимоӣ ва фарҳангӣ мебошад.  

Аз ин рӯ, ташаккули он бо баланд шудани сатҳи маърифат, рушди 

тафаккури интиқодӣ ва қобилияти рефлексивии шахс алоқаманд аст. 

Усули менталӣ нишон медиҳад, ки таҳаммулпазирӣ, пеш аз ҳама, меъёри 

шуур ва худидоракунии шахсият аст. Дар шароити ҷаҳонишавӣ, ки дар 

он инсон доимо бо арзишҳо ва тарзҳои зиндагии гуногун рӯ ба рӯ 

мешавад, маҳз чунин омилҳои дохилӣ имкони ҳамзистии осоишта ва 

муколамаи созандаро таъмин мекунанд. 

Дар доираи равиши фарҳангшиносӣ модернизатсия, пеш аз ҳама, 

ҳамчун раванди тағйироти иҷтимоӣ-фарҳангӣ баррасӣ мешавад, ки ба 

масъалаҳои ҳувияти миллӣ, асолати фарҳангӣ ва муносибати байни 

тамаддунҳо дахл дорад. Ин равиш диққати махсусро ба таносуби 

таъсири беруна ва рушди дохилӣ равона намуда, нишон медиҳад, ки ҳар 

ҷомеа модернизатсияро тавассути призмаи арзишҳо ва таҷрибаи 

таърихии худ қабул мекунад.  

Дар доираи равиши тамаддунӣ модернизатсия ҳамчун паҳншавии як 

навъи хосси тамаддун - тамаддуни муосир (modernity) баррасӣ мешавад, 

ки дар Аврупои Ғарбӣ ташаккул ёфта, тадриҷан ба дигар минтақаҳои 

ҷаҳон интиқол ёфт.  

Муҳаққиқ Ш. Эйзенштадт нишон медиҳад, ки ин раванд на танҳо 

паҳншавии технология ё институтҳои алоҳида, балки ташаккули маҷмуи 

низомҳои байналмилалӣ ва шаклҳои нави ҳамкории умумиҷаҳониро 

дарбар мегирад. Ба гуфтаи ӯ, дар ҷараёни ин паҳншавӣ тамоюл ба 

ташаккули «чаҳорчӯбаҳои умумиҷаҳонии институтсионалӣ ва рамзӣ» ба 

вуҷуд меояд, ки бар принсипҳои умумии тамаддуни муосир асос ёфта, 

ҳамзамон, имкони тағйироти дохилиро низ нигоҳ медоранд [149]. 

Ин чаҳорчӯбаҳо шаклҳои умумии ташкили давлатдорӣ, иқтисоди 

бозорӣ, ҳуқуқи байналмилалӣ, низоми маориф, стандартҳои муошират ва 

дигар механизмҳои ҳамкории глобалиро дар бар мегиранд. Дар 

баробари институтҳо, рамзҳои умумӣ - аз қабили арзишҳои ҳуқуқи 

инсон, баробарӣ, озодӣ ва ҳамкории байналмилалӣ  низ паҳн мешаванд, 

ки ба ташаккули фазои ягонаи маънавӣ ва коммуникативӣ мусоидат 

мекунанд. Ҳамин тариқ, модернизатсия дар сатҳи тамаддунӣ ба 

универсалӣ шудани меъёрҳои иҷтимоӣ ва фарҳангӣ оварда мерасонад. 

Бо вуҷуди ин, чунин универсализм маънои аз байн рафтани 

гуногунрангии фарҳангиро надорад. Баръакс, ҷомеаҳо ин меъёрҳои 

умумиро бо таҷрибаи таърихӣ ва арзишҳои худ мутобиқ намуда, 

шаклҳои гуногуни «муосирият»-ро ба вуҷуд меоранд. Аммо барои 

фаъолияти устувори низоми ҷаҳонӣ мавҷудияти рамзҳо ва қоидаҳои 

муштараки муошират зарур аст, ки дар асоси онҳо ҳамкории 

байнифарҳангӣ амалӣ мегардад. 

Таҳаммулпазирӣ аз як тараф, дорои ҷанбаҳои универсалӣ мебошад, 

зеро он ба меъёрҳои умумиинсонӣ - эҳтиром ба ҳуқуқи инсон, баробарӣ 

ва ҳамзистии осоишта такя мекунад. Аз ҷониби дигар, шаклҳои 

мушаххаси татбиқи он дар ҷомеаҳои гуногун фарқ мекунанд ва аз 

анъанаҳо, дин, фарҳанг ва сохтори иҷтимоии ҳар миллат вобаста 

мебошанд. 

Аз ин рӯ, дар таҳлили фарҳанги таҳаммулпазирӣ зарур аст, ки ҳам 

меъёрҳои умумӣ ва ҳам амалияҳои маҳаллӣ ба назар гирифта шаванд. 

Танҳо дар ин сурат метавон мувозинати байни универсализм ва асолати 

фарҳангиро нигоҳ дошт. Ҳамин гуна равиши мутавозин заминаи 

мантиқиро барои гузариш ба муайян намудани таърифи кории 

модернизатсия ва нақши он дар ташаккули фарҳанги таҳаммулпазирӣ 

фароҳам меорад. 

Дар доираи равиши иқтисодӣ модернизатсия, пеш аз ҳама, бо 

ташаккули иқтисоди бозорӣ ва капитализми навъи ғарбӣ алоқаманд 

дониста мешавад. Яке аз таҳлилгарони барҷастаи ин раванд М. Вебер 

мебошад, ки модернизатсияро бо пайдоиши «ахлоқи меҳнати» - и хос ва 

тарзи нави муносибат ба фаъолияти иқтисодӣ мепайвандад.  

Ба андешаи ӯ, рушди капитализми муосир на танҳо тағйироти 

институтсионалӣ, балки табдили амиқи арзишҳо ва ангезаҳои инсонро 

тақозо мекунад. М.Вебер таъкид менамояд, ки «дар ҷомеаҳои анъанавӣ 

фаъолияти иқтисодӣ, асосан, ба қонеъ гардонидани ниёзҳои мустақим 

равона шудааст, дар ҳоле ки капитализми муосир истеҳсолро ба ҳадафи 

худ табдил дода, ба ҷамъоварии доимии сарват ва рушди пайваста такя 

мекунад» [31]. 

Ин тағйирот ба пайдоиши таниш байни тарзи тафаккури анъанавӣ 

ва ангезаҳои иқтисодии муосир оварда мерасонад. М.Вебер қайд 

мекунад, ки инсон табиатан ба афзоиши беохири даромад майл надорад; 

ӯ бештар мехоҳад дар доираи тарзи зиндагии маъмулии худ бо сатҳи 

муайяни некуаҳволӣ зиндагӣ кунад.  

Аз ин рӯ, кӯшишҳои баланд бардоштани истеҳсолнокии меҳнат 

тавассути зиёд кардани шиддатнокии кор дар бисёр мавридҳо ба 

муқовимати устувори муносибатҳои токапиталистӣ ба меҳнат дучор 

мегарданд [31]. Ин муқовимат на танҳо хусусияти иқтисодӣ, балки 

фарҳангӣ ва ахлоқӣ низ дорад, зеро ба тағйири тарзи зиндагӣ ва 

ҷаҳонбинии инсон дахл мекунад. 

Дар шароити ҷаҳонишавӣ чунин танишҳо боз ҳам мураккабтар 

мешаванд. Паҳншавии иқтисоди бозорӣ ва стандартҳои истеъмолӣ 

метавонад ба бархӯрди арзишҳои гуногун - анъанавӣ, динӣ, миллӣ ва 

либералӣ оварда расонад. Ин равандҳо ба шакли танишҳои иҷтимоӣ-

фарҳангӣ зуҳур намуда, метавонанд боиси бегонашавӣ, нобаробарӣ ва 

эҳсоси таҳдид ба ҳувият шаванд. Аз ин рӯ, модернизатсия ҳамчун 

раванди иқтисодӣ низ манбаи эҳтимолии ноустувории иҷтимоӣ ба ҳисоб 

меравад. 

Дар чунин шароит фарҳанги таҳаммулпазирӣ нақши муҳим мебозад, 

зеро он ба танзими муносибатҳои байни гурӯҳҳои дорои манфиатҳо ва 

ҷаҳонбиниҳои гуногун мусоидат мекунад. Таҳаммулпазирӣ имкон 

медиҳад, ки танишҳои бавуҷудомада ба конфронтатсияи харобкунанда 

табдил наёбанд, балки тавассути муколама ва ҳамкории созанда ҳаллу 

фасл шаванд.  

Ҳамин тариқ, равиши иқтисодӣ нишон медиҳад, ки модернизатсия 

на танҳо рушд, балки зиддият низ тавлид мекунад ва барои идоракунии 

ин зиддиятҳо фарҳанги таҳаммулпазирӣ ҳамчун механизми иҷтимоӣ 

аҳаммияти ҳалкунанда дорад. 

Дар таҳқиқоти муосир модернизатсия бештар ҳамчун раванди 

комплексӣ ва бисёрсатҳӣ фаҳмида мешавад, ки тамоми соҳаҳои ҳаёти 

ҷамъиятиро фаро мегирад. В. Г. Хорос модернизатсияро ҳамчун маҷмуи 

тағйироти ба ҳам вобаста дар иқтисод, иҷтимоъ, сиёсат, ҳуқуқ ва фарҳанг 

муайян намуда, таъкид мекунад, ки дигаргунсозиҳо дар ҳар яке аз ин 

соҳаҳо наметавонанд мустақилона сурат гиранд, зеро онҳо якдигарро 

пурра ва тақвият медиҳанд [31].  

Аз ин нуқтаи назар, модернизатсия на як раванди соҳавӣ, балки 

низоми ягонаи трансформатсияи ҷомеа мебошад. 

Ба ҳамин мазмун В.В.Алексеев ва Е.В.Алексеева модернизатсияро 

ҳамчун маҷмуи дигаргунсозиҳои иҷтимоӣ, сиёсӣ, иқтисодӣ, фарҳангӣ ва 

зеҳнӣ баррасӣ мекунанд, ки ҷомеаи анъанавиро ба ҷомеаи муосир табдил 

медиҳанд. Ба андешаи онҳо, ин раванд аз асри XVI оғоз ёфта, дар асри 

XX дар шакли муосирияти худ ба авҷи рушд расидааст [111]. Тағйироти 

мазкур на танҳо институтҳоро дигар мекунанд, балки ҷаҳонбинии инсон, 

шаклҳои муошират ва тарзи ташкилоти иҷтимоиро низ ба таври амиқ 

табдил медиҳанд. 

Муҳаққиқ В. Цапф низ модернизатсияро ба таври васеъ маънидод 

намуда, онро, ҳамзамон, ҳамчун раванди таърихии индустриализатсия, 

ҳамчун кӯшиши ҷомеаҳои деррушдёфта барои расидан ба сатҳи 

кишварҳои пешрафта ва ҳамчун талоши давлатҳои муосир барои посух 

додан ба чолишҳои нав тавассути ислоҳот ва навовариҳо шарҳ медиҳад 

[132]. Тибқи ин таъриф модернизатсия  равандест, ки ҳам гузашта, ҳам 

ҳозира ва ҳам дурнамои рушди ҷомеаро дарбар мегирад. 

Аз чунин фаҳмиши фарогир равшан мегардад, ки тағйироти устувор 

танҳо дар сурати ҳамоҳангии соҳаҳои гуногуни ҳаёти ҷамъият 

имконпазир аст. Аз ин рӯ, фарҳанги таҳаммулпазирӣ низ бояд ҳамчун 

падидаи комплексӣ баррасӣ шавад. Он наметавонад танҳо дар сатҳи 

муносибатҳои шахсӣ ё ахлоқӣ маҳдуд гардад, балки бояд дар сиёсати 

давлатӣ, низоми ҳуқуқӣ, маориф, иқтисод ва фаъолияти фарҳангӣ 

дастгирӣ ёбад. 

 Масалан, баробарии ҳуқуқӣ, дастрасӣ ба таҳсил, сиёсати иҷтимоии 

одилона ва рушди муколамаи байнифарҳангӣ ҳама ҷузъҳои муҳимми 

муҳити таҳаммулпазиранд. Усули комплексӣ ба модернизатсия заминаи 

назариявиро барои муайян намудани нақши системавии фарҳанги 

таҳаммулпазирӣ фароҳам меорад. Танҳо дар сурати ҳамоҳангии сиёсати 

давлатӣ, институтҳои иҷтимоӣ ва шуури ҷамъият мумкин аст муҳите 

ташаккул ёбад, ки дар он таҳаммулпазирӣ ҳамчун меъёри устувори ҳаёти 

ҷамъият амал кунад. 

Бар асоси таҳлилҳои гуногун метавон модернизатсияро дар маънои 

корӣ ҳамчун раванди рационализатсияи рафтори иҷтимоӣ ва ташкили 

ҷомеа муайян кард. У.Э. Мур модернизатсияро маҳз ҳамчун афзоиши 

дараҷаи ташкилёбӣ, ҳисобгароӣ ва самаранокии муносибатҳои иҷтимоӣ 

шарҳ медиҳад, ки ба рушди институтҳои мураккаб ва шаклҳои нави 

ҳамкории ҷамъиятӣ оварда мерасонад [109].  

Ин раванд бо болоравии нақши донишҳои илмӣ, банақшагирӣ, 

қонунмандӣ ва идоракунии муассир алоқаманд буда, заминаи ташаккули 

ҷомеаи муосирро фароҳам месозад. 

Меъёрҳои мушаххаси чунин дигаргунсозиро В. В. Алексеев ва Е. В. 

Алексеева дар соҳаҳои асосии ҳаёти ҷамъиятӣ муайян мекунанд. Дар 

иқтисод модернизатсия бо рушди технологияҳои илм меҳвар, амиқшавии 

тақсимоти меҳнат, ташаккули бозорҳои мураккаб ва афзоиши нақши 

ташкилотҳои иқтисодӣ зоҳир мегардад.  

Дар соҳаи иҷтимоӣ он ба ихтисосмандшавии фаъолияти инсон, 

коҳиши вобастагии мақоми иҷтимоӣ аз пайдоиши иҷтимоӣ ва афзоиши 

аҳамияти таҳсил ва тахассус оварда мерасонад. Дар сиёсат ташаккули 

давлатҳои миллӣ, тақвияти идоракунии ҳуқуқӣ ва ҷалби қишрҳои васеи 

аҳолӣ ба раванди сиёсӣ ба назар мерасад. Дар фарҳанг бошад, 

дифференсиатсияи арзишҳо, рушди маориф, плюрализми ҷаҳонбинӣ ва 

дастрасии васеъ ба иттилоот ба амал меояд. 

Ин нишондиҳандаҳо шаҳодат медиҳанд, ки модернизатсия бо 

афзоиши мураккабӣ ва гуногунрангии ҷомеа ҳамроҳ аст. 

Дифференсиатсияи соҳаҳо ва гурӯҳҳои иҷтимоӣ ҳамкории байни онҳо ва 

ниёз ба ҳамоҳангсозии манфиатҳоро зиёд мекунад. Дар шароити 

ҷаҳонишавӣ, ки робитаҳои байниҷамъиятӣ ва байнифарҳангӣ боз ҳам 

зичтар мегарданд, ин мураккабӣ ба сатҳи байналмилалӣ мебарояд. 

Дар чунин муҳит талаботи меъёрӣ ба шаклҳои нави муоширати 

муассир, ҳамкории созанда ва меъёрҳои ахлоқии шаҳрвандӣ афзоиш 

меёбад. Фарҳанги таҳаммулпазирӣ маҳз ҳамин вазифаро иҷро намуда, 

имкон медиҳад, ки ҷомеа бо вуҷуди гуногунрангии дохилӣ ва таъсири 

беруна устуворӣ ва ҳамбастагии худро нигоҳ дорад. Чӣ қадаре ки 

дифференсиатсия ва мураккабии сохтори иҷтимоӣ зиёд шавад, ҳамон 

қадар зарурати меъёрҳои рафторе, ки эҳтироми фарқият ва қобилияти 

ҳамкориро таъмин мекунанд, бештар мегардад. Аз ин рӯ, 

таҳаммулпазирӣ ҳамчун шарти функсионалии фаъолияти ҷомеаи муосир 

ва пешшарти гузариш ба марҳилаи ҷаҳонишавии муносибатҳои иҷтимоӣ 

баромад мекунад. 

Дар марҳилаи муосир модернизатсия ба сатҳи ҷаҳонӣ баромада, дар 

шакли равандҳои глобализатсия зоҳир мегардад, ки тамоми соҳаҳои 

ҳаёти ҷамъиятиро фаро мегиранд. Дар адабиёти илмӣ глобализатсия 

ҳамчун вазъияте шарҳ дода мешавад, ки дар он ҳамаи ҷанбаҳои ҷомеа 

зери таъсири вобастагии мутақобилаи умумиҷаҳонӣ қарор мегиранд 

[161]. Р.Робертсон онро ҳамчун афзоиши таъсири омилҳои 

байналмилалӣ ба воқеияти иҷтимоии кишварҳои алоҳида маънидод 

мекунад [173]. 

Дар ҳоле ки С.Ротсеска глобализатсияро маҷмуи робитаҳо ва 

тағйироти мураккаби ҷаҳони муосир дониста, ба зарурати ташаккули 

механизмҳои нави ҳамкорӣ ишора менамояд [125]. Ҳамзамон, баъзе 

муҳаққиқон онро ҳамчун шакли нави вобастагӣ ё, ҳатто, неоколониализм 

арзёбӣ мекунанд [116] ё ба таъсири манфии он ба фарҳангҳои миллӣ 

ишора менамоянд [135]. Бо вуҷуди гуногунии тафсирҳо, нуқтаи умумӣ 

дар он аст, ки глобализатсия ба «зичшавии иртиботҳо» ва афзоиши 

тамоси мустақими фарҳангҳо оварда мерасонад. 

Э. Гидденс омилҳои асосии ташаккули ҷаҳонишавии муосирро дар 

инқилоби иттилоотӣ, рушди бозорҳои ҷаҳонӣ, тағйироти геополитикӣ ва 

трансформатсияи ҳаёти рӯзмарра мебинад [172]. Дар натиҷа, ҷомеаи 

муосир хусусияти бисёрфарҳангӣ касб мекунад, ки дар он намояндагони 

фарҳангҳо, динҳо ва тарзҳои зиндагии гуногун дар як фазои иҷтимоӣ 

ҳамзистӣ мекунанд. 

Ин ҳамзистӣ, ҳам имкониятҳои нави рушди муштаракро фароҳам 

меорад ва ҳам хавфи низоъҳои арзиширо зиёд мекунад. Дар чунин 

шароит фарҳанги таҳаммулпазирӣ ба як императиви иҷтимоӣ ва 

тамаддунӣ табдил меёбад. Он на танҳо меъёри ахлоқии муносибатҳои 

байниинсонӣ, балки шарти фаъолияти устувори институтҳои демократӣ 

ва ҳамкории байналмилалӣ мебошад.  

Бо вуҷуди ин, таҳаммулпазирӣ наметавонад бепоён бошад, 

К.Поппер дар доираи «парадокси таҳаммулпазирӣ» таъкид мекунад, ки 

таҳаммул ба нетерпимӣ метавонад ба аз байн рафтани худи 

таҳаммулпазирӣ оварда расонад, аз ин рӯ ҷомеа бояд нисбат ба зуҳуроти 

деструктивӣ маҳдудиятҳо ҷорӣ намояд [78].  

Ин андеша бо принсипи «радди таҳаммулнопазирӣ ба 

нопазириши таҳаммулнопазирӣ» (А.Николский) ҳамоҳанг буда, 

зарурати ҳифзи ҷомеа аз экстремизм, терроризм ва дигар шаклҳои 

зӯровариро таъкид мекунад. 

Баҳси ҳуқуқӣ низ нишон медиҳад, ки таҳаммулпазирӣ бояд 

ҳамзамон, ба озодии интихоб такя кунад ва аз ҷониби қонун ҳифз гардад. 

В.В.Шалин зарурати кодификатсияи принсипи таҳаммулпазириро 

ҳамчун меъёри ҳуқуқӣ пешниҳод мекунад [102], дар ҳоле ки П. К. Гречко 

таъкид менамояд, ки маҷбуркунӣ метавонад моҳияти онро таҳриф 

намояд, зеро таҳаммулпазирӣ, пеш аз ҳама, натиҷаи интихоби озоди 

инсон аст [39].  

Дар ҷомеаи постсекулярӣ, ба гуфтаи Ю. Хабермас, устувории чунин 

муносибатҳо аз қобилияти ҳамзистии ҷаҳонбиниҳои гуногун ва 

эътирофи нақши илм ва дин дар фазои ҷамъиятӣ вобаста аст. 

Дар ин замина самтҳои асосии рушди фарҳанги таҳаммулпазирӣ дар 

шароити ҷаҳонишавӣ ба соҳаҳои гуногун паҳн мешаванд: рушди маориф 

ва тарбияи шаҳрвандӣ, нақши ВАО дар ташаккули фарҳанги муколама, 

таҳкими институтҳои ҷомеаи шаҳрвандӣ, сиёсати ҳуқуқӣ оид ба баробарӣ 

ва ҳифзи ҳуқуқи инсон, муколамаи байнидинӣ ва байниэтникӣ, 

идоракунии оқилонаи равандҳои муҳоҷират ва пешгирии экстремизм. 



153 
 

Ин чораҳо бояд ба таври ҳамоҳанг амалӣ гарданд, зеро танҳо дар 

маҷмуъ онҳо метавонанд муҳити устувори ҳамзистии иҷтимоиро таъмин 

намоянд. 

Дар баробари ин, дурнамои рушди фарҳанги таҳаммулпазирӣ 

бештар бо пешрафтҳои марҳилавӣ ва маҳаллӣ алоқаманд аст, на бо 

ташаккули як модели универсалии ҷаҳонӣ. Таҷрибаи таърихӣ нишон 

медиҳад, ки ҳамгироӣ ва муколамаи фарҳангҳо тадриҷан, тавассути 

мутобиқшавии институтҳо ва тағйири шуури ҷамъият амалӣ мегардад, 

пояи демократикунонӣ, ҳамгироӣ ва коҳиши зӯроварӣ арзёбӣ мешавад. 

Шароити ҷаҳонишавӣ ва мултикултурализми фарҳанги таҳаммулпазирӣ 

ба як принсипи калидии рушди ҷомеаи муосир табдил меёбад. Он имкон 

медиҳад, ки гуногунрангии иҷтимоӣ ва фарҳангӣ ба манбаи низоъ 

табдил наёфта, ба захираи рушди устувор ва ҳамкории созанда мубаддал 

гардад. Маҳз дар ҳамин нуқта назарияи модернизатсия ба таҳлили 

самтҳо ва дурнамои амалии ташаккули фарҳанги таҳаммулпазирӣ дар 

ҷомеаи муосир мегузарад. 

Њамин тавр, дар хулосаи боби сеюм метавон ба чунин натиља расид, 

ки фарҳанги таҳаммулгароӣ дар худ маҷмуи арзишҳо, муқаррарот, рафтор ва 

меъёрҳоеро таҷассум медорад, ки ҳадафашон ҳурмату иззат доштани 

якдигар, қадр кардани ҳуқуқу озодиҳои инсон, побанди итоати худ 

нагузоштани ашхоси эҳтиёҷманду заиф, таъмини ҳамзистии осоишта ва роҳ 

надодан ба зӯроварӣ, пайдоиши низоъу бархӯрдҳо, ҳамдигарфаҳмӣ, 

эътирофи арзишҳои фарҳангии якдигар ва ғайра мебошанд. Махсусан, имрӯз 

дар ҷомеаҳое, ки намояндагони миллатҳои гуногун дар он қаламрав сукунат 

ихтиёр кардаанд, бахусус, дар Ҷумҳурии Тоҷикистон таҳаммулгароӣ барои 

таҳкими ҷомеаи шаҳрвандӣ омили асосӣ ба ҳисоб рафта, дар тули 35-соли 

истиқлоли давлатӣ кишварро дар ин самт ба дастовардҳои назаррас нойил 

гардонид. Пеш аз њама: 

- фарҳанги таҳаммулгароӣ дар ҷомеа ваҳдати миллиро мустааҳкам 

намуд, ки натиҷаи онро таъмини амнияту суботи комили кишвар дар миқёси 

кишварҳои дигари ҷомеаи ҷаҳонӣ, бозтобӣ медорад; 

- эҳтиром гузоштани шаҳрвандони кишвар нисбат ба якдигар, риояи 

расму анъанаҳо ва иҷрои онҳо вобаста ба хусусиятгирии ҷашн ва ё маросим, 

эҳтиром гузоштан ба забон ва риояи фарҳанги шаҳрдорӣ, саҳмгузорӣ барои 

корҳои ободкорӣ ва ғайра барои барқарор шудани муҳити ҳамдигарбоварӣ 

замина гузошт; 

- сиёсати идоракунии кишвар, ки дар заминаи фарҳанги таҳаммулгароии 

ниёгон ва риояи арзишҳои умумибашарӣ ба роҳ монда шудааст, имконияти 

васеъро фароҳам овард, ки иштироки шаҳрвандони ҷумҳурӣ дар ҳаёти 

ҷамъиятӣ фаъол гардад. Шаҳрвандон дар соҳаҳои гуногун фаъолият варзида, 

саҳми худро барои рушди ҷомеа гузоранд. Озодии баёнро таъмин карда, 

барои фаъолият кардани созмонҳои ҷамъиятӣ, иттиҳодияҳои шаҳрвандӣ 

шароити мусоидро фароҳам овард; 

- фарҳанги таҳаммулгароӣ василаи муҳимми пешгирӣ аз ҳама гуна 

низоъҳо ва ихтилофоти иҷтимоӣ-сиёсӣ тавассути ба роҳ мондани муколама 

мебошад. Натиҷаи онро дар давраи истиқлоли давлатӣ бо ҳусни тафоҳум ва 

ҳамдигарфаҳмӣ ҳал кардани низоъҳои марзӣ ва муайян кардани сарҳади 

кишвар бо Ҷумҳурии Қирғизистон ташкил медиҳад, ки аз дастовардҳои 

беназир ва мондагор маҳсуб меёбад; 

- дар давраи истиқлол бо роҳбарии оқилона ва меҳандӯстонаи Пешвои 

миллат Ҳукумати кишвар сиёсати давлатиро ба таҳкими арзишҳои 

таҳаммулгароӣ, дӯстии тамоми халқҳо, эҳтироми фарҳангҳои гуногун, 

тарбияи шаҳрвандон дар рӯҳияи ватандӯстӣ ва ташаккул додани ҳувияти 

миллӣ равона намуд. Муассисаҳои таҳсилотӣ, ниҳодҳои гуногуни ҷомеаи 

шаҳрвандӣ, воситаҳои ахбори умум дар муаррифӣ ва густариши арзишҳои 

фарҳангӣ саҳми беназир гузоштанд. Дар натиҷаи иштироки фаъоли 

шаҳрвандон дар татбиқи сиёсати давлатӣ арзишҳои фарҳанги миллӣ, 

ҷашнҳои аҷдодӣ аз нав эҳё ва дар сатҳи ҷумҳурӣ ва арсаи байналмилалӣ 

муаррифӣ гаштанд. Ҳунарҳои мардумӣ тавассути рушд додани соҳибкории 

хурду миёна аз нав эҳё шуда, барои шаҳрвандон на танҳо барои пайдо 

кардани ҷойҳои кории доимӣ мусоидат карданд, балки завқи зебоипарастии 

мардумро тақвият дода, эҳсосашонро нисбат ба ҳифзи арзишҳои фарҳангӣ 

зиёд намуданд.  

Нињоят, фарњанги тањаммулпазирї барои њар як кишвари љомеаи 

муосир, аз љумла Љумњурии Тољикистон омили асосї ва муњимми субот, 

амният ва вањдат ба њисоб меравад. Аз ин рў, дар шароити вусъати зиёд 

касб кардани љањонишавї, зарурат барои таќвияти муколамаи 

фарњангњо, густариши арзишњои фарњангї пайдо мегардад, ки дар 

натиља фарњанги тањаммулгароӣ арзиши назариявию амалии худро 

баланд мебардорад. Хусусан, тарѓиби арзишњои инсондўстї, эњтироми 

њуќуќ ва озодињои шањрвандон ба баландшавии маърифатнокї мусоидат 

мекунад, њамкорињоро байни кишварњо афзоиш медињад, љомеаи 

шањрвандиро тањким мебахшад, иштироки шањрвандонро барои иљрои 

корњои љамъиятї фаъол менамояд, тањаввули ифротгарої, таассуб ва 

низоъњои иљтимоиро пешгирї менамояд, заминањоро барои рушди 

устувори иќтисодию иљтимоии љомеа муњайё менамояд ва ѓайра. 

ХУЛОСА 

НАТИҶАҲОИ АСОСИИ ИЛМИИ ТАҲҚИҚОТ 

Таҳқиқи иҷтимоию фалсафии масъалаи ташаккули фарҳанги 

таҳаммулпазирӣ дар ҷомеаи муосири Тоҷикистон нишон медиҳад, ки ин 

падида ҳамчун унсури муҳимми рушди устувори иҷтимоӣ, сиёсӣ ва 

маънавии ҷомеа баромад намуда, дар шароити тағйирёбии босуръати 

ҷаҳонӣ аҳаммияти махсус касб менамояд. Дар робита бо ин натиљањои 

бадастомадаи тањќиќотро дар хулосаи диссертатсия чунин мушаххас 

менамоем: 

1. Фарҳанги таҳаммулпазирӣ падидаи гуногунљанбаи иҷтимоӣ-

фарҳангӣ буда, маҷмуи арзишҳо, меъёрҳо ва намунаҳои рафтори 

иҷтимоиро дарбар мегирад, ки ба эҳтироми гуногунандешӣ, эътирофи 

ҳуқуқу озодиҳои инсон ва ҳамзистии осоиштаи гурӯҳҳои гуногуни 

иҷтимоӣ асос меёбанд. Он сатҳи рушди маънавӣ ва тамаддунии ҷомеаро 

инъикос менамояд. Таҳаммулпазирӣ на танҳо сифати ахлоқии шахсият, 

балки механизми муҳимми танзими муносибатҳои ҷамъиятӣ мебошад, ки 

ба таъмини суботи иҷтимоӣ, ҳамгироии миллӣ ва рушди ҷомеаи 

шаҳрвандӣ мусоидат мекунад [1-М]. 

2. Ташаккули фарҳанги таҳаммулпазирӣ дар ҷомеаи муосири 

Тоҷикистони ба маҷмуи омилҳои таърихӣ, сиёсӣ, иҷтимоӣ ва фарҳангӣ 

вобаста мебошад. Таҷрибаи сулҳу ваҳдати миллӣ ва барқарорсозии 

ҷомеа баъд аз низоъҳои дохилӣ заминаи муҳимми ташаккули 

муносибатҳои таҳаммуломезро фароҳам овардааст. Њамзамон, муайян 

карда шуд, ки мероси фарҳангӣ ва маънавии тоҷикон, ки ба арзишҳои 

инсонгароӣ, ҳамдигарфаҳмӣ, сабру таҳаммул ва сулҳдӯстӣ асос ёфтааст, 

пояи ахлоқии ташаккули фарҳанги таҳаммулпазирӣ дар ҷомеаи 

муосирро ташкил медиҳад. Ин мерос дар нигоҳдории ҳувияти миллӣ ва 

таҳкими ваҳдати ҷомеа нақши калидӣ дорад [4-М]. 

3. Равандҳои ҷаҳонишавӣ, муҳоҷират, гуногунрангии этникӣ ва 

динӣ, инчунин, густариши иртиботи байнифарҳангӣ зарурати таҳкими 

фарҳанги таҳаммулпазириро ба таври назаррас афзоиш медиҳанд. Дар 

чунин шароит таҳаммулпазирӣ ба омили муҳимми мутобиқшавии ҷомеа 

ба муҳити ҷаҳонӣ табдил меёбад [3-М]. 

4. Фарҳанги таҳаммулпазирӣ омили муҳимми пешгирии низоъҳои 

иҷтимоӣ, мубориза бо ифротгароӣ ва таъмини амнияти маънавии ҷомеа 

мебошад. Он барои нигоҳдории суботи сиёсӣ ва рушди устувори давлат 

аҳаммияти стратегӣ дорад. Чунки сатҳи таҳаммулпазирии ҷомеа ба 

рушди нињодњои демократӣ ва ҷомеаи шаҳрвандӣ таъсири мустақим 

мерасонад. Бидуни ташаккули фарҳанги таҳаммулпазирӣ имкони рушди 

муколамаи иҷтимоӣ ва ҳамкории созандаи байни гурӯҳҳои гуногуни 

аҳолӣ маҳдуд мегардад [9-М]. 

5. Ташаккули шуури таҳаммулпазир дар раванди иҷтимоишавии 

шахсият, пеш аз ҳама, тавассути низоми маориф, оила, фарҳанг ва 

воситаҳои ахбори омма амалӣ мегардад. Ин нињодњо дар ташаккули 

арзишҳои инсонгароӣ ва масъулияти шаҳрвандӣ нақши ҳалкунанда 

доранд. Аз ин рў, баланд бардоштани сатҳи фарҳанги таҳаммулпазирӣ 

шарти зарурии рушди устувори иҷтимоӣ, сиёсӣ ва маънавии Ҷумҳурии 

Тоҷикистон буда, барои таҳкими давлатдорӣ, ваҳдати миллӣ ва рушди 

ҷомеаи шаҳрвандӣ аҳаммияти калидӣ дорад [6-М]. 

 

ТАВСИЯҲО ОИД БА ИСТИФОДАИ АМАЛИИ НАТИҶАҲОИ 

ТАҲҚИҚОТ 

Бо дарназардошти аҳаммияти назариявӣ ва амалии натиҷаҳои 

бадастомада, пешниҳод намудани чунин тавсияҳо мувофиқи мақсад 

дониста мешавад: 

1) тавсия дода мешавад, ки масъалаи ташаккули фарҳанги 

таҳаммулпазирӣ дар доираи илмҳои фалсафаи иҷтимоӣ, сиёсатшиносӣ, 

педагогика ва фарҳангшиносӣ минбаъд низ ба таври фарогир таҳқиқ 

гардида, роҳҳои нави таҳкими ҳамдигарфаҳмӣ ва ҳамзистии иҷтимоӣ 

муайян карда шаванд; 

2) натиҷаҳои таҳқиқот метавонанд ҳангоми таҳияи барномаҳои 

давлатӣ ва консепсияҳои рушди иҷтимоӣ, сиёсати миллӣ ва барномаҳои 

таҳкими ваҳдати миллӣ истифода шаванд. 

3) тавсия дода мешавад, ки маводи диссертатсия дар раванди таълим 

дар муассисаҳои таҳсилоти олии касбӣ ҳангоми омӯзиши фанҳои 

фалсафаи иҷтимоӣ, сиёсатшиносӣ, фарҳангшиносӣ ва ҷомеашиносӣ 

истифода гардад. 

4) бо мақсади ташаккули шуури таҳаммулпазир дар байни ҷавонон 

гузаронидани чорабиниҳои маърифатӣ, лексияҳо ва барномаҳои 

тарбиявӣ дар муассисаҳои таълимӣ ва ташкилотҳои ҷамъиятӣ мувофиқи 

мақсад мебошад. 

5) тавсия дода мешавад, ки воситаҳои ахбори омма ва нињодњои 

ҷомеаи шаҳрвандӣ дар тарғиби арзишҳои таҳаммулпазирӣ, эҳтироми 

гуногунандешӣ ва ҳамдигарфаҳмии иҷтимоӣ фаъолона иштирок 

намоянд. 

6) дар асоси натиҷаҳои таҳқиқот омода намудани дастурҳои 

таълимӣ, барномаҳои махсус ва маводи методӣ барои омӯзгорон ва 

мутахассисони соҳаи иҷтимоӣ ҷиҳати ташаккули фарҳанги 

таҳаммулпазирӣ дар ҷомеа муҳим арзёбӣ мегардад. 

